
First published in 1485 by William Caxton, Le Morte Darthur (the death of Arthur) is a compilation by Sir Thomas Malory of romance-era tales concerning the legendary King Arthur, Guinevere, Lancelot and the other Knights of the Round Table. Malory interprets existing French and English stories about these figures and adds original material, including the Gareth story. 

Historically recorded as a member of the landed gentry of Warwickshire in the English Midlands, Sir Thomas Malory was reportedly a knight that flourished in the 1440s. However, in spite of the chivalrous behaviour of the knights whose adventures and quests he recounts, Malorys own life was punctuated with a series of terrible crimes, including attempted murder, cattle raids, poaching, extortion, robbery and rape. Twice he escaped from prison and twice he was excluded by name from general pardons, the last whilst completing his composition of Le Morte Darthur.

It is believed Malory started work on the collection of tales while he was in prison in the early 1450s, completing the collection of tales by 1470. The full title for the book was The hoole booke of kyng Arthur & of his noble knyghtes of the rounde table, but Caxton instead titled the work with Malorys name for the final section of the cycle. The Middle English language used in Le Morte Darthur is much closer to Early Modern English than the Middle English of Chaucers Canterbury Tales, bearing a close resemblance, especially in a modernised spelling text, to an Elizabethan English work.

Only two copies of Caxtons original 1485 printing are still known to exist, which are housed in the collections of the Morgan Library and Museum and the John Rylands Library. The work proved popular and was reprinted, with some additions and changes, in 1498 and 1529 by Wynkyn de Worde who succeeded Caxtons press. Three more editions were published before the English Civil War: William Coplands (1557), Thomas Easts (1585), and William Stansbys (1634), each of which contained additional changes and errors, including the omission of an entire leaf. Thereafter Le Morte Darthur went out of fashion until the Romantic revival of interest in all things medieval in the nineteenth century. 

In 1934, a manuscript of Le Morte Darthur was discovered in the library of Winchester College, which was found to be closer to Malory than Caxtons printed edition of 1485. Neither text derives from the other and both are removed from Malorys original holograph. Curiously, although Caxton did not use the Winchester manuscript in preparing his printed text, it was in his possession at the time, as can be determined by type smudges on the manuscript. The Winchester Manuscript is now judged by scholars to be the closest text to Malorys translation and compilation.

Caxton separated Malorys eight books into twenty-one books, dividing each into a total of 507 chapters, while adding a summary of each chapter and a colophon to the entire book. Malorys original eight tales are:




	
The birth and rise of Arthur: From the Marriage of King Uther unto King Arthur that Reigned After Him and Did Many Battles


	
King Arthurs war against the Romans: The Noble Tale Between King Arthur and Lucius the Emperor of Rome


	
The book of Lancelot: The Tale of Sir Launcelot du Lac


	
The book of Gareth (brother of Gawain): The Tale of Sir Gareth


	
Tristan and Isolde: The Book of Sir Tristrams de Lyons


	
The Quest for the Holy Grail: The Noble Tale of the Sangreal


	
The affair between Lancelot and Guinevere: Sir Launcelot and Queen Gwynevere


	
The breaking of the Knights of the Round Table and the death of Arthur: Le Morte DArthur






Most of the events in Le Morte Darthur take place in Britain and France in the latter half of the fifth century. In some parts, the story ventures farther afield, to Rome and Sarras, near Babylon, recalling Biblical tales from the ancient Near East.

The first book concerns the birth of Arthur, who was the offspring of Uther Pendragon and Igraine, due to the supernatural meddling of Merlin. Following his birth, Arthur is taken by Sir Ector to be fostered in the country. He later becomes the king of a leaderless England, after removing the fabled sword from the stone. Arthur goes on to win many battles due to his military prowess and Merlins counsel. He then begins to consolidate his kingdom.

This book also tells The Tale of Balyn and Balan, which ends in accidental fratricide and the begetting of Mordred, Arthurs incestuous son by his half-sister, Morgause. Throughout the book, Malory addresses fifteenth century preoccupations with legitimacy and societal unrest, which themes often reoccur in Le Morte Darthur. Malorys concern with legitimacy reflects the concerns of 15th century England, where many were claiming their rights to power through violence and bloodshed. Genealogy was a means to legitimise power in a less arbitrary manner and Malory often calls this into question. In the end, the book still holds out for hope even while the questions of legitimacy and morality continue in the books to follow. Arthur and his knights continually try and fail to live up to their chivalric codes, yet remain figures invested with Malorys desperate optimism.

Detail from a fifteenth century French manuscript, portraying Arthur pulling the sword from the stone

Detail of The Last Sleep of Arthur in Avalon by Edward Burne-Jones, 1881


CAXTONS PREFACE

[1] AFTER that I had accomplysshed and fynysshed dyvers hystoryes as wel of contemplacyon as of other hystoryal and worldly actes of grete conquerours and prynces, and also certeyn bookes of ensaumples and doctryne, many noble and dyvers gentylmen of thys royame of Englond camen and demaunded me many and oftymes wherfore that I have not do made and enprynte the noble hystorye of the Saynt Greal and of the moost renomed Crysten kyng, fyrst and chyef of the thre best Crysten, and worthy, Kyng Arthur, whyche ought moost to be remembred emonge us Englysshemen tofore al other Crysten kynges.

For it is notoyrly knowen thorugh the unyversal world that there been nine worthy and the best that ever were, that is to wete, thre Paynyms, thre Jewes, and thre Crysten men. As for the Paynyms, they were tofore the Incarnacyon of Cryst, whiche were named, the fyrst Hector of Troye, of whome thystorye is comen bothe in balade and in prose, the second Alysaunder the Grete, and the thyrd Julyus Cezar, Emperour of Rome, of whome thystoryes ben wel knowen and had. And as for the thre Jewes whyche also were tofore thYncarnacyon of our Lord, of whome the fyrst was Duc Josué whyche brought the chyldren of Israhel into the londe of byheste, the second Davyd, kyng of Jerusalem, and the thyrd Judas Machabeus, of these thre the Byble reherceth al theyr noble hystoryes and actes. And sythe the sayd Incarnacyon have ben thre noble Crysten men stalled and admytted thorugh the unyversal world into the nombre of the nine beste and worthy, of whome was fyrst the noble Arthur, whos noble actes I purpose to wryte in thys present book here folowyng. The second was Charlemayn, or Charles the Grete, of whome thystorye is had in many places, bothe in Frensshe and Englysshe; and the thyrd and last was Godefray of Boloyn, of whos actes and lyf I made a book unto thexcellent prynce and kyng of noble memorye, Kyng Edward the Fourth.

The sayd noble jentylmen instantly requyred me temprynte thystorye of the sayd noble kyng and conquerour Kyng Arthur and of his knyghtes, wyth thystorye of the Saynt Greal and of the deth and endyng of the sayd Arthur, affermyng that I ought rather tenprynte his actes and noble feates than of Godefroye of Boloyne or ony of the other eyght, consyderyng that he was a man borne wythin this royame and kyng and emperour of the same, and that there ben in Frensshe dyvers and many noble volumes of his actes, and also of his knyghtes.

To whome I answerd that dyvers men holde oppynyon that there was no suche Arthur and that alle suche bookes as been maad of hym ben but fayned and fables, bycause that somme cronycles make of hym no mencyon ne remembre hym noothynge, ne of his knyghtes.

Wherto they answerd, and one in specyal sayd, that in hym that shold say or thynke that there was never suche a kyng callyd Arthur myght wel be aretted grete folye and blyndenesse, for he sayd that there were many evydences of the contrarye. Fyrst, ye may see his sepulture in the monasterye of Glastyngburye; and also in Polycronycon, in the fifth book, the syxte chappytre, and in the seventh book, the twenty-thyrd chappytre, where his body was buryed, and after founden and translated into the sayd monasterye. Ye shal se also in thystorye of Bochas, in his book DE CASU PRINCIPUM, parte of his noble actes, and also of his falle. Also Galfrydus, in his Brutysshe book, recounteth his lyf. And in dyvers places of Englond many remembraunces ben yet of hym and shall remayne perpetuelly, and also of his knyghtes: fyrst, in the abbey of Westmestre, at Saynt Edwardes shryne, remayneth the prynte of his seal in reed waxe, closed in beryll, in whych is wryton PATRICIUS ARTHURUS BRITANNIE GALLIE GERMANIE DACIE IMPERATOR; item, in the castel of Dover ye may see Gauwayns skulle and Cradoks mantel; at Wynchester, the Rounde Table; in other places Launcelottes swerde and many other thynges.

Thenne, al these thynges consydered, there can no man resonably gaynsaye but there was a kyng of thys lande named Arthur. For in al places, Crysten and hethen, he is reputed and taken for one of the nine worthy, and the fyrst of the thre Crysten men. And also he is more spoken of beyonde the see, moo bookes made of his noble actes, than there be in Englond; as wel in Duche, Ytalyen, Spaynysshe, and Grekysshe, as in Frensshe. And yet of record remayne in wytnesse of hym in Wales, in the toune of Camelot, the grete stones and mervayllous werkys of yron lyeng under the grounde, and ryal vautes, which dyvers now lyvyng hath seen. Wherfor it is a mervayl why he is no more renomed in his owne contreye, sauf onelye it accordeth to the word of God, whyche sayth that no man is accept for a prophete in his owne contreye.

Thenne, al these thynges forsayd aledged, I coude not wel denye but that there was suche a noble kyng named Arthur, and reputed one of the nine worthy, and fyrst and chyef of the Cristen men. And many noble volumes be made of hym and of his noble knyghtes in Frensshe, which I have seen and redde beyonde the see, which been not had in our maternal tongue. But in Walsshe ben many, and also in Frensshe, and somme in Englysshe, but nowher nygh alle. Wherfore, suche as have late ben drawen oute bryefly into Englysshe, I have, after the symple connynge that God hath sente to me, under the favour and correctyon of al noble lordes and gentylmen, enprysed to enprynte a book of the noble hystoryes of the sayd Kynge Arthur and of certeyn of his knyghtes, after a copye unto me delyverd, whyche copye Syr Thomas Malorye dyd take oute of certeyn bookes of Frensshe and reduced it into Englysshe.

And I, accordyng to my copye, have doon sette it in enprynte to the entente that noble men may see and lerne the noble actes of chyvalrye, the jentyl and vertuous dedes that somme knyghtes used in the dayes, by whyche they came to honour, and how they that were vycious were punysshed and ofte put to shame and rebuke; humbly bysechyng al noble lordes and ladyes wyth al other estates, of what estate or degree they been of, that shal see and rede in this sayd book and werke, that they take the good and honest actes in their remembraunce, and to folowe the same; wherin they shalle fynde many joyous and playsaunt hystoryes and noble and renomed actes of humanyté, gentylnesse, and chyvalryes. For herein may be seen noble chyvalrye, curtosye, humanyté, frendlynesse, hardynesse, love, frendshyp, cowardyse, murdre, hate, vertue, and synne. Doo after the good and leve the evyl, and it shal brynge you to good fame and renommee.

And for to passe the tyme thys book shal be plesaunte to rede in, but for to gyve fayth and byleve that al is trewe that is conteyned herin, ye be at your lyberté. But al is wryton for our doctryne, and for to beware that we falle not to vyce ne synne, but texersyse and folowe vertu, by whyche we may come and atteyne to good fame and renommé in thys lyf, and after thys shorte and transytorye lyf to come unto everlastyng biysse in heven; the whyche He graunte us that reygneth in heven, the Blessyd Trynyté. AMEN.

Thenne, to procédé forth in thys sayd book, whyche I dyrecte unto alle noble prynces, lordes, and ladyes, gentylmen or gentylwymmen, that desyre to rede or here redde of the noble and joyous hystorye of the grete conquerour and excellent kyng, Kyng Arthur, somtyme kyng of thys noble royalme thenne callyd Brytaygne, I, Wyllyam Caxton, symple persone, present thys book folowyng whyche I have enprysed tenprynte: and treateth of the noble actes, feates of armes of chyvalrye, prowesse, hardynesse, humanyté, love, curtosye, and veray gentylnesse, wyth many wonderful hystoryes and adventures.


BOOK I. THE TALE OF KING ARTHUR


I. MERLIN

[1] HIT befel in the dayes of Uther Pendragon, when he was kynge of all Englond and so regned, that there was a myghty duke in Cornewaill that helde warre ageynst hym long tyme, and the duke was called the duke of Tyntagil. And so by meanes kynge Uther send for this duk chargyng hym to brynge his wyf with hym, for she was called a fair lady and a passynge wyse, and her name was called Igrayne.

So whan the duke and his wyf were comyn unto the kynge, by the meanes of grete lordes they were accorded bothe. The kynge lyked and loved this lady wel, and he made them grete chere out of mesure and desyred to have lyen by her, but she was a passyng good woman and wold not assente unto the kynge. And thenne she told the duke her husband and said, I suppose that we were sente for that I shold be dishonoured. Wherfor, husband, I counceille yow that we departe from hens sodenly, that we maye ryde all nyghte unto oure owne castell.

And in lyke wyse as she saide so they departed, that neyther the kynge nor none of his counceill were ware of their departyng. Also soone as kyng Uther knewe of theire departyng soo sodenly, he was wonderly wrothe; thenne he called to hym his pryvy counceille and told them of the sodeyne departyng of the duke and his wyf. Thenne they avysed the kynge to send for the duke and his wyf by a grete charge:

And yf he wille not come at your somons, thenne may ye do your best; thenne have ye cause to make myghty werre upon hym. Soo that was done, and the messagers hadde their ansuers; and that was thys, shortly, that neyther he nor his wyf wold not come at hym. Thenne was the kyng wonderly wroth; and thenne the kyng sente hym playne word ageyne and badde hym be redy and stuffe hym and garnysshe hym, for within forty dayes he wold fetche hym oute of the byggest castell that he hath.

Whanne the duke hadde thys warnynge anone he wente and furnysshed and garnysshed two stronge castels of his, of the whiche the one hyght Tyntagil and the other castel hyght Terrabyl. So his wyf, dame Igrayne, he putte in the castell of Tyntagil, and hymself he putte in the castel of Terrabyl, the whiche had many yssues and posternes oute. Thenne in all haste came Uther with a grete hoost and leyd a syege aboute the castel of Terrabil, and ther he pyght many pavelyons. And there was grete warre made on bothe partyes and moche peple slayne.

Thenne for pure angre and for grete love of fayr Igrayne the kyng Uther felle seke. So came to the kynge Uther syre Ulfius, a noble knyght, and asked the kynge why he was seke.

I shall telle the, said the kynge. I am seke for angre and for love of fayre Igrayne, that I may not be hool.

Wel, my lord, said syre Ulfius, I shal seke Merlyn and he shalle do yow remedy, that youre herte shal be pleasyd.

So Ulfius departed and by adventure he mette Merlyn in a beggars aray, and ther Merlyn asked Ulfius whome he soughte, and he said he had lytyl ado to telle hym.

Well, saide Merlyn, I knowe whome thou sekest, for thou sekest Merlyn; therfore seke no ferther, for I am he. And yf kynge Uther wille wel rewarde me and be sworne unto me to fulfille my desyre, that shall be his honour and profite more than myn, for I shalle cause hym to have alle his desyre.

Alle this wyll I undertake, said Ulfius, that ther shalle be nothyng resonable but thow shalt have thy desyre.

Well, said Merlyn, he shall have his entente and desyre, and therfore, saide Merlyn, ryde on your wey, for I wille not be long behynde.

Thenne Ulfius was glad and rode on more than a paas tyll that he [2] came to kynge Uther Pendragon and told hym he had met with Merlyn.

Where is he? said the kyng.

Sir, said Ulfius, he wille not dwelle long.

Therwithal Ulfius was ware where Merlyn stood at the porche of the pavelions dore, and thenne Merlyn was bounde to come to the kynge. Whan kyng Uther sawe hym he said he was welcome.

Syr, said Merlyn, I knowe al your hert every dele. So ye wil be sworn unto me, as ye be a true kynge enoynted, to fulfille my desyre, ye shal have your desyre.

Thenne the kyng was sworne upon the four Evangelistes.

Syre, said Merlyn, this is my desyre: the first nyght that ye shal lye by Igrayne ye shal gete a child on her; and whan that is borne, that it shall be delyverd to me for to nourisshe thereas I wille have it, for it shal be your worship and the childis availle as mykel as the child is worth.

I wylle wel, said the kynge, as thow wilt have it.

Now make you redy, said Merlyn. This nyght ye shalle lye with Igrayne in the castel of Tyntigayll. And ye shalle be lyke the duke her husband, Ulfyus shal be lyke syre Brastias, a knyghte of the dukes, and I will be lyke a knyghte that hyghte syr Jordanus, a knyghte of the dukes. But wayte ye make not many questions with her nor her men, but saye ye are diseased, and soo hye yow to bedde and ryse not on the morne tyll I come to yow, for the castel of Tyntygaill is but ten myle hens.

Soo this was done as they devysed. But the duke of Tyntigail aspyed hou the kyng rode fro the syege of Tarabil. And therfor that nyghte he yssued oute of the castel at a posterne for to have distressid the kynges hooste, and so thorowe his owne yssue the duke hymself was slayne or ever the kynge cam at the castel of Tyntigail. So after the deth of the duke kyng Uther lay with Igrayne, more than thre houres after his deth, and begat on her that nyght Arthur; and or day cam, Merlyn cam to the kyng and bad hym make hym redy, and so he kist the lady Igrayne and departed in all hast. But whan the lady herd telle of the duke her husband, and by all record he was dede or ever kynge Uther came to her, thenne she merveilled who that myghte be that laye with her in lykenes of her lord. So she mourned pryvely and held hir pees.

Thenne alle the barons by one assent prayd the kynge of accord betwixe the lady Igrayne and hym. The kynge gaf hem leve, for fayne wold he have ben accorded with her; soo the kyng put alle the trust in Ulfyus to entrete bitwene them. So by the entreté at the last the kyng and she met togyder.

Now wille we doo wel, said Ulfyus; our kyng is a lusty knyghte and wyveles, and my lady Igrayne is a passynge fair lady; it were grete joye unto us all and hit myghte please the kynge to make her his quene.

Unto that they all well accordyd and meved it to the kynge. And anone lyke a lusty knyghte he assentid therto with good wille, and so in alle haste they were maryed in a mornynge with grete myrthe and joye.

And kynge Lott of Lowthean and of Orkenay thenne wedded Margawse that was Gaweyns moder, and kynge Nentres of the land of Garlot wedded Elayne: al this was done at the request of kynge Uther. And the thyrd syster, Morgan le Fey, was put to scole in a nonnery, and ther she lerned so moche that she was a grete clerke of nygromancye. And after she was wedded to kynge Uryens of the lond of Gore that was syre Ewayns le Blaunche Maynys fader.

Thenne quene Igrayne waxid dayly gretter and gretter. So it befel [3] after within half a yere, as kyng Uther lay by his quene, he asked hir by the feith she ought to hym whos was the child within her body. Thenne was she sore abasshed to yeve ansuer.

Desmaye you not, said the kyng, but telle me the trouthe, and I shall love you the better, by the feythe of my body!

Syre, saide she, I shalle telle you the trouthe. The same nyghte that my lord was dede, the houre of his deth as his knyghtes record, ther came into my castel of Tyntigaill a man lyke my lord in speche and in countenaunce, and two knyghtes with hym in lykenes of his two knyghtes Barcias and Jordans, and soo I went unto bed with hym as I ought to do with my lord; and the same nyght, as I shal ansuer unto God, this child was begoten upon me.

That is trouthe, saide the kynge, as ye say, for it was I myself that cam in the lykenesse. And therfor desmay you not, for I am fader to the child, and ther he told her alle the cause how it was by Merlyns counceil. Thenne the quene made grete joye whan she knewe who was the fader of her child.

Sone come Merlyn unto the kyng and said, Syr, ye must purvey yow for the nourisshyng of your child.

As thou wolt, said the kyng, be it.

Wel, said Merlyn, I knowe a lord of yours in this land that is a passyng true man and a feithful, and he shal have the nourysshyng of your child; and his name is sir Ector, and he is a lord of fair lyvelode in many partyes in Englond and Walys. And this lord, sir Ector, lete hym be sent for for to come and speke with you, and desyre hym yourself as he loveth you that he will put his owne child to nourisshynge to another woman and that his wyf nourisshe yours. And whan the child is borne lete it be delyverd to me at yonder pryvy posterne, uncrystned.

So like as Merlyn devysed it was done. And whan syre Ector was come he made fyaunce to the kyng for to nourisshe the child lyke as the kynge desyred, and there the kyng graunted syr Ector grete rewardys. Thenne when the lady was delyverd the kynge commaunded two knyghtes and two ladyes to take the child bound in a cloth of gold, and that ye delyver hym to what poure man ye mete at the posterne yate of the castel. So the child was delyverd unto Merlyn, and so he bare it forth unto syre Ector and made an holy man to crysten hym and named hym Arthur. And so sir Ectors wyf nourysshed hym with her owne pappe.

Thenne within two yeres kyng Uther felle seke of a grete maladye. And in the meanewhyle hys enemyes usurpped upon hym and dyd a grete bataylle upon his men and slewe many of his peple.

Sir, said Merlyn, ye may not lye so as ye doo, for ye must to the feld, though ye ryde on an hors-lyttar. For ye shall never have the better of your enemyes but yf your persone be there, and thenne shall ye have the vyctory.

So it was done as Merlyn had devysed, and they caryed the kynge forth in an hors-lyttar with a grete hooste towarde his enemyes, and at Saynt Albons ther mette with the kynge a grete hoost of the North. And that day syre Ulfyus and sir Bracias dyd grete dedes of armes, and kyng Uthers men overcome the northeryn bataylle and slewe many peple and putt the remenaunt to flight; and thenne the kyng retorned unto London and made grete joye of his vyctory.

And thenne he fyll passynge sore seke so that thre dayes and thre nyghtes he was specheles; wherfore alle the barons made grete sorow and asked Merlyn what counceill were best.

There nys none other remedye, said Merlyn, but God wil have his wille. But loke ye al barons be bifore kynge Uther to-morne, and God and I shalle make hym to speke.

So on the morne alle the barons with Merlyn came tofore the kyng. Thenne Merlyn said aloud unto kyng Uther, Syre, shall your sone Arthur be kyng after your dayes of this realme with all the appertenaunce?

Thenne Uther Pendragon torned hym and said in herynge of them alle, I gyve hym Gods blissyng and myne, and byd hym pray for my soule, and righteuously and worshipfully that he clayme the croune upon forfeture of my blessyng, and therwith he yelde up the ghost. And thenne was he enterid as longed to a kyng, wherfor the quene, fayre Igrayne, made grete sorowe and alle the barons.

Thenne stood the reame in grete jeopardy long whyle, for every lord that was myghty of men maade hym stronge, and many wende to have ben kyng. Thenne Merlyn wente to the Archebisshop of Caunterbury and counceilled hym for to sende for all the lordes of the reame and alle the gentilmen of armes that they shold to London come by Cristmas upon payne of cursynge, and for this cause, that Jesu, that was borne on that nyghte, that He wold of His grete mercy shewe some myracle, as He was come to be Kynge of mankynde, for to shewe somme myracle who shold be rightwys kynge of this reame. So the Archebisshop by the advys of Merlyn send for alle the lordes and gentilmen of armes that they shold come by Crystmasse even unto London, and many of hem made hem clene of her lyf, that her prayer myghte be the more acceptable unto God.

Soo in the grettest chirch of London  whether it were Powlis or not the Frensshe booke maketh no mencyon  alle the estates were longe or day in the chirche for to praye. And whan matyns and the first masse was done there was sene in the chircheyard ayenst the hyhe aulter a grete stone four square, lyke unto a marbel stone; and in myddes therof was lyke an anvylde of stele a foot on hyghe, and theryn stack a fayre swerd naked by the poynt, and letters there were wryten in gold aboute the swerd that saiden thus: WHOSO PULLETH OUTE THIS SWERD OF THIS STONE AND ANVVLD IS RIGHTWYS KYNGE BORNE OF ALL ENGLOND. Thenne the peple merveilled and told it to the Archebisshop.

I commande, said thArchebisshop, that ye kepe yow within your chirche and pray unto God still; that no man touche the swerd tyll the hyhe masse be all done.

So whan all masses were done all the lordes wente to beholde the stone and the swerd. And whan they sawe the scripture som assayed suche as wold have ben kyng, but none myght stere the swerd nor meve hit.

He is not here, said the Archebisshop, that shall encheve the swerd, but doubte not, God will make hym knowen. But this is my counceill, said the Archebisshop, that we lete purvey ten knyghtes, men of good fame, and they to kepe this swerd.

So it was ordeyned, and thenne ther was made a crye that every man shold assay that wold for to wynne the swerd. And upon Newe Yeers day the barons lete maake a justes and a tournement, that alle knyghtes that wold juste or tourneye there myght playe. And all this was ordeyned for to kepe the lordes togyders and the comyns, for the Archebisshop trusted that God wold make hym knowe that shold wynne the swerd.

So upon New Yeres day, whan the servyce was done, the barons rode unto the feld, some to juste and som to torney. And so it happed that syre Ector that had grete lyvelode aboute London rode unto the justes, and with hym rode syr Kaynus, his sone, and yong Arthur that was hys nourisshed broder; and syr Kay was made knyght at Alhalowmas afore. So as they rode to the justes ward sir Kay had lost his suerd, for he had lefte it at his faders lodgyng, and so he prayd yong Arthur for to ryde for his swerd.

I wyll wel, said Arthur, and rode fast after the swerd.

And whan he cam home the lady and al were out to see the joustyng. Thenne was Arthur wroth and saide to hymself, I will ryde to the chircheyard and take the swerd with me that stycketh in the stone, for my broder sir Kay shal not be without a swerd this day. So whan he cam to the chircheyard sir Arthur alight and tayed his hors to the style, and so he wente to the tent and found no knyghtes there, for they were atte justyng. And so he handled the swerd by the handels, and lightly and fiersly pulled it out of the stone, and took his hors and rode his way untyll he came to his broder sir Kay and delyverd hym the swerd.

And as sone as sir Kay saw the swerd he wist wel it was the swerd of the stone, and so he rode to his fader syr Ector and said, Sire, loo here is the swerd of the stone, wherfor I must be kyng of thys land.

When syre Ector beheld the swerd he retorned ageyne and cam to the chirche, and there they alighte al thre and wente into the chirche, and anon he made sir Kay to swere upon a book how he came to that swerd.

Syr, said sir Kay, by my broder Arthur, for he brought it to me.How gate ye this swerd? said sir Ector to Arthur.

Sir, I will telle you. When I cam home for my broders swerd I fond nobody at home to delyver me his swerd, and so I thought my broder syr Kay shold not be swerdles, and so I cam hyder egerly and pulled it out of the stone withoute ony payn.

Found ye ony knyghtes about this swerd? seid sir Ector.

Nay, said Arthur.

Now, said sir Ector to Arthur, I understande ye must be kynge of this land.

Wherfore I? sayd Arthur, and for what cause?

Sire, saide Ector, for God wille have hit soo, for ther shold never man have drawen oute this swerde but he that shal be rightwys kyng of this land. Now lete me see whether ye can putte the swerd theras it was and pulle hit oute ageyne.

That is no maystry, said Arthur, and soo he put it in the stone. Therwithalle sir Ector assayed to pulle oute the swerd and faylled.

Now assay, said syre Ector unto syre Kay. And anon he pulled at the swerd with alle his myghte, but it wold not be. 6

Now shal ye assay, said syre Ector to Arthur.

I wyll wel, said Arthur, and pulled it out easily.

And therwithalle syre Ector knelyd doune to the erthe and syre Kay.

Allas! said Arthur, myne own dere fader and broder, why knele ye to me?

Nay, nay, my lord Arthur, it is not so. I was never your fader nor of your blood, but I wote wel ye are of an hyher blood than I wende ye were, and thenne syre Ector told hym all how he was bitaken hym for to nourisshe hym and by whoos commandement, and by Merlyns delyveraunce.

Thenne Arthur made grete doole whan he understood that syre Ector was not his fader.

Sir, said Ector unto Arthur, woll ye be my good and gracious lord when ye are kyng?

Els were I to blame, said Arthur, for ye are the man in the world that I am most beholdyng to, and my good lady and moder your wyf that as wel as her owne hath fostred me and kepte. And yf ever hit be Goddes will that I be kynge as ye say, ye shall desyre of me what I may doo and I shalle not faille yow. God forbede I shold faille yow.

Sir, said sire Ector, I will aske no more of yow but that ye wille make my sone, your foster-broder syre Kay, senceall of alle your landes.

That shalle be done, said Arthur, and more, by the feith of my body, that never man shalle have that office but he whyle he and I lyve.

Therewithal! they wente unto the Archebisshop and told hym how the swerd was encheved and by whome. And on twelfth day alle the barons cam thyder and to assay to take the swerd who that wold assay, but there afore hem alle ther myghte none take it out but Arthur. Wherfor ther were many lordes wroth and saide it was grete shame unto them all and the reame to be overgovernyd with a boye of no hyghe blood borne. And so they fell oute at that tyme, that it was put of tyll Candelmas, and thenne all the barons shold mete there ageyne, but alwey the ten knyghtes were ordeyned to watche the swerd day and nyght, and so they sette a pavelione over the stone and the swerd, and fyve alwayes watched.

Soo at Candalmasse many moo grete lordes came thyder for to have wonne the swerde, but there myghte none prevaille. And right as Arthur dyd at Cristmasse he dyd at Candelmasse and pulled oute the swerde easely, wherof the barons were sore agreved and put it of in delay till the hyghe feste of Eester. And as Arthur sped afore so dyd he at Eester. Yet there were some of the grete lordes had indignacion that Arthur shold be kynge, and put it of in a delay tyll the feest of Pentecoste. Thenne the Archebisshop of Caunterbury by Merlyns provydence lete purveye thenne of the best knyghtes that they myghte gete, and suche knyghtes as Uther Pendragon loved best and moost trusted in his dayes. And suche knyghtes were put aboute Arthur as syr Bawdewyn of Bretayn, syre Kaynes, syre Ulfyus, syre Barsias; all these with many other were alweyes about Arthur day and nyghte till the feste of Pentecost.

And at the feste of Pentecost alle maner of men assayed to pulle [7] at the swerde that wold assay, but none myghte prevaille but Arthur, and he pulled it oute afore all the lordes and comyns that were there. Wherfore alle the comyns cryed at ones, We wille have Arthur unto Qur kyng! We wille put hym no more in delay, for we all see that it is Goddes wille that he shalle be our kynge, and who that holdeth ageynst it we wille slee hym.

And therwithall they knelyd at ones both ryche and poure and cryed Arthur mercy bycause they had delayed hym so longe. And Arthur foryaf hem and took the swerd bitwene both his handes and offred it upon the aulter where the Archebisshop was, and so was he made knyghte of the best man that was there.

And so anon was the coronacyon made, and ther was he sworne unto his lordes and the comyns for to be a true kyng, to stand with true justyce fro thens forth the dayes of this lyf. Also thenne he made alle lordes that helde of the croune to come in and to do servyce as they oughte to doo. And many complayntes were made unto sir Arthur of grete wronges that were done syn the dethe of kyng Uther, of many londes that were bereved lordes, knyghtes, ladyes, and gentilmen; wherfor kynge Arthur maade the londes to be yeven ageyne unto them that oughte hem.

Whanne this was done that the kyng had stablisshed alle the countreyes aboute London, thenne he lete make syr Kay sencial of Englond, and sir Baudewyn of Bretayne was made constable, and sir Ulfyus was made chamberlayn, and sire Brastias was maade wardeyn to wayte upon the Northe fro Trent forwardes, for it was that tyme the most party the kynges enemyes. But within fewe yeres after Arthur wan alle the North, Scotland and alle that were under their obeissaunce, also Walys; a parte of it helde ayenst Arthur, but he overcam hem al as he dyd the remenaunt thurgh the noble prowesse of hymself and his knyghtes of the Round Table.

Thenne the kyng remeved into Walys and lete crye a grete feste, [8] that it shold be holdyn at Pentecost after the incoronacion of hym at the cyté of Carlyon. Unto the fest come kyng Lott of Lowthean and of Orkeney with fyve hondred knyghtes with hym; also ther come to the feste kynge Uryens of Gore with four hondred knyghtes with hym; also ther come to that feeste kyng Nayntres of Garloth with seven hundred knyghtes with hym; also ther came to the feest the kynge of Scotland with sixe honderd knyghtes with hym, and he was but a yong man. Also ther came to the feste a kyng that was called the Kyng with the Honderd Knyghtes, but he and his men were passyng wel bisene at al poyntes; also ther cam the kyng of Cardos with fyve honderd knyghtes.

And kyng Arthur was glad of their comynge, for he wende that al the kynges and knyghtes had come for grete love and to have done hym worship at his feste, wherfor the kyng made grete joye and sente the kynges and knyghtes grete présentes. But the kynges wold none receyve, but rebuked the messagers shamefully and said they had no joye to receyve no yeftes of a berdles boye that was come of lowe blood, and sente hym word they wold none of his yeftes, but that they were come to gyve hym yeftes with hard swerdys betwixt the neck and the sholders; and therfore they came thyder, so they told to the messagers playnly, for it was grete shame to all them to see suche a boye to have a rule of soo noble a reaume as this land was. With this ansuer the messagers departed and told to kyng Arthur this ansuer, wherfor by the advys of his barons he took hym to a strong towre with fyve hondred good men with hym. And all the kynges aforesaid in a maner leyd a syege tofore hym, but kyng Arthur was well vytailled.

And within fyftene dayes ther came Merlyn amonge hem into the cyté of Carlyon. Thenne all the kynges were passyng gladde of Merlyn and asked hym, For what cause is that boye Arthur made your kynge?

Syres, said Merlyn, I shalle telle yow the cause, for he is kynge Uther Pendragons sone borne in wedlok, goten on Igrayne, the dukes wyf of Tyntigail.

Thenne is he a bastard, they said al.

Nay, said Merlyn, after the deth of the duke more than thre houres was Arthur begoten, and thirtene dayes after kyng Uther wedded Igrayne, and therfor I preve hym he is no bastard. And, who saith nay, he shal be kyng and overcome alle his enemyes, and or he deye he shalle be long kynge of all Englond and have under his obeyssaunce Walys, Yrland, and Scotland, and moo reames than I will now reherce.

Some of the kynges had merveyl of Merlyns wordes and demed well that it shold be as he said, and som of hem lough hym to scorne, as kyng Lot, and me other called hym a wytche. But thenne were they accorded with Merlyn that kynge Arthur shold come oute and speke with the kynges, and to come sauf and to goo sauf, suche suraunce ther was made. So Merlyn went unto kynge Arthur and told hym how he had done and badde hym, Fere not, but come oute boldly and speke with hem; and spare hem not, but ansuere them as their kynge and chyvetayn, for ye shal overcome hem all, whether they wille or nylle.

Thenne kynge Arthur came oute of his tour and had under his [9] gowne a jesseraunte of double maylle, and ther wente with hym the Archebisshop of Caunterbury, and syr Baudewyn of Bretayne, and syr Kay, and syre Brastias; these were the men of moost worship that were with hym. And whan they were mette there was no mekenes but stoute wordes on bothe sydes, but alweyes kynge Arthur ansuerd them and said he wold make them to bowe and he lyved, wherfore they departed with wrath. And kynge Arthur badde kepe hem wel, and they bad the kynge kepe hym wel. Soo the kynge retornyd hym to the toure ageyne and armed hym and alle his knyghtes.

What will ye do? said Merlyn to the kynges. Ye were better for to stynte, for ye shalle not here prevaille, though ye were ten so many.

Be we wel avysed to be aferd of a dreme-reder? said kyng Lot. With that Merlyn vanysshed aweye and came to kynge Arthur and bad hym set on hem fiersly. And in the menewhyle there were thre honderd good men of the best that were with the kynges that wente streyghte unto kynge Arthur, and that comforted hym gretely.

Syr, said Merlyn to Arthur, fyghte not with the swerde that ye had by myracle til that ye see ye go unto the wers; thenne drawe it out and do your best.

So forthwithalle kynge Arthur sette upon hem in their lodgyng, and syre Bawdewyn, syre Kay, and syr Brastias slewe on the right hand and on the lyfte hand, that it was merveylle; and alweyes kynge Arthur on horsback leyd on with a swerd and dyd merveillous dedes of armes, that many of the kynges had grete joye of his dedes and hardynesse. Thenne kynge Lot brake out on the bak syde, and the Kyng with the Honderd Knyghtes and kyng Carados, and sette on Arthur fiersly behynde hym.

With that syre Arthur torned with his knyghtes and smote behynd and before, and ever sir Arthur was in the formest prees tyl his hors was slayne undernethe hym. And therwith kynge Lot smote doune kyng Arthur. With that his four knyghtes reskowed hym and set hym on horsback; thenne he drewe his swerd Excalibur, but it was so bryght in his enemyes eyen that it gaf light lyke thirty torchys, and therwith he put hem on bak and slewe moche peple. And thenne the comyns of Carlyon aroos with clubbis and stavys and slewe many knyghtes, but alle the kynges helde them togyders with her knyghtes that were lefte on lyve, and so fled and departed; and Merlyn come unto Arthur and counceilled hym to folowe hem no further.

[10] So after the feste and journeye kynge Arthur drewe hym unto London. And soo by the counceil of Merlyn the kyng lete calle his barons to counceil, for Merlyn had told the kynge that the sixe kynges that made warre upon hym wold in al haste be awroke on hym and on his landys; wherfor the kyng asked counceil at hem al. They coude no counceil gyve, but said they were bygge ynough.

Ye saye well, said Arthur, I thanke you for your good courage; but wil ye al that loveth me speke with Merlyn? Ye knowe wel that he hath done moche for me, and he knoweth many thynges. And whan he is afore you I wold that ye prayd hym hertely of his best avyse.

Alle the barons sayd they wold pray hym and desyre hym. Soo Merlyn was sente for and fair desyred of al the barons to gyve them best counceil.

I shall say you, said Merlyn, I warne yow al, your enemyes are passyng strong for yow, and they are good men of armes as ben on lyve. And by thys tyme they have goten to them four kynges me and a myghty duke, and onlesse that our kyng have more chyvalry with hym than he may make within the boundys of his own reame, and he fyghte with hem in batail, he shal be overcome and slayn.

What were best to doo in this cause? said al the barons.

I shal telle you, said Merlyn, myne advys. There ar two bretheren beyond the see, and they be kynges bothe and merveillous good men of her handes: and that one hyghte kynge Ban of Benwic, and that other hyght kyng Bors of Gaule, that is Fraunce. And on these two kynges warrith a myghty man of men, the kynge Claudas, and stryveth with hem for a castel; and grete werre is betwixt them. But this Claudas is so myghty of goodes wherof he geteth good knyghtes that he putteth these two kynges moost parte to the werse. Wherfor this is my counceil: that our kyng and soverayne lord sende unto the kynges Ban and Bors by two trusty knyghtes with letters wel devysed, that and they wil come and see kynge Arthur and his courte and helpe hym in hys warrys, that he wolde be sworne unto them to helpe hem in theire warrys agaynst kynge Claudas. Now what sey ye unto thys counceyle? seyde Merlyon.

Thys ys well councelde, seyde the kynge.

And in all haste two barownes ryght so were ordayned to go on thys message unto thes two kyngis, and lettirs were made in the moste plesauntist wyse accordynge unto kynge Arthurs desyre, and Ulphuns and Brastias were made the messyngers; and so rode forth well horsed and well i-armed and as the gyse was that tyme, and so passed the see and rode towarde the cité of Benwyk. And there besydes were eyght knyghtes that aspyed hem, and at a strayte passage they mette with Ulphuns and Brastias and wolde a takyn them presoners. So they preyde them that they myght passe, for they were messyngers unto kyng Ban and Bors isente frome kynge Arthure.

Therefore, seyde the knyghtes, ye shall dey othir be presoners, for we be knyghtes of kynge Claudas.

And therewith two of them dressed their sperys unto Ulphuns and Brastias, and they dressed their sperys and ran togydir with grete random. And Claudas his knyghtes brake theire spearis, and Ulphuns and Brastias bare the two knyghtes oute of their sadils to the erth and so leffte them lyynge and rode their wayes. And the other six knyghtes rode before to a passage to mete with them ayen, and so Ulphuns and Brastias othir two smote downe and so paste on hir wayes. And at the fourthe passage there mette two for two and bothe were leyde unto the erthe. So there was none of the eyght knyghtes but he was hurte sore othir brused.

And whan they com to Benwyke hit fortuned both the kynges be there, Ban and Bors. Than was hit tolde the two kyngis how there were com two messyngers. And anone there was sente unto them two knyghtes of worshyp, that one hyght Lyonses, lorde of the contrey of Payarne, and sir Pharyaunce, a worshipfull knyght; and anone asked them frome whens they com, and they seyde frome kyng Arthure, kynge of Ingelonde. And so they toke them in theire armys and made grete joy eche of othir. But anone as they wyste they were messyngers of Arthurs there was made no taryynge, but forthwith they spake with the kyngis. And they welcommed them in the most faythfullyst wyse and seyde they were moste welcom unto them before all the kynges men lyvynge. And therewith they kyssed the lettirs and delyvird them. And whan kynge Ban and Bors undirstoode them and the lettirs, than were they more welcom than they were tofore.

And aftir the haste of the lettirs they gaff hem thys answere that they wolde fulfille the desire of kyng Arthurs wrytynge, and bade sir Ulphuns and sir Brastias tarry there as longe as they wolde, for they shulde have such chere as myght be made for them in thys marchis. Than Ulphuns and Brastias tolde the kynge of theire adventure at the passagis for the eyght knyghtes.

A ha, seyde Ban and Bors, they were oure good frendis. I wolde I had wyste of them, and they sholde nat so have ascaped.

So thes two knyghtes had good chere and grete gyfftis as much as they myght bere away, and had theire answere by mowth and by wrytynge that the two kynges wolde com unto Arthure in all the haste that they myght. So thes two knyghtes rode on afore and passed the see and com to their lorde and tolde hym how they had spedde, wherefore kyng Arthure was passyng glad and seyde, How suppose you, at what tyme woll thes two kynges be here?Sir, they seyde, before Allhalowmasse.

Than the kynge lette purvey a grete feste, and also he lette cry both turnementis and justis thorowoute all his realme, and the day appoynted and sette at Allhalowmasse. And so the tyme drove on and all thynges redy ipurveyed. Thes two noble kynges were entirde the londe and comyn ovir the see with three hondred knyghtes full well arayed both for the pees and also for the werre. And so royally they were resceyved and brought towarde the cité of London. And so Arthure mette them ten myle oute of London, and there was grete joy made as couthe be thought.

And on Allhalowmasse day at the grete feste sate in the hall the three kynges, and sir Kay the Senesciall served in the halle, and sir Lucas the Butler that was Duke Corneus son, and sir Gryfflet that was the son of God of Cardal: thes three knyghtes had the rule of all the servyse that served the kyngis. And anone as they were redy and wayshe n, all the knyghtes that wolde juste made hem redy. And be than they were redy on horsebak there was seven hondred knyghtes. And kynge Arthure, Ban, and Bors, with the Archebysshop of Caunterbyry, and sir Ector, Kays fadir, they were in a place covirde with clothys of golde lyke unto an halle, with ladyes and jantillwomen for to beholde who dud beste and thereon to gyS a jugemente.

And kyng Arthure with the two kyngis lette departe the seven [11] hondred knyghtes in two partyes. And there were three hondred knyghtes of the realme of Benwyke and Gaule that turned on the othir syde. And they dressed their shyldis and began to couche hir sperys, many good knyghtes. So sir Gryfflet was the firste that sette oute, and to hym com a knyght, hys name was sir Ladynas, and they com so egirly togydir that all men had wondir, and they so sore fought that hir shyldis felle on pecis and both horse and man felle to the erthe, and both the Frensh knyght and the Englysh knyght lay so longe that all men wente they had bene dede. Whan Lucas the Butler saw sir Gryfflet ly so longe, he horsed hym agayne anone, and they too ded many mervelous dedis of armys with many bachelers.

Also sir Kay com oute of a bushemente with fyve knyghtes with hym, and they six smote othir six downe. But sir Kay dud that day many mervaylous dedis of armys, that there was none that dud so welle as he that day. Than there com Ladynas and Grastian, two knyghtes of Fraunse, and dud passynge well, that all men praysed them. Than com in sir Placidas, a good knyght, that mette with sir Kay and smote hym downe horse and man, wherefore sir Gryfflet was wroth and mette with sir Placidas so harde that horse and man felle to the erthe. But whan the fyve knyghtes wyst that sir Kay had a falle they were wroth oute of mesure and therewithal! ech of them fyve bare downe a knyght.

Whan kynge Arthur and the two kynges saw hem begynne wexe wroth on bothe partyes, they leped on smale hakeneyes and lette cry that all men sholde departe unto theire lodgynge. And so they wente home and unarmed them, and so to evynsonge and souper. And aftir souper the three kynges went into a gardyne and gaff the pryce unto sir Kay and unto sir Lucas the Butler and-unto sir Gryfflet. And than they wente unto counceyle, and with hem Gwenbaus, brothir unto kynge Ban and Bors, a wyse clerke; and thidir wente Ulphuns, Brastias and Merlion. And aftir they had ben in her counceyle they wente unto bedde. And on the morne they harde masse, and to dyner and so to theire counceyle, and made many argumentes what were beste to do.

So at the laste they were concluded that M erlion sholde go with a tokyn of kynge Ban, that was a rynge, unto hys men and kynge Bors; Gracian and Placidas sholde go agayne and kepe their castels and theire contreyes; and as for kynge Ban of Benwyke and kynge Bors of Gaule, they had ordayned them all thynge. And so they passed the see and com to Benwyke. And whan the people sawe kynge Bannys rynge, and Gracian and Placidas, they were glad and asked how theire kynge fared and made grete joy of their welfare. And accordyng unto theire soveraigne lordis desire, the men of warre made hem redy in all haste possible, so that they were fyftene thousand on horsebacke and foote, and they had grete plenté of vitayle by Merlions provisions. But Gracian and Placidas were leffte at home to furnysh and garnysh the castell for drede of kyng Claudas.

Ryght so Merlion passed the see well vitayled bothe by watir and by londe. And whan he com to the see he sente home the footemen agayne, and toke no me with hym but ten thousand men on horsebake, the moste party of men of armys; and schipped and passed the see into Inglonde and londed at Dovir. And thorow the wytte of Merlion he ledde the oste northwarde the pryvéyst wey that coude be thought, unto the foreste of Bedgrayne, and there in a valey lodged hym secretely. Than rode Merlion to Arthure and to the two kynges, and tolde hem how he had spedde, whereof they had grete mervayle that ony man on erthe myght spede so sone to go and com. So Merlion tolde them how ten thousande were in the forest of Bedgrayne well armed at all poyntis.

Than was there no more to sey, but to horsebak wente all the oste as Arthure had before provyded. So with twenty thousand he passed by nyght and day. But there was made such an ordinaunce afore by Merlyon that there sholde no man of warre ryde nothir go in no contrey on this syde Trente watir but if he had a tokyn frome kynge Arthure, wherethorow the kynges enemyes durst nat ryde as they dud tofore to aspye.

And so wythin a litill whyle the three kyngis com to the forest [12] of Bedgrayne and founde there a passynge fayre felyship and well besene, whereof they had grete joy, and vitayle they wanted none.

Thys was the causis of the northir hoste, that they were rered for the despite and rebuke that the six kyngis had at Carlyon. And the six kyngis by hir meanys gate unto them fyve othir kyngis; and thus they began to gadir hir people, and now they swore nother for welle nothyr we they sholde nat lyve tyll they had destroyed Arthure.

And than they made an othe, and the first that began the othe was the deuke of Canbenet, that he wolde brynge with hym fyve thousand men of armys, the which were redy on horsebakke. Than swore kynge Brandegoris of Strangore that he wolde brynge with hym fyve thousand men of armys on horsebacke. Than swore kynge Clarivaus of Northumbirlonde that he wolde brynge rthree thousand men of armys with hym. Than swore the Kynge with the Hondred Knyghtes that was a passynge good man and a yonge, that he wold brynge four thousand good men of armys on horsebacke. Than there swore kynge Lott, a passyng good knyght and fadir unto sir Gawayne, that he wolde brynge fyve thousand good men of armys on horsebak. Also ther swore kynge Uryens that was sir Uwaynes fadir of the londe of Goore, and he wolde brynge six thousand men of armys on horsebak. Also there swore kynge Idres of Cornuwaile that he wolde brynge fyve thousand men of armys on horsebake. Also there swore kynge Cradilmans to brynge fyve thousand men on horsebacke. Also there swore kyng Angwysshauns of Irelonde to brynge fyve thousand men of armys on horsebak. Also there swore kynge Nentres to brynge fyve thousand men on horsebak. Also there swore kynge Carados to brynge fyve thousand men of armys on horsebak. So hir hole oste was of clene men of armys: on horsebacke was fully fyffty thousand, and on foote ten thousand of good mennes bodyes.

Than they were sone redy and mounted uppon horsebacke, and sente forthe before the foreryders. For thes a eleven kynges in hir wayes leyde a sege unto the castell of Bedgrayne; and so they departed and drew towarde Arthure, and leffte a fewe to byde at the sege, for the castell of Bedgrayne was an holde of kynge Arthurs and the men that were within were kynge Arthurs men all.

[13] So by Merlyons advice there were sente foreryders to skymme the contrey; and they mette with the foreryders of the Northe and made hem to telle which way the oste com. And than they tolde kynge Arthure, and by kynge Ban and Bors his counceile they lette brenne and destroy all the contrey before them there they sholde ryde.

The Kynge of the Hondred Knyghtis that tyme mette a wondir dreme two nyghtes before the batayle: that there blew a grete wynde and blew downe hir castels and hir townys, and aftir that com a watir and bare hit all away. And all that herde of that swevyn seyde hit was a tokyn of grete batayle. Than by counceile of Merlion, whan they wyst which wey the an eleven kynges wolde ryde and lodge that nyght, at mydnyght they sette uppon them as they were in their pavilions. But the scowte-wacche by hir oste cryed: Lordis, to armes! for here be oure enemyes at youre honde!

[14] Than kynge Arthure and kynge Ban and Bors with hir good and trusty knyghtes sette uppon them so fersely that he made them overthrowe hir pavilions on hir hedis. But the eleven kynges by manly prouesse of armys toke a fayre champion, but there was slayne that morow tyde ten thousand good mennes bodyes. And so they had before hem a stronge passage; yet were there fyffty thousand of hardy men.

Than hit drew toward day. Now shall ye do by myne advice, seyde Merlyon unto the three kyngis, and seyde: I wolde kynge Ban and Bors with hir felyship of ten thousand men were put in a woode here besyde in an inbusshemente and kept them prevy, and that they be leyde or the lyght of the day com, and that they stire nat tyll that ye and youre knyghtes have fought with hem longe. And whan hit ys daylyght, dresse youre batayle evyn before them and the passage, that they may se all youre oste, for than woll they be the more hardy whan they se you but aboute twenty thousande, and cause hem to be the gladder to suffir you and youre oste to com over the passage.

All the three kynges and the hole barownes seyde how Merlion devised passynge well, and so hit was done.

So on the morn whan aythir oste saw othir, they of the Northe were well comforted. Than Ulphuns and Brastias were delyvirde three thousand men of armys, and they sette on them fersely in the passage, and slew on the ryght honde and on the lyffte honde that hit was wondir to telle. But whan the eleven kynges saw that there was so few a felyship that dud such dedis of armys, they were ashamed and sette on hem agayne fersely. And there was sir Ulphuns horse slayne, but he dud mervelously on foote. But the duke Estanse of Canbenet and kynge Clarivaunce of Northehumbirlonde were allwey grevously set on Ulphuns. Than sir Brastias saw his felow yfared so withall, he smote the duke with a spere, that horse and man felle downe. That saw kyng Claryvauns, and returned unto sir Brastias, and eythir smote othir so that horse and man wente to the erthe. And so they lay longe astoned, and theire horse knees braste to the harde bone.

Than com sir Kay the Senesciall with six felowis with hym and dud passynge well. So with that com the eleven kyngis, and there was Gryfflette put to the erth horse and man, and Lucas the Butler horse and man, by kynge Brandegoris and kynge Idres and kynge Angwyshaunce.

Than wexed the medlee passyng harde on both parties. Whan sir Kay saw sir Gryfflet on foote, he rode unto kynge Nentres and smote hym downe, and ledde his horse unto sir Gryfflette and horsed hym agayne. Also sir Kay with the same spere smote downe kynge Lotte and hurte hym passynge sore. That saw the Kynge with the Hondred Knyghtes and ran unto sir Kay and smote hym downe, and toke hys horse and gaff hym kynge Lotte, whereof he seyde gramercy. Whan sir Gryfflet saw sir Kay and sir Lucas de Butler on foote, he with a sherpe spere grete and square rode to Pynnel, a good man of armys, and smote horse and man downe, and than he toke hys horse and gaff hym unto sir Kay.

Than kynge Lotte saw kynge Nentres on foote, he ran unto Meliot de la Roche and smote hym downe horse and man, and gaff hym to kynge Nentres the horse and horsed hym agayne. Also the Kynge with the Hondred Knyghtes saw kynge Idres on foote, he ran unto Gwyniarte de Bloy and smote hym downe horse and man, and gaff kynge Idres the horse and horsed hym agayne. Than kynge Lotte smote downe Clarinaus de la Foreyste Saveage and gaff the horse unto duke Estans. And so whan they had horsed the kyngis agayne, they drew hem all eleven kynges togydir, and seyde they wolde be revenged of the damage that they had takyn that day.

The meanewhyle com in kyng Arthure with an egir countenans, and founde Ulphuns and Brastias on foote, in grete perell of dethe, that were fowle defoyled undir the horse feete. Than Arthure as a lyon ran unto kynge Cradilment of North Walis and smote hym thorow the lyffte syde, that horse and man felle downe. Than he toke the horse by the reygne and led hym unto Uphine and seyde, Have this horse, myne olde frende, for grete nede hast thou of an horse.

Gramercy, seyde Ulphuns.

Than kynge Arthure dud so mervaylesly in armys that all men had wondir. Whan the Kyng with the Hondred Knyghtes saw kynge Cradilmente on foote, he ran unto sir Ector, sir Kayes fadir, that was well ihorsed and smote horse and man downe, and gaff the horse unto the kynge and horsed hym agayne. And whan kynge Arthure saw that kynge ryde on sir Ectors horse he was wrothe, and with hys swerde he smote the kynge on the helme, that a quarter of the helme and shelde clave downe; and so the swerde carve downe unto the horse necke, and so man and horse felle downe to the grounde. Than sir Kay com unto kynge Morganoure, senesciall with the Kynge of the Hondred Knyghtes, and smote hym downe horse and man, and ledde the horse unto hys fadir, sir Ector.

Than sir Ector ran unto a knyght that hyght Lardans and smote horse and man downe, and lad the horse unto sir Brastias, that grete nede had of an horse and was gretly defoyled. Whan Brastias behelde Lucas the Butler that lay lyke a dede man undir the horse feete  and ever sir Gryflet dud mercyfully for to reskow hym, and there were allwayes fourtene knyghtes upon sir Lucas  and than sir Brastias smote one of them on the helme, that hit wente unto his tethe; and he rode unto another and smote hym, that hys arme flow into the felde; than he wente to the thirde and smote hym on the shulder, that sholdir and arme flow unto the felde. And whan Gryfflet saw rescowis he smote a knyght on the templis, that hede and helme wente of to the erthe; and Gryfflet toke that horse and lad hym unto sir Lucas, and bade hym mownte uppon that horse and revenge his hurtis  for sir Brastias had slayne a knyght tofore  and horsed sir Lucas.

Than sir Lucas saw kynge Angwysschaunce that nyghe had [15] slayne Maris de la Roche; and Lucas ran to hym with a sherpe spere that was grete, and he gaff hym suche a falle that the horse felle downe to the erthe. Also Lucas founde there on foote Bloyas de la Flaundres and sir Gwynas, two hardy knyghtes; and in that woodnes that Lucas was in, he slew two bachelers and horsed them agayne. Than wexed the batayle passynge harde one bothe partyes.

But kynge Arthure was glad that hys knyghtes were horsed agayne. And than they fought togiders, that the noyse and the sowne range by the watir and woode. Wherefore kynge Ban and Bors made hem redy and dressed theire shyldis and harneysse, and were so currageous that their enemyes shooke and byverd for egirnesse.

All thys whyle sir Lucas, Gwynas, Bryaunte, and Bellias of Flaundres helde stronge medlé agaynste six kynges, which were kynge Lott, kynge Nentres, kynge Brandegoris, kynge Idres, kyng Uriens and kynge Angwysshauns. So with the helpe of sir Kay and of sir Gryfflet they helde thes six kyngis harde, that unneth diey had ony power to deffende them. But whan kynge Arthure saw the batayle wolde nat be ended by no manner, he fared woode as a lyon and stirred his horse here and there on the ryght honde and on the lyffte honde, that he stynted nat tylle he had slayne twenty knyghtes. Also he wounded kynge Lotte sore on the shulder, and made hym to leve that grownde, for sir Kay with sir Gryfflet dud with kynge Arthure grete dedis of armys there.

Than sir Ulphuns, Brastias and sir Ector encountirde agaynste the duke Estans and kynge Cradilmante and kynge Clarivauns of Northhumbirlonde and kynge Carados and the Kynge with the Hondred Knyghtes. So thes kynges encountird with thes knyghtes, that they made them to avoyde the grounde. Than kynge Lotte made grete dole for his damagis and his felowis, and seyde unto the kyngis, But if we woll do as I have devised, we all shall be slayne and destroyed. Lette me have the Kynge with the Hondred Knyghtes, and kynge Angwysshaunce, and kynge Idres, and the duke of Canrbenetl And we fyve kyngis woll have ten thousand men of armys with us, and we woll go on one party whyle the six kynges holde the medlé with twelve thousand. And whan we se that ye have foughtyn with hem longe, than woll we com on freysshly; and ellis shall we never macche them, seyde kynge Lotte, but by thys means. So they departed as they here devised, and thes six kyngis made theire party stronge agaynste kynge Arthure and made grete warre longe in the meanwhyle.

Than brake the bushemente of kynge Banne and Bors; and Lionse and Phariaunce had that advaunte-garde, and they two knyghtes mette with kynge Idres and his felauship, and there began a grete medelé of brekyng of speres and smytyng of swerdes with sleynge of men and horses, that kynge Idres was nere discomfited. That saw kynge Angwysshaunce, and put Lyonses and Phariaunce in poynte of dethe, for the duke of Canbenet! com on with a grete felyship. So thes two knyghtes were in grete daungere of their lyves, that they were fayne to returne; but allweyes they rescowed hemselff and hir felyship merveylously. Whan kynge Bors saw the knyghtes put on bak hit greved hym sore. Than he com on so faste that his felyship semed as blak as inde. Whan kynge Lotte had aspyed kynge Bors, he knew hym well, and seyde, Jesu defende us from dethe and horryble maymes, for I se well we be in grete perell of dethe; for I se yondir a kynge, one of the moste worshipfullyst men, and the best knyghtes of the worlde be inclyned unto his felyship.

What ys he? seyde the Kynge with the Hundirde Knyghtes. Hit ys, he seyde, kynge Bors of Gaule. I mervayle, seyde he, how they com unto this contrey withoute wetynge of us all.

Hit was by Merlions advice, seyde a knyght.

As for me, seyde kynge Carados, I woll encountir with kynge Bors, and ye woll rescow me whan myster ys.

Go on, seyde they, for we woll all that we may.

Than kynge Carados and hys oste rode on a soffte pace tyll they com as nyghe kynge Bors as a bowe-draught. Than eythir lette theire horsys renne as faste as they myght. And Bleobris that was godson unto kynge Bors, he bare his chyeff standard; that was a passyng good knyght.

Now shall we se, seyde kynge Bors, how thes northirne Bretons can bere theire armys!

So kynge Bors encountird with a knyght and smote hym throwoute with a spere, that he felle dede unto the erthe; and aftirwarde drew hys swerde and dud mervaylous dedis of armys, that all partyes had grete wondir thereof. And his knyghtes fayled nat but dud hir parte. And kynge Carados was smytten to the erthe. With that com the Kynge with the Hondred Knyghtes and rescowed kynge Carados myghtyly by force of armys, for he was a passynge good knyght and but a yonge man.

Be than com into the felde kynge Ban as ferse as a lyon, with [16] bondis of grene and thereuppon golde.

A ha, seyde kynge Lott, we muste be discomfite, for yondir I se the moste valiante knyght of the worlde, and the man of moste renowne, for such two brethirne as ys kynge Ban and kynge Bors ar nat lyvynge. Wherefore we muste nedis voyde or dye, and but if we avoyde manly and wysely there ys but dethe.

So wan thes two kyngis, Ban and Bors, com into the batayle, they com in so fersely that the strokis redounded agayne fro the woode and the watir. Wherefore kynge Lotte wepte for pité and dole that he saw so many good knyghtes take their ende. But thorow the grete force of kynge Ban they made bothe the northirne batayles that were parted hurteled togidirs for grete drede. And the three kynges and their knyghtes slew on ever, that hit was pité to se and to beholde the multitude of peple that fledde.

But kyng Lott and the Kynge with the Hundred Knyghtes and kynge Morganoure gadred the peple togydir passynge knyghtly, and dud grete proues of armys, and helde the batayle all the day lyke harde. Whan the Kynge with the Hundred Knyghtes behelde the grete damage that kynge Ban dyd he threste unto hym with his horse and smote hym an hyghe on the helme a grete stroke and stoned hym sore. Than kynge Ban was wood wrothe with hym and folowed on hym fersely. The othir saw that and caste up hys shelde and spored hys horse forewarde, but the stroke of kynge Ban downe felle and carve a cantell of the shelde, and the swerde sloode downe by the hawbirke byhynde hys backe and kut thorow the trappoure of stele and the horse evyn in two pecis, that the swerde felle to the erth. Than the Kynge of the Hundred Knyghtes voyded the horse lyghtly, and with hys swerde he broched the horse of kynge Ban thorow and thorow. With that kynge Ban voyded lyghtly from the dede horse and smote at that othir so egirly on the helme that he felle to the erthe. Also in that ire he felde kynge Morganoure, and there was grete slawghtir of good knyghtes and muche peple.

Be that tyme com into the prees kynge Arthure and founde kynge Ban stondynge amonge the dede men and dede horse, fyghtynge on foote as a wood lyon, that there com none nyghe hym as farre as he myght reche with hys swerde; but he caught a grevous buffette, whereof kynge Arthure had grete pité. And kynge Arthure was so blody that by hys shylde there myght no man know hym, for all was blode and brayne that stake on his swerde and on hys shylde. And as kynge Arthure loked besyde hym he sawe a knyght that was passyngely well horsed. And therewith kynge Arthure ran to hym and smote hym on the helme, that hys swerde wente unto his teeth, and the knyght sanke downe to the erthe dede. And anone kynge Arthure toke hys horse by the rayne and ladde hym unto kynge Ban and seyde, Fayre brothir, have ye thys horse, for ye have grete myster thereof, and me repentys sore of youre grete damage.

Hit shall be sone revenged, seyde kynge Ban, for I truste in God myne hurte ys none suche but som of them may sore repente thys.I woll welle, seyde kynge Arthure, for I se youre dedys full actuall; nevertheless I myght nat com to you at that tyme.

But whan kynge Ban was mounted on horsebak, than there began a new batayle whych was sore and harde, and passynge grete slaughtir. And so thorow grete force kyng Arthure, kynge Ban, and kynge Bors made hir knyghtes alyght to wythdraw hem to a lytyll wood, and so over a litill ryvir; and there they rested hem, for on the nyght before they had no grete reste in the felde. And than the eleven kyngis put hem on an hepe all togydirs, as men adrad and oute of all comforte. But there was no man that myght passe them; they helde hem so harde togydirs bothe behynde and before that kynge Arthure had mervayle of theire dedis of armys and was passynge wrothe.

A, sir Arthure, seyde kynge Ban and kynge Bors, blame hem nat, for they do as good men ought to do. For be my fayth, seyde kynge Ban, they ar the beste fyghtynge men and knyghtes of moste prouesse that ever y saw other herde off speke. And the eleven kyngis ar men of grete worship; and if they were longyng to you, there were no kynge undir hevyn that had suche eleven kyngis nother off suche worship.

I may nat love hem, seyde kynge Arthure, for they wolde destroy me.

That know we well, seyde kynge Ban and kynge Bors, for they ar your mortall enemyes, and that hathe bene preved beforehonde. And thys day they have done their parte, and that ys grete pité of their wylfulnes.

Than all the eleven kynges drew hem togydir. And than seyde Lott, Lordis, ye muste do othirwyse than ye do, othir ellis the grete losses ys behynde: for ye may se what peple we have loste and what good men we lese because we wayte allweyes on thes footemen; and ever in savying of one of thes footemen we lese ten horsemen for hym. Therefore thys ys myne advise: lette us putte oure footemen frome us, for hit ys nere nyght. For thys noble kynge Arthure woll nat tarry on the footemen, for they may save hemselff: the woode ys nerehonde. And whan we horsemen be togydirs, looke every of you kyngis lat make such ordinaunce that none breke uppon payne of deth. And who that seeth any man dresse hym to fle lyghtly, that he be slayne; for hit ys bettir we sle a cowarde than thorow a coward all we be slayne. How sey ye? seyde kynge Lotte. Answere me, all ye kynges!

Ye say well, seyde kynge Nentres. So seyde the Kynge with the Hondred Knyghtes; the same seyde kynge Carados and kynge Uryens; so seyde kynge Idres and kynge Brandegoris; so dud kyng Cradilmasse and the duke of Canbenet; the same seyde kynge Claryaunce, and so dud kynge Angwysshaunce, and swore they wolde never fayle other for lyff nothir for dethe. And whoso that fledde all they sholde be slayne.

Than they amended their harneyse and ryghted their sneldis, and toke newe speris and sette hem on theire thyghes, and stoode stylle as hit had be a plumpe of woode. Whan kynge Arthure and kynge Ban and Bors behelde them and all hir knyghtes, they preysed them much for their noble chere of chevalry, for the hardyeste fyghters that ever they herde other saw.

So furthwith there dressed a fourty knyghtes, and seyde unto the three kynges they wolde breke their batayle. And thes were their namys: Lyonses, Phariaunce, Ulphuns, Brastias, Ector, Kayus, Lucas de Butler, Gryfflet la Fyse de Deu, Marrys de la Roche, Gwynas de Bloy, Bryaunte de la Foreyste Saveage, Bellaus, Morians of the Castel Maydyns, Flaundreus of the Castel of Ladyes, Annecians that was kynge Bors godson, a noble knyght, and Ladinas de la Rouse, Emerause, Caulas, Graciens le Castilion, Bloyse de la Case, and sir Colgrevaunce de Goore.

All thes knyghtes rode on before with sperys on theire thyghes and spurred their horses myghtyly. And the eleven kyngis with parte of hir knyghtes rushed furthe as faste as they myght with hir sperys, and there they dud on bothe partyes merveylous dedes of armys. So there com into the thycke of the prees Arthure, Ban, and Bors, and slew downeryght on bothe hondis, that hir horses wente in blood up to the fittlockys. But ever the eleven kyngis and the oste was ever in the visage of Arthure. Wherefore kynge Ban and Bors had grete mervayle consyderyng the grete slaughter that there was; but at the laste they were dryven abacke over a litill ryver.

With that com Merlion on a grete blacke horse and seyde unto kynge Arthure, Thou hast never done. Hast thou nat done inow? Of three score thousande thys day hast thou leffte on lyve but fyftene thousand! Therefore hit ys tyme to sey Who! for God ys wroth with the for thou woll never have done. For yondir a eleven kynges at thys tyme woll nat be overthrowyn, but and thou tary on them ony lenger thy fortune woll turne and they shall encres. And therefore withdraw you unto youre lodgynge and reste you as sone as ye may, and rewarde youre good knyghtes with golde and with sylver, for they have well deserved hit. There may no ryches be to dere for them, for of so fewe men as ye have there was never men dud more worshipfully in proues than ye have done to-day: for ye have macched thys day with the beste fyghters of the worlde.

That ys trouthe, seyde kynge Ban and Bors.

Than Merlyon bade hem, Withdraw where ye lyste, for thys three yere I dare undirtake they shall nat dere you; and by that tyme ye shall hyre newe tydyngis. Than Merlion seyde unto Arthure, Thes eleven kyngis have more on hande than they are ware off, for the Sarezynes ar londed in their contreies me than fourty thousande, and brenne and sle and have leyde syege to the castell Wandesborow, and make grete destruction: therefore drede you nat thys yere. Also, sir, all the goodis that be gotyn at this batayle lette hit be serched, and whan ye have hit in your hondis lette hit be geffyn frendly unto thes two kyngis, Ban and Bors, that they may rewarde their knyghtes wythall: and that shall cause straungers to be of bettir wyll to do you servyse at nede. Also ye be able to rewarde youre owne knyghtes at what tyme somever hit lykith you.

Ye sey well, seyde Arthure, and as thou haste devised so shall hit be done.

Whan hit was delyverde to thes kynges, Ban and Bors, they gaff the godis as frely to theire knyghtes as hit was gevyn to them.

Than Merlion toke hys leve of kynge Arthure and of the two kyngis, for to go se hys mayster Bloyse that dwelled in Northumbirlonde. And so he departed and com to hys mayster that was passynge glad of hys commynge. And there he tolde how Arthure and the two kynges had spedde at the grete batayle, and how hyt was endyd, and tolde the namys of every kynge and knyght of worship that was there. And so Bloyse wrote the batayle worde by worde as Merlion tolde hym, how hit began and by whom, and in lyke wyse how hit was ended and who had the worst. And all the batayles that were done in Arthurs dayes, Merlion dud hys mayster Bloyse wryte them. Also he dud wryte all the batayles that every worthy knyght ded of Arthurs courte.

So aftir this Merlion departed frome his mayster and com to kynge Arthure that was in the castell of Bedgrayne, that was one of the castels that stondith in the foreyste of Sherewood. And Merlion was so disgysed that kynge Arthure knewe hym nat, for he was all befurred in blacke shepis skynnes, and a grete payre of bootis, and a boowe and arowis, in a russet gowne, and brought wylde gyese in hys honde. And hit was on the morne aftir Candilmasse day. But kynge Arthure knew hym nat.

Sir, seyde Merlion unto the kynge, woll ye geff me a gyffte?

Wherefore, seyde kynge Arthure, sholde I gyff the a gyffte, chorle?

Sir, seyd Merlion, ye were bettir to gyff me a gyffte that ys nat in youre honde than to lose grete rychesse. For here in the same place there the grete batayle was, ys grete tresoure hydde in the erthe.

Who tolde the so, chorle?

Sir, Merlyon tolde me so, seyde he.

Than Ulphuns and Brastias knew hym well inowghe and smyled.

Sir, seyde thes two knyghtes, hit ys Merlion that so spekith unto you.

Than kynge Arthure was gretly abaysshed and had mervayle of Merlion, and so had kynge Ban and Bors. So they had grete disporte at hym.

Than in the meanewhyle there com a damesell that was an erlis doughter; hys name was Sanam and hir name was Lyonors, a passynge fayre damesell. And so she cam thidir for to do omage as other lordis ded after that grete batayle. And kynge Arthure sette hys love gretly on hir, and so ded she uppon hym, and so the kynge had ado with hir and gate on hir a chylde. And hys name was Borre, that was aftir a good knyght and of the Table Rounde.

Than ther com worde that kynge Ryens of North Walis made grete warre on kynge Lodegreaunce of Camylarde, for the whiche kynge Arthure was wrothe, for he loved hym welle and hated kyng Royns, for allwayes he was agenst hym.

So by ordinauns of the three kynges ther were sente home unto Benwyke all that wolde departe, for drede of kynge Claudas. Thes knyghtes: Pharyaunce, Anthemes, Graciens, and Lyonses Payarne were the leders of them that sholde kepe the two kynges londis.

And than kynge Arthure, kynge Ban and kynge Bors departed [18] with hir felyship, a twenty thousand, and cam within seven dayes into the contrey of Camylarde; and there rescowed kynge Lodegraunce, and slew there muche people of kynge Ryons, unto the numbir of ten thousand, and putte hem to flyght. And than had thes thre kynges grete chere of kynge Lodegraunce, and he thanked them of theire grete goodnes that they wolde revenge hym of his enemyes.

And there had Arthure the firste syght of queene Gwenyvere, the kyngis doughter of the londe of Camylarde, and ever afftir he loved hir. And aftir they were wedded, as hit tellith in the booke.

So breffly to make an ende, they took there leve to go into hir owne contreyes, for kynge Claudas dud grete destruction on their londis. Than seyde Arthure, I woll go with you.

Nay, seyde the kyngis, ye shall nat at thys tyme, for ye have much to do yet in thys londe. Therefore we woll departe. With the grete goodis that we have gotyn in this londe by youre gyfftis we shall wage good knyghtes and withstonde the kynge Claudas hys malice, for, by the grace of God, and we have nede, we woll sende to you for succour. And ye have nede, sende for us, and we woll nat tarry, by the feythe of oure bodyes.

Hit shall nat nede, seyde Merlion, thes two kynges to com agayne in the wey of warre; but I know well kynge Arthure may nat be longe frome you. For within a yere or two ye shall have grete nede, than shall he revenge you of youre enemyes as ye have done on his.

For thes eleven kyngis shall dye all in one day by the grete myght and prouesse of armys of two valyaunte knyghtes,  as hit tellith aftir. Hir namys ben Balyne le Saveage and Balan, hys brothir, that were merveylous knyghtes as ony was the lyvynge.

Now turne we unto the eleven kynges that returned unto a cité that hyght Surhaute, which cité was within kynge Uriens londe; and there they refreysshed them as well as they myght, and made lechys serche for their woundis and sorowed gretly for the deth of hir people. So with that there com a messyngere and tolde how there was comyn into theyre londis people that were lawles, as well as Sarezynes a fourty thousande, and have brente and slayne all the people that they may com by withoute mercy, and have leyde sege unto the castell Wandesborow.

Alas! seyde the eleven kyngis, here ys sorow uppon sorow, and if we had nat warred agaynste Arthure as we have done, he wolde sone a revenged us. And as for kynge Lodegreaunce, he lovithe Arthure bettir than us; and as for kynge Royens, he hath ynow ado with kynge Lodegreauns, for he hath leyde sege unto hym.

So they condescended togydir to kepe all the marchis of Cornuwayle, of Walis, and of the Northe. So firste they put kynge Idres in the cité of Nauntis in Bretayne with four thousand men of armys to wacche bothe watir and the londe. Also they rput in the cyté of Wyndesan kynge Nauntres of Garlott with four thousand knyghtes to watche both on water and on lond. Also they had of othir men of warre me than eyght thousand for to fortefye all the fortresse in the marchys of Cornuwayle. Also they put me kyngis in all the marchis of Walis and Scotlonde with many good men of armys, and so they kept hem togydirs the space of three yere and ever alyed hem with myghty kynges and dukis. And unto them felle kynge Royns of Northe Walis which was a myghty kynge of men, and Nero that was a myghty man of men. And all thys whyle they furnysshed and garnysshed hem of good men of armys and vitayle and of all maner of ablemente that pretendith to warre, to avenge hem for the batayle of Bedgrayne, as hit tellith in the booke of adventures.

Than aftir the departynge of kynge Bans and Bors, kynge Arthure rode unto the cité of Carlyon. And thydir com unto hym kynge Lottis wyff of Orkeney in maner of a message, but she was sente thydir to aspye the courte of kynge Arthure, and she com rychely beseyne with hir four sonnes, Gawayne, Gaheris, Aggravayne and Gareth, with many other knyghtes and ladyes, for she was a passynge fayre lady. Wherefore the kynge caste grete love unto hir and desired to ly by her. And so they were agreed, and he begate uppon hir sir Mordred. And she was syster on the modirs syde Igrayne unto Arthure. So there she rested hir a monthe, and at the laste she departed.

Than the kynge dremed a mervaylous dreme whereof he was sore adrad. But all thys tyme kynge Arthure knew nat kynge Lottis wyff was his sister. But thus was the dreme of Arthure: hym thought there was com into hys londe gryffens and serpentes, and hym thought they brente and slowghe all the people in the londe; and than he thought he fought with them and they dud hym grete harme and wounded hym full sore, but at the laste he slew hem.

Whan the kynge waked, he was passynge hevy of hys dreme; and so to putte hit oute of thought he made hym redy with many knyghtes to ryde on huntynge. And as sone as he was in the foreste, the kynge saw a grete harte before hym. Thys harte woll I chace, seyde kynge Arthure. And so he spurred hys horse and rode aftir longe, and so be fyne force oftyn he was lyke to have smytten the herte. Wherefore as the kynge had chased the herte so longe that hys horse lost his brethe and felle downe dede, than a yoman fette the kynge another horse.

So the kynge saw the herte unboced and hys horse dede, he sette hym downe by a fowntayne, and there he felle downe in grete thought. And as he sate so hym thought he herde a noyse of howundis to the som of thirty, and with that the kynge saw com towarde hym the strongeste beste that ever he saw or herde of. So thys beste wente to the welle and dranke, and the noyse was in the bestes bealy lyke unto the questyng of thirty coupyl houndes, but alle the whyle the beest dranke there was no noyse in the bestes bealyl. And therewith the beeste departed with a grete noyse, whereof the kynge had grete mervayle. And so he was in a grete thought, and therewith he felle on slepe.

Ryght so there com a knyght on foote unto Arthure, and seyde, Knyght full of thought and slepy, telle me if thou saw any strange beeste passe thys way.

Such one saw I, seyde kynge Arthure, that ys paste nye two myle. What wolde ye with that beeste? seyde Arthure.

Sir, I have folowed that beste longe and kylde myne horse, so wolde God I had another to folow my queste.

Ryght so com one with the kyngis horse. And whan the knyght saw the horse he prayde the kynge to gyff hym the horse, for I have folowed this queste thys twelve-monthe, and othir I shall encheve hym othir blede of the beste bloode in my body. Whos name was kynge Pellynor that tyme folowed the questynge beste, and afftir hys dethe sir Palomydes folowed hit.

[20] Sir knyght, seyd the kynge, leve that queste and suffit me to have hit, and I woll folowe hit anothir twelve-monthe.

A, foole! seyde the kynge unto Arthure, hit ys in vayne thy desire, for hit shall never be encheved but by me other by my nexte kynne.

And therewithe he sterte unto the kyngis horse and mownted into the sadyl and seyde, Gramercy, for this horse ys myne owne.

Well, seyde the kynge, thou mayste take myne horse by force, but and I myght preve hit I wolde weete whether thou were bettir worthy to have hym or I.

Whan the kynge herde hym sey so he seyde, Seke me here whan thou wolte, and here nye thys welle thou shalte fynde me, rand soo passed on his weye.

Thenne the kyng sat in a study and bade hys men fecche another horse as faste as they myght. Ryght so com by hym Merlyon lyke a chylde of fourtene yere of ayge and salewed the kynge and asked hym whye he was so pensyff.

I may well be pensiff, seyde the kynge, for I have sene the mervaylist syght that ever I saw.

That know I well, seyde Merlyon, as welle as thyselff, and of all thy thoughtes. But thou arte a foole to take thought for hit that woll nat amende the. Also I know what thou arte, and who was thy fadir, and of whom thou were begotyn: for kynge Uther was thy fadir and begate the on Igrayne.

That ys false! seyde kynge Arthure. How sholdist thou know hit, for thou arte nat so olde of yerys to know my fadir?

Yes, seyde Merlyon, I know hit bettir than ye or ony man lyvynge.

I woll nat beleve the, seyde Arthure, and was wrothe with the chylde.

So departed Merlyon, and com ayen in the lyknesse of an olde man of four score yere of ayge, whereof the kynge was passynge glad, for he semed to be ryght wyse. Than seyde the olde man, Why ar ye so sad?

I may well be sad, seyde Arthure, for many thynges. For ryght now there was a chylde here, and tolde me many thynges that mesemythe he sholde nat knowe, for he was nat of ayge to know my fadir.

Yes, seyde the olde man, the chylde tolde you trouthe, and more he wolde a tolde you and ye wolde a suffirde hym. But ye have done a thynge late that God ys displesed with you, for ye have lyene by youre syster and on hir ye have gotyn a childe that shall destroy you and all the knyghtes of youre realme.

What ar ye, seyde Arthure, that telle me thys tydyngis?

Sir, I am Merlion, and I was he in the chyldis lycknes.

A, seyde the kynge, ye ar a mervaylous man! But I mervayle muche of thy wordis that I mou dye in batayle.

Mervayle nat, seyde Merlion, for hit ys Goddis wylle that youre body sholde be punyssed for your fowle dedis. But I ought ever to be hevy, seyde Merlion, for I shall dye a shamefull dethe, to be putte in the erthe quycke; and ye shall dey a worshipfull dethe.

And as they talked thus, com one with the kyngis horse, and so the kynge mownted on hys horse, and Merlion on anothir, and so rode unto Carlyon. And anone the kynge askyd Ector and Ulphuns how he was begotyn, and they tolde hym how kynge Uther was hys fadir, and quene Igrayne hys modir.

So Merlion tolde me. I woll that my modir be sente for, that I myght speke with hir. And if she sey so hirselff, than woll I beleve hit.

So in all haste the quene was sente for, and she brought with hir Morgan le Fay, hir doughter, that was a fayre lady as ony myght be. And the kynge welcommed Igrayne in the beste maner. Ryght so com in Ulphuns and seyde opynly, that the kynge and all myght [21] hyre that were fested that day, Ye ar the falsyst lady of the worde, and the moste traytoures unto the kynges person.

Beware, seyde kynge Arthure, what thou seyste: thou spekiste a grete worde.

Sir, I am well ware, seyde Ulphuns, what I speke, and here ys my gloove to preve hit uppon ony man that woll sey the contrary: that thys quene Igrayne ys the causer of youre grete damage and of youre grete warre, for and she wolde have uttirde hit in the lyfif of Uther of the birth of you, and how ye were begotyn, than had ye never had the mortall warrys that ye have had. For the moste party of your barownes of youre realme knewe never whos sonne ye were, ne of whom ye were begotyn; and she that bare you of hir body sholde have made hit knowyn opynly, in excusynge of hir worship and youres, and in lyke wyse to all the realme. Wherefore I preve hir false to God and to you and to all youre realme. And who woll sey the contrary, I woll preve hit on hys body.

Than spake Igrayne and seyde,I am a woman and I may nat fyght; but rather than I sholde be dishonoured, there wolde som good man take my quarell. But, thus she seyde, Merlion knowith well, and ye, sir Ulphuns, how kynge Uther com to me into the castell of Tyntagyl in the lyknes of my lorde that was dede thre owres tofore, and there begate a chylde that nyght uppon me, and aftir the thirtenth day kynge Uther wedded me. And by his commaundemente, whan the chylde was borne, hit was delyvirde unto Merlion and fostred by hym. And so I saw the childe never aftir, nothir wote nat what ys hys name; for I knew hym never yette.

Than Ulphuns seyde unto Merlion, Ye ar than more to blame than the queene.

Sir, well I wote I bare a chylde be my lorde kynge Uther, but I wote never where he ys becom.

Than the kynge toke Merlion by the honde seying thys wordis: Ys this my modir?

Forsothe, sir, yee.

And therewith com in sir Ector, and bare wytnes how he fostred hym by kynge Uthers commaundemente. And therewith kyng Arthure toke his modir, quene Igrayne, in hys armys and kyssed her, and eythir wepte uppon other. Than the kynge lete make a feste that lasted eyght dayes.

So on a day there com into the courte a squyre on horsebacke ledynge a knyght tofore hym, wounded to the deth, and tolde how there was a knyght in the foreste that had rered up a pavylon by a welle, that hath slayne my mayster, a good knyght: hys name was Myles. Wherefore I besech you that my maystir may be buryed, and that som knyght may revenge my maystirs dethe.

Than the noyse was grete of that knyghtes dethe in the courte, and every man seyde hys advyce. Than com Gryfflet that was but a squyre, and he was but yonge, of the ayge of the kyng Arthur.

So he besought the kynge for all hys servyse that he had done hym to gyff hym the Order of Knyghthoode.

Thou arte but yonge and tendir of ayge, seyd kynge Arthure, for [22] to take so hyghe an order uppon you.

Sir, seyde Gryfflett, I beseche you to make me knyght.

Sir, seyde Merlion, hit were pité to lose Gryfflet, for he woll be a passynge good man whan he ys of ayge, and he shall abyde with you the terme of hys lyff. And if he aventure his body with yondir knyght at the fountayne, hit ys in grete perell if ever he com agayne, for he ys one of the beste knyghtes of the worlde and the strengyst man of armys.

Well, seyde Arthure, at thyne owne desire thou shalt be made knyght.

So at the desyre of Gryflet the kynge made hym knyght. Now, seyde Arthure unto Gryfflet, sith I have made the knyght, thou muste gyff me a gyffte.

What ye woll, seyde Gryfflet.

Thou shalt promyse me by thy feyth of thy body, whan thou haste justed with that knyght at the fountayne, whether hit falle ye be on horsebak othir on foote, that ryght so ye shall com agayne unto me withoute makynge ony more debate.

I woll promyse you, seyde Gryfflet, as youre desire ys.

Than toke Gryfflet hys horse in grete haste and dressed hys shelde and toke a spere in hys honde, and so he rode a grete walop tylle he com to the fountain. And thereby he saw a ryche pavilion, and thereby undir a cloth stood an horse well sadeled and brydyled, and on a tre hynge a shelde of dyvers coloures, and a grete spere thereby. Than Gryfflet smote on the shylde with the butte of hys spere, that the shylde felle downe.

With that the knyght com oute of the pavilion and seyde, Fayre knyght, why smote ye downe my shylde?

Sir, for I wolde juste with you, seyde Gryfflet.

Sir, hit ys bettir ye do nat, seyde the kynge, for ye ar but yonge and late made knyght, and youre myght ys nat to myne.

As for that, seyde Gryfflet, I woll jouste with you.

That ys me loth, seyde the knyght, but sitthyn I muste nedis, I woll dresse me thereto. Of whens be ye? seyde the knyght.

Sir, I am of kynge Arthurs courte.

So the two knyghtes ran togydir, that Gryfflettis spere all toshevirde. And therewithall he smote Gryfflet thorow the shelde and the lyffte syde, and brake the spere, that the truncheon stake in hys body, and horse and man felle downe to the erthe.

Whan the knyght saw hym ly so on the grounde he alyght and was passyng hevy, for he wente he had slayne hym. And than he unlaced hys helme and gate hym wynde; and so with the troncheon he sette hym on his horse and gate hym wynde, and so betoke hym to God and seyde, He had a myghty herte! And seyde, If he myght lyve, he wolde preve a passyng good knyght, and so rode forthe sir Gryfflet unto the courte, whereof passyng grete dole was made for hym. But thorow good lechis he was heled and saved.

Ryght so com into the courte twelve knyghtes that were aged men, whiche com frome the Emperoure of Rome. And they asked of Arthure trwage for hys realme, othir ellis the Emperour wolde destroy hym and all hys londe.

Well, seyde kynge Arthure, ye ar messyngers: therefore ye may sey what ye woll, othir ellis ye sholde dye therefore. But thys ys myne answere: I owghe the Emperour no trewage, nother none woll I yelde hym, but on a fayre fylde I shall yelde hym my trwage, that shall be with a sherpe spere othir ellis with a sherpe swerde. And that shall nat be longe, be my fadirs soule Uther!

And therewith the messyngers departed passyngly wrothe, and kyng Arthure as wrothe; for in an evyll tyme com they. But the kynge was passyngly wrothe for the hurte of sir Gryfflet, and so he commaunded a prevy man of hys chambir that or hit were day his beste horse and armoure and all that longith to my person be withoute the cité or tomorow day. Ryght so he mette with his man and his horse, and so mownted up, and dressed his shelde and toke hys spere, and bade hys chambirlayne tary there tylle he com agayne.

And so Arthure rode a soffte pace tyll hit was day. And than was he ware of thre chorlys chasyng Merlion and wolde have slayne hym. Than the kynge rode unto them and bade hem: Fie, chorlis! Than they fered sore whan they sawe a knyght com, and fledde.

A, Merlion! seyde Arthure, here haddist thou be slayne for all thy crafftis, had nat I bene.

Nay, seyde Merlyon, nat so, for I cowde a saved myselffe and I had wolde. But thou arte more nere thy deth than I am, for thou goste to thy dethe warde, and God be nat thy frende.

So as they wente thus talkynge, they com to the fountayne and the ryche pavilion there by hit. Than kynge Arthure was ware where sate a knyght armed in a chayre.

Sir knyght, seyde Arthure, for what cause abydist thou here, that there may no knyght ryde thys way but yf he juste with the? I rede the to leve that custom.

Thys custom, seyde the knyght, have I used and woll use magré who seyth nay. And who that ys agreved with my custum lette hym amende hit.

That shall I amende, seyde Arthure.

And I shall defende the, seyde the knyght. And anone he toke hys horse, and dressed hys shelde and toke a grete spere in hys honde, and they come togydir so harde that eythir smote other in mydde the shyldis, that all to-shevird theire speris.

Therewith anone Arthure pulled oute his swerde.

Nay, nat so, seyde the knyght, hit ys bettir that we twayne renne more togydirs with sherpe sperys.

I woll well, seyde Arthure, and I had ony me sperys here.

I have inow, seyde the knyght.

So there com a squyre and brought forthe two sperys, and Arthure chose one and he another. So they spurred theire horsis and come togydir with all theire myghtes, that eyther brake their sperys to their hondis. Than Arthure sette honde on his swerde.

Nay, seyde the knyght, ye shall do bettir. Ye ar a passyng good juster as ever y mette withall, and onys for the hyghe Order of Knyghthode lette us jouste agayne.

I assente me, seyde Arthure.

And anone there was brought forth two grete sperys, and anone every knyght gate a spere; and therewith they ran togiders, that Arthures spere all to-shevirde. But this other knyght smote hym so harde in myddis the shelde that horse and man felle to the erthe.

And therewith Arthure was egir, and pulde oute hys swerde, and seyde, I woll assay the, sir knyght, on foote, for I have loste the honoure on horsebacke, seyde the kynge.

Sir, I woll be on horsebacke stylle to assay the.

Than was Arthure wrothe and dressed his shelde towarde hym with his swerde drawyn. Whan the knyght saw that he alyght, for hym thought no worship to have a knyght at such avayle, he to be on horsebacke and hys adversary on foote, and so he alyght and dressed his shelde unto Arthure. And there began a stronge batayle with many grete strokis, and so they hew with hir swerdis, that the cantels flowe unto the feldys, and muche bloode they bledde bothe, that all the place thereas they fought was ovirbledde with bloode. And thus they fought longe and rested them. And than they went to the batayle agayne, and so hurteled togydirs lyke too rammes that aythir felle to the erthe. So at the laste they smote togyders, that bothe hir swerdys mette evyn togyders. But kynge Arthurs swerde brake in two pecis, wherefore he was hevy.

Than seyde the knyght unto Arthure, Thou arte in my daungere, whethir me lyste to save the or sle the; and but thou yelde the to me as overcom and recreaunte, thou shalt dey.

As for that, seyde kynge Arthure, dethe ys wellcom to me whan hit commyth. But to yelde me unto the I woll nat!

And therewithall the kynge lepte unto kynge Pellynore, and toke hym by the myddyll, and overthrew hym, and raced of hys helme. So whan the knyght felte that, he was adradde, for he was a passynge bygge man of myght. And so forthewith he wrothe Arthure undir hym and raced of hys helme, and wolde have smytten off hys hede.

And therewithal! com Merlion and seyde, Knyght, holde thy honde, for and thou sle that knyght thou puttyst thys realme in the gretteste damage that evir was realme: for thys knyght ys a man of more worshyp than thou wotist off.

Why, what ys he? seyde the knyght.

For hit ys kynge Arthure, seyde Merlyon.

Than wolde he have slayne hym for drede of hys wratthe, and so he lyffte up hys swerde. And therewith Merlion caste an inchauntemente on the knyght, that he felle to the erthe in a grete slepe. Than Merlion toke up kynge Arthure and rode forthe on the knyghtes horse.

Alas! seyde Arthure, what hast thou do, Merlion? Hast thou slayne thys good knyght by thy craufftis? For there lyvith nat so worshipffull a knyght as he was. For I had levir than the stynte of my londe a yere that he were on lyve.

Care ye nat, seyde Merlion, for he ys holer than ye: he ys but on slepe and woll awake within thys owre. I tolde you, seyde Merlyon, what a knyght he was. Now here had ye be slayne had I nat bene. Also there lyvith nat a bygger knyght than he ys one; and afftir this he shall do you goode servyse. And hys name ys kynge Pellinore, and he shall have two sonnes that shall be passyng good men as ony lyvynge: save one in thys worlde they shall have no felowis of prouesse and of good lyvynge, and hir namys shall be Percyvall and sir Lamorake of Walis. And he shall telle you the name of youre owne son begotyn of youre syster, that shall be the destruccion of all thys realme.

Ryght so the kynge and he departed and wente unto an ermytage, [25] and there was a good man and a grete leche. So the ermyte serched the kynges woundis and gaff hym good salves. And so the kyng was there three dayes, and than wer his woundis well amended, that he myght ryde and goo; and so departed.

And as they rode, kynge Arthur seyde, I have no swerde.

No force, seyde Merlyon, hereby ys a swerde that shall be youre, and I may.

So they rode tyll they com to a laake that was a fayre watir and brode. And in the myddis Arthure was ware of an arme clothed in whyght samyte, that helde a fayre swerde in that honde.

Lo, seyde Merlion, yondir ys the swerde that I spoke off.

So with that they saw a damesell goynge uppon the laake.

What damoysel is that? said Arthur.

That is the Lady of the Lake, seyde Merlion. There ys a grete roche, and therein ys as fayre a paleyce as ony on erthe, and rychely besayne. And thys damesel woll come to you anone, and than speke ye fayre to hir, that she may gyff you that swerde.

So anone com this damesel to Arthure and salewed hym, and he hir agayne.

Damesell, seyde Arthure, what swerde ys that yondir that the arme holdith aboven the watir? I wolde hit were myne, for I have no swerde.

Sir Arthure, seyde the damesel, that swerde ys myne, and if ye woll gyff me a gyffte whan I aske hit you, ye shall have hit.

Be my feyth, seyde Arthure, I woll gyff you what gyffte that ye woll aske.

Well, seyde the damesell, go ye into yondir barge, and rowe yourselffe to the swerde, and take hit and the scawberde with you. And I woll aske my gyffte whan I se my tyme.

So kynge Arthure and Merlion alyght and tyed their horsis unto two treys; and so they wente into the barge. And whan they come to the swerde that the honde hylde, than kynge Arthure toke hit up by the hondils and bare hit with hym, and the arme and the honde wente undir the watir. And so he com unto the londe and rode forthe.

And kynge Arthure saw a ryche pavilion.

What signifieth yondir pavilion?

Sir, that ys the knyghtes pavilys that ye fought with laste, sir Pellynore; but he ys oute. He ys nat at home, for he hath had ado with a knyght of youres that hyght Egglame, and they had foughtyn togyddyr; but at the laste Egglame fledde, and ellis he had bene dede, and he hath chaced hym evyn to Carlion. And we shall mete with hym anone in the hygheway.

That ys well seyde, seyde Arthure. Now have I a swerde I woll wage batayle with hym and be avenged on hym.

Sir, seyde Merlion, nat so; for the knyght ys wery of fyghtynge and chasynge, that ye shall have no worship to have ado with hym. Also he woll nat lyghtly be macched of one knyght lyvynge, and therefore hit ys my counceile: latte hym passe, for he shall do you good servyse in shorte tyme, and hys sonnes afftir hys dayes. Also ye shall se that day in shorte space that ye shall be ryght glad to gyff hym youre syster to wedde for hys good servyse. Therefore have nat ado with hym whan ye se hym.

I woll do as ye avise me.

Than kynge Arthure loked on the swerde and lyked hit passynge well. Than seyde Merlion, Whethir lyke ye better the swerde othir the scawberde?

I lyke bettir the swerde, seyde Arthure.

Ye ar the more unwyse, for the scawberde ys worth ten of the swerde; for whyles ye have the scawberde uppon you, ye shall lose no blood, be ye never so sore wounded. Therefore kepe well the scawberde allweyes with you.

So they rode unto Carlion; and by the wey they mette with kynge Pellinore. But Merlion had done suche a crauffte unto kynge Pellinore saw nat kynge Arthure, and so passed by withoute ony wordis.

I mervayle, seyde Arthure, that the knyght wold nat speke.Sir, he saw you nat; for had he seyne you, ye had nat lyghtly parted.

So they com unto Carlion, wherof hys knyghtes were passynge glad. And whan they herde of hys adventures, they mervayled that he wolde joupardé his person so alone. But all men of worship seyde hit was myrry to be under such a chyfftayne that wolde putte hys person in adventure as other poure knyghtis ded.

So thys meanewhyle com a messyngere frome kynge Royns of Northe Walis, and kynge he was of all Irelonde and of lies. And this was hys message, gretynge well kyng Arthure on thys maner of wyse, sayng that kynge Royns had discomfite and overcom eleven kyngis, and every of them dud hym omage. And that was thus to sey they gaff theire beardes clene flayne off, as much as was bearde; wherefore the messyngere com for kynge Arthures berde. For kynge Royns had purfilde a mantell with kynges berdis, and there lacked one place of the mantell; wherefore he sente for hys bearde, othir ellis he wolde entir into his londis and brenne and sle, and nevir leve tylle he hathe the hede and the bearde bothe.

Well, seyde Arthure, thou haste seyde thy message, the whych ys the moste orgulus and lewdiste message that evir man had isente unto a kynge. Also thou mayste se my bearde ys full yonge yet to make off a purphile. But telle thou thy kynge thus, that I owghe hym none homage ne none of myne elders; but or hit be longe to, he shall do me omage on bothe his knees, other ellis he shall lese hys hede, by the fayth of my body! For thys ys the moste shamefullyste message that ever y herde speke off. I have aspyed thy kynge never yette mette with worshipfull man. But telle hym I woll have hys hede withoute he do me omage.

Than thys messyngere departed.

Now ys there ony here that knowyth kynge Royns?

Than answerde a knyght that hyght Naram, Sir, I know the kynge well: he ys a passynge good man of hys body as fewe bene lyvynge and a passynge proude man. And, sir, doute ye nat he woll make on you a myghty puyssaunce.

Well, seyde Arthure, I shall ordayne for hym in shorte tyme.

[28] Than kynge Arthure lette sende for all the children that were borne in May-day, begotyn of lordis and borne of ladyes; for Merlyon tolde kynge Arthure that he that sholde destroy hym and all the londe sholde be borne on May-day. Wherefore he sente for hem all in payne of dethe, and so there were founde many lordis sonnys and many knyghtes sonnes, and all were sente unto the kynge. And so was Mordred sente by kynge Lottis wyff. And all were putte in a shyppe to the se; and som were four wekis olde and som lesse. And so by fortune the shyppe drove unto a castelle, and was all to-ryven and destroyed the moste party, save that Mordred was cast up, and a good man founde hym, and fostird hym tylle he was fourtene yere of age, and than brought hym to the courte, as hit rehersith aftirward and towarde the ende of the MORTE ARTHURE.

So, many lordys and barownes of thys realme were displeased for hir children were so loste; and many putte the wyght on Merlion more than of Arthure. So what for drede and for love, they helde their pece.

But whan the messynge com to the kynge Royns, than was he woode oute of mesure, and purveyde hym for a grete oste, as hit rehersith aftir in the BOOKE OF BALYNE LE SAVEAGE that folowith nexte aftir: that was the adventure how Balyne gate the swerde.


II. BALIN OR THE KNIGHT WITH THE TWO SWORDS

[1] AFFTIR the deth of Uther regned Arthure, hys son, which had grete warre in hys dayes for to gete all Inglonde into hys honde; for there were many kyngis within the realme of Inglonde and of Scotlonde, Walys and Cornuwayle.

So hit befelle on a tyme whan kynge Arthure was at London, ther com a knyght and tolde the kynge tydyngis how the kynge Royns of Northe Walis had rered a grete numbir of peple and were entred in the londe and brente and slew the kyngis trew lyege people.

Iff thys be trew, seyde Arthure, hit were grete shame unto myne astate but that he were myghtyly withstonde.

Hit ys trouthe, seyde the knyght, for I saw the oste myselff.Well, seyde the kynge, I shall ordayne to wythstonde hys malice. Than the kynge lette make a cry that all the lordis, knyghtes and jantilmen of armys sholde draw unto the castell called Camelot in the dayes, and there the kynge wolde lette make a counceile generall and a grete justis. So whan the kynge was com thidir with all his baronage and logged as they semed beste, also there was com a damoisel the which was sente frome the grete Lady Lyle of Avilion. And whan she com before kynge Arthure she tolde fro whens she com, and how she was sente on message unto hym for thys causis. Than she lette hir mantell falle that was rychely furred, and than was she gurde with a noble swerde whereof the kynge had mervayle and seyde, Damesel, for what cause ar ye gurte with that swerde? Hit besemyth you nought.

Now shall I telle you, seyde the damesell. Thys swerde that I am gurte withall doth me grete sorow and comberaunce, for I may nat be delyverde of thys swerde but by a knyght, and he muste be a passynge good man of hys hondys and of hys dedis, and withoute velony other trechory and withoute treson. And if I may fynde such a knyght that hath all thes vertues he may draw oute thys swerde oute of the sheethe. For I have bene at kynge Royns, for hit was tolde me there were passyng good knyghtes; and he and all his knyghtes hath assayde and none can spede.

Thys ys a grete mervayle, seyde Arthure. If thys be sothe I woll assay myselffe to draw oute the swerde, nat presumynge myselff that I  am the beste knyght; but I woll begynne to draw youre swerde in gyvyng an insample to all the barownes, that they shall assay everych one aftir othir whan I have assayde.

Than Arthure toke the swerde by the sheethe and gurdil and pulled at hit egirly, but the swerde wolde nat oute.

Sir, seyd the damesell, ye nede nat for to pulle halffe so sore, for he that shall pulle hit oute shall do hit with litill myght.

Ye sey well, seyde Arthure. Now asssay ye all, my barownes.But beware ye be nat defoyled with shame, trechory, nother gyle, for than hit woll nat avayle, seyde the damesel, for he muste be a clene knyght withoute vylony and of jantill strene of fadir syde and of modir syde.

The moste parte of all the barownes of the Rounde Table that were there at that tyme assayde all be rew, but there myght none spede. Wherefore the damesel made grete sorow oute of mesure and seyde, Alas! I wente in this courte had bene the beste knyghtes of the worlde withoute trechory other treson.

Be my faythe, seyde Arthure, here ar good knyghtes as I deme as ony be in the worlde, but their grace ys nat to helpe you, wherefore I am sore displeased.

[2] Than hit befelle so that tyme there was a poore knyght with kynge Arthure that had bene presonere with hym half a yere for sleyng of a knyght which was cosyne unto kynge Arthure. And the name of thys knyght was called Balyne, and by good meanys of the barownes he was delyverde oute of preson, for he was a good man named of his body, and he was borne in Northehumbirlonde. And so he wente pryvaly into the courte and saw thys adventure whereoff hit reysed his herte, and wolde assayde as othir knyghtes ded. But for he was poore and poorly arayde, he put hymselff nat far in prees. But in hys herte he was fully assured to do as well if hys grace happed hym as ony knyght that there was. And as the damesell toke her leve of Arthure and of all the barownes, so departynge, thys knyght Balyn called unto her and seyde, Damesell, I pray you of youre curteysy suffir me as well to assay as thes other lordis. Thoughe that I be pourely arayed yet in my herte mesemyth I am fully assured as som of thes other, and mesemyth in myne herte to spede ryght welle.

Thys damesell than behelde thys poure knyght and saw he was a lyckly man; but for hys poure araymente she thought he sholde nat be of no worship withoute vylony or trechory. And than she seyde unto that knyght, Sir, hit nedith nat you to put me to no more payne, for hit semyth nat you to spede thereas all thes othir knyghtes have fayled.

A, fayre damesell, seyde Balyn, worthynes and good tacchis and also good dedis is nat only in araymente, but manhode and worship ys hyd within a mannes person; and many a worshipfull knyght ys nat knowyn unto all peple. And therefore worship and hardynesse ys nat in araymente.

Be God, seyde the damesell, ye sey soth, therefore ye shall assay to do what ye may.

Than Balyn toke the swerde by the gurdyll and shethe and drew hit oute easyly; and whan he loked on the swerde hit pleased hym muche. Than had the kynge and all the barownes grete mervayle that Balyne had done that aventure; many knyghtes had grete despite at hym.

Sertes, seyde the damesell, thys ys a passynge good knyght and the beste that ever y founde, and moste of worship withoute treson, trechory, or felony. And many mervayles shall he do. Now, jantyll and curtayse knyght, geff me the swerde agayne.

Nay, seyde Balyne, for thys swerde woll I kepe but hit be takyn fro me with force.

Well, seyde the damesell, ye ar nat wyse to kepe the swerde fro me, for ye shall sle with that swerde the beste frende that ye have and the man that ye moste love in the worlde, and that swerde shall be youre destruccion.

I shall take the aventure, seyde Balyn, that God woll ordayne for me. But the swerde ye shall nat have at thys tyme, by the feythe of my body!

Ye shall repente hit within shorte tyme, seyde the damesell, for I wolde have the swerde more for youre avauntage than for myne; for I am passynge hevy for youre sake, for and ye woll nat leve that swerde hit shall be youre destruccion, and that ys grete pité.

So with that departed the damesell and grete sorow she made. And anone afftir Balyn sente for hys horse and armoure, and so wolde departe frome the courte, and toke his leve of kynge Arthure. Nay, seyde the kynge, I suppose ye woll nat departe so lyghtly from thys felyship. I suppose that ye ar displesyd that I have shewed you unkyndnesse. But blame me the lesse, for I was mysseinfourmed ayenste you: but I wente ye had nat bene such a knyght as ye ar of worship and prouesse. And if ye woll abyde in thys courte amonge my felyship, I shall so avaunce you as ye shall be pleased.

God thanke youre Hyghnesse, seyde Balyne. Youre bounté may no man prayse halff unto the valew, butt at thys tyme I muste nedis departe, besechynge you allway of youre good grace.

Truly, seyde the kynge, I am ryght wroth of youre departynge. But I pray you, fayre knyght, that ye tarry nat longe frome me, and ye shall be ryght wellcom unto me and to my barownes, and I shall amende all mysse that I have done agaynste you.

God thanke youre good grace, seyde Balyn, and therewith made hym redy to departe. Than the moste party of the knyghtes of the Rounde Table seyde that Balyne dud nat this adventure all only by myght but by wycchecrauflte.

[3] So the meanwhyle that thys knyght was makynge hym redy to departe, there com into the courte the Lady of the Laake, and she com on horsebacke rychely beseyne, and salewed kynge Arthure and there asked hym a gyffte that he promysed her whan she gaff hym the swerde.

That ys sothe, seyde Arthure, a gyffte I promysed you, but I have forgotyn the name of my swerde that ye gaff me.

The name of hit, seyde the lady, ys Excalibir, that ys as muche to sey as Kutte Stele.

Ye sey well, seyde the kynge. Aske what ye woll and ye shall have hit and hit lye in my power to gyff hit.

Well, seyde thys lady, than I aske the hede of thys knyght that hath wonne the swerde, othir ellis the damesels hede that brought hit. I take no force though I have both theire hedis: for he slew my brothir, a good knyght and a trew; and that jantillwoman was causer of my fadirs death.

Truly, seyde kynge Arthure, I may nat graunte you nother of theire hedys with my worship; therefore aske what ye woll els, and I shall fulfille youre desire.

I woll aske none other thynge, seyde the lady.

So whan Balyn was redy to departe, he saw the Lady of the Lake which by hir meanys had slayne hys modir; and he had sought hir three yere before. And whan hit was tolde hym how she had asked hys hede of kynge Arthure, he wente to hir streyght and seyde, Evyll be ye founde: ye wolde have myne hede, and therefore ye shall loose youres!

And with hys swerde lyghtly he smote of hyr hede before kynge Arthure.

Alas, for shame! seyde the kynge. Why have ye do so? Ye have shamed me and all my courte, for thys lady was a lady that I was much beholdynge to, and hyder she com undir my sauffconduyghte. Therefore I shall never forgyff you that trespasse.

Sir, seyde Balyne, me forthynkith of youre displeasure, for this same lady was the untrwyste lady lyvynge, and by inchauntement and by sorcery she hath bene the destroyer of many good knyghtes, and she was causer that my modir was brente thorow hir falsehode and trechory.

For what cause soever ye had, seyde Arthure, ye sholde have forborne in my presence. Therefore thynke nat the contrary: ye shall repente hit, for such anothir despite had I nevir in my courte. Therefore withdraw you oute of my courte in all the haste that ye may.

Than Balyn toke up the hede of the lady and bare hit With hym to hys ostry, and there mette with hys squyre that was sory he had displeased kynge Arthure, and so they rode forthe oute of towne.

Now, seyde Balyne, we muste departe; therefore take thou thys hede and bere hit to my frendis and telle hem how I have spedde, and telle hem in Northhumbirlonde how my moste foo ys dede. Also telle hem how I am oute of preson, and what adventure befelle me at the getynge of this swerde.

Alas! seyde the squyre, ye ar gretly to blame for to displease kynge Arthure.

As for that, seyde Balyne, I woll hyghe me in all the haste that I may to mete with kyng Royns and destroy hym, othir ellis to dye therefore. And iff hit may happe me to wynne hym, than woll kynge Arthure be my good frende.

Sir, wher shall I mete with you? seyde his squyre.

In kynge Arthurs courte, seyde Balyne. So his squyre and he departed at that tyme. Than kynge Arthure and all the courte made grete dole and had grete shame of the Lady of the Lake. Than the kynge buryed hir rychely.

[4] So at that tyme there was a knyght, the which was the kynges son of Irelonde, and hys name was Launceor, the which was an orgulus knyght and accompted hymselff one of the beste of the courte. And he had grete despite at Balyne for the enchevynge of the swerde, that ony sholde be accompted more hardy or more of prouesse, and he asked kynge Arthure licence to ryde afftir Balyne and to revenge the despite that he had done.

Do youre beste, seyde Arthur. I am ryght wrothe with Balyne. I wolde he were quytte of the despite that he hath done unto me and my courte.

Than thys Launceor wente to his ostré to make hym redy. So in the meanewhyle com Merlyon unto the courte of kynge Arthure, and anone was tolde hym the adventure of the swerde and the deth of the Lady of the Lake.

Now shall I sey you, seyde Merlion; thys same damesell that here stondith, that brought the swerde unto youre courte, I shall telle you the cause of hir commynge. She ys the falsist damesell that lyveth  she shall nat sey nay! For she hath a brothir, a passyng good knyght of proues and a full trew man, and thys damesell loved anothir knyght that hylde her as paramoure. And thys good knyght, her brothir, mette with the knyght that helde hir to paramoure, and slew hym by force of hys hondis. And whan thys false damesell undirstoode this she wente to the lady Lyle of Avylion and besought hir of helpe to be revenged on hir owne brothir.

[5] And so thys lady Lyle of Avylion toke hir this swerde that she brought with hir, and tolde there sholde no man pulle hit oute of the sheethe but yf he be one of the beste knyghtes of thys realme, and he sholde be hardy and full of prouesse; and with that swerde he sholde sle hys brothir. Thys was the cause, damesell, that ye com into thys courte. I know hit as well as ye. God wolde ye had nat come here; but ye com never in felyship of worshipfful folke for to do good, but allwayes grete harme. And that knyght that hath encheved the swerde shall be destroyed thorow the swerde; for the which woll be grete damage, for there lyvith nat a knyght of more prouesse than he ys. And he shall do unto you, my lorde Arthure, grete honoure and kyndnesse; and hit ys grete pité he shall nat endure but a whyle, for of his strengthe and hardinesse I know hym nat lyvynge hys macche.

So thys knyght of Irelonde armed hym at all poyntes and dressed his shylde on hys sholdir and mownted uppon horsebacke and toke hys glayve in hys honde, and rode aftir a grete pace as muche as hys horse myght dryve. And within a litill space on a mowntayne he had a syght of Balyne, and with a lowde voice he cryde, Abyde, knyght! for ells ye shall abyde whethir ye woll other no. And the shelde that ys tofore you shall nat helpe you, seyde thys Iryshe knyght, therefore com I affter you.

Peradventure, seyde Balyne, ye had bene bettir to have holde you at home. For many a man wenyth to put hys enemy to a rebuke, and of te hit fallith on hymselff. Oute of what courte be ye com fro? seyde Balyn.

I am com frome the courte of kynge Arthure, seyde the knyght of Irelonde, that am com hydir to revenge the despite ye dud thys day unto kynge Arthure and to his courte.

Well, seyde Balyne, I se well I must have ado with you; that me forthynkith that I have greved kynge Arthure or ony of hys courte. And youre quarell ys full symple, seyde Balyne, unto me; for the lady that ys dede dud to me grete damage, and ellis I wolde have bene lothe as ony knyght that lyvith for to sle a lady.

Make you redy, seyde the knyght Launceor, and dresse you unto me, for that one shall abyde in the fylde.

Than they fewtred their spearis in their restis and com togidirs as muche as their horsis myght dryve. And the Irysh knyght smote Balyn on the shylde that all wente to shyvers of hys spere. And Balyne smote hym agayne thorow the shylde, and the hawbirk perysshed, and so bore hym thorow the body and over the horse crowper; and anone turned hys horse fersely and drew oute hys swerde, and wyst nat that he had slayne hym.

Than he saw hym lye as a dede corse, he loked aboute hym and [6] was ware of a damesel that com rydynge full faste as the horse myght dryve, on a fayre palferey. And whan she aspyed that Launceor was slayne she made sorow oute of mesure and seyde, A! Balyne, two bodyes thou haste slain in one herte, and two hertes in one body, and two soules thou hast loste.

And therewith she toke the swerde frome hir love that lay dede, and felle to the grounde in a swowghe. And whan she arose she made grete dole oute of mesure, which sorow greved Balyn passyngly sore. And he wente unto hir for to have tane the swerde oute of hir honde; but she helde hit so faste he myght nat take hit oute of hir honde but yf he sholde have hurte hir. And suddeynly she sette the pomell to the grounde, and rove hirselff thorowoute the body.

Whan Balyne aspyed hir dedis he was passynge hevy in his herte and ashamed that so fayre a damesell had destroyed hirselff for the love of hys dethe. Alas! seyde Balyn, me repentis sore the dethe of thys knyght for the love of thys damesel, for there was muche trw love betwyxte hem. And so for sorow he myght no lenger beholde them, but turned hys horse and loked towarde a fayre foreste.

And than was he ware by hys armys that there com rydyng hys brothir Balan. And whan they were mette they put of hyr helmys and kyssed togydirs and wepte for joy and pité. Than Balan seyde, Brothir, I litill wende to have mette with you at thys suddayne adventure, but I am ryght glad of youre delyveraunce of youre dolerous presonment: for a man tolde me in the Castell of Four Stonys that ye were delyverde, and that man had seyne you in the courte of kynge Arthure. And therefore I com hydir into thys contrey, for here I supposed to fynde you.

And anone Balyne tolde hys brothir of hys adventure of the swerde and the deth of the Lady of the Laake, and how kynge Arthure was displeased with hym.

Wherefore he sente thys knyght afftir me that lyethe here dede. And the dethe of thys damesell grevith me sore.

So doth hit me, seyde Balan. But ye must take the adventure that God woll ordayne you.

Truly, seyde Balyne, I am ryght hevy that my lorde Arthure ys displeased with me, for he ys the moste worshypfullist kynge that regnith now in erthe; and hys love I woll gete othir ellis I woll putte my lyff in adventure. For kynge Ryons lyeth at the sege of the Castell Terrable, and thydir woll we draw in all goodly haste to preve oure worship and prouesse uppon hym.

I woll well, seyde Balan, that ye so do; and I woll ryde with you and put my body in adventure with you, as a brothir ought to do.

Now go we hense, seyde Balyne, and well we beth mette. 7

The meanewhyle as they talked there com a dwarff frome the cité of Camelot on horsebacke as much as he myght, and founde the dede bodyes; wherefore he made grete dole and pulled hys heyre for sorowe and seyde, Which of two knyghtes have done this dede?

Whereby askist thou? seyde Balan.

For I wolde wete, seyde the dwarff.

Hit was I, seyde Balyn, that slew this knyght in my defendaunte; for hyder he com to chase me, and othir I muste sle hym other he me. And this damesell slew hirself for his love, which repentith me. And for hir sake I shall owghe all women the bettir wylle and servyse all the dayes of my lyff.

Alas! seyde the dwarff, thou hast done grete damage unto thyselff. For thys knyght that ys here dede was one of the moste valyauntis men that lyved. And truste well, Balyne, the kynne of thys knyght woll chase you thorow the worlde tylle they have slayne you.

As for that, seyde Balyne, the I fere nat gretely; but I am ryght hevy that I sholde displease my lorde, kynge Arthure, for the deth of thys knyght.

So as they talked togydirs there com a kynge of Cornuwayle rydyng, which hyght kyng Marke. And whan he saw thes two bodyes dede, and undirstood howe they were dede, by the two knyghtes aboven-seyde, thenne made the kynge grete sorow for the trew love that was betwyxte them, and seyde, I woll nat departe tyll I have on thys erth made a towmbe. And there he pyght his pavylyons and sought all the contrey to fynde a towmbe, and in a chirch they founde one was fayre and ryche. And than the kyng lette putte hem bothe in the erthe, and leyde the tombe uppon them, and wrote the namys of hem bothe on the tombe, how here lyeth Launceor, the kyngis son of Irelonde, that at hys owne rekeyste was slayne by the hondis of Balyne, and how this lady Columbe and peramour to hym slew hirself with hys swerde for dole and sorow.

[8] The meanewhyle as thys was adoynge, in com Merlion to kynge Marke and saw all thys doynge.

Here shall be, seyde Merlion, in this same place the grettist bateyle betwyxte two knyghtes that ever was or ever shall be, and the trewyst lovers; and yette none of hem shall slee other.

And there Merlion wrote hir namys uppon the tombe with lettirs of golde, that shall feyght in that place: which namys was Launcelot du Lake and Trystrams.

Thou art a merveylous man, seyde kynge Marke unto Merlion, that spekist of such mervayles. Thou arte a boysteous man and an unlyckly, to telle of suche dedis. What ys thy name? seyde kynge Marke.

At thys tyme, seyde Merlion, I woll nat telle. tyme sir Trystrams ys takyn with his soveraigne lady, than shall ye here and know my name; and at that tyme ye shall here tydynges that shall nat please you.

A, Balyne! seyde Merlion, thou haste done thyselff grete hurte that thou saved nat thys lady that slew herselff; for thou myghtyst have saved hir and thou haddist wold.

By the fayth of my body, seyde Balyne, I myght nat save hir, for she slewe hirselff suddeynly.

Me repentis hit, seyde Merlion; because of the dethe of that lady thou shalt stryke a stroke moste dolerous that ever man stroke, excepte the stroke of oure Lorde Jesu Cryste. For thou shalt hurte the trewyst knyght and the man of moste worship that now lyvith; and thorow that stroke, three kyngdomys shall be brought into grete poverté, miseri and wrecchednesse twelve yere. And the knyght shall nat be hole of that wounde many yerys. Than Merlion toke hys leve.

Nay, seyde Balyn, nat so; for and I wyste thou seyde soth, I wolde do so perleous a dede that I wolde sle myself to make the a lyer.

Therewith Merlion vanysshed away suddeynly, and than Balyn and his brother toke their leve of kynge Marke.

But first, seyde the kynge, telle me youre name.

Sir, seyde Balan, ye may se he beryth two swerdis, and thereby ye may calle hym the Knyght with the Two Swerdis.

And so departed kynge Marke unto Camelot to kynge Arthure.

And Balyne toke the way to kynge Royns, and as they rode togydir they mette with Merlion disgysed so that they knew hym nought.

But whotherward ryde ye? seyde Merlion.

We had litill ado to telle you, seyde thes two knyghtes.

But what ys thy name? seyde Balyn.

At thys tyme, seyde Merlion, I woll nat telle.

Hit ys an evyll sygne, seyde the knyghtes, that thou arte a trew man, that thou wolt nat telle thy name.

As for that, seyde Merlion, be as hit be may. But I can telle you wherefore ye ryde thys way: for to mete with kynge Royns. But hit woll nat avayle you withoute ye have my counceyle.

A, seyde Balyn, ye ar Merlion. We woll be ruled by youre counceyle.

Com on, seyde Merlion, and ye shall have grete worship. And loke that ye do knyghtly, for ye shall have nede.

As for that, seyde Balyne, dred you nat, for we woll do what we may.

Than there lodged Merlion and thes two knyghtes in a woode [9] amonge the levis besydes the hyghway, and toke of the brydyls of their horsis and putte hem to grasse, and leyde hem downe to reste tyll hit was nyghe mydnyght. Than Merlion bade hem ryse and make hem redy: for here commyth the kynge nyghehonde, that was stoolyn away frome his oste with a three score horsis of hys beste knyghtes, and twenty of them rode tofore the lorde to warne the Lady de Vaunce that the kynge was commynge. For that nyght kynge Royns sholde have lyen with hir.

Which ys the kynge? seyde Balyn.

Abyde, seyde Merlion, for here in a strete weye! ye shall mete with hym. And therewith he shewed Balyn and hys brothir the kynge.

And anone they mette with hym, and smote hym dewne and wounded hym freyshly, and layde hym to the growunde. And there they slewe on the ryght honde and on the lyffte honde me than fourty of hys men; and the remanaunte fledde. Than wente they agayne unto kynge Royns and wolde have slayne hym, had he nat yelded hym unto hir grace. Than seyde he thus:

Knyghtes full of prouesse, sle me nat! For be my lyff ye may wynne, and by my dethe litill.

Ye say sothe, seyde the knyghtes, and so leyde hym on an horse littur.

So with that Merlion vanysshed, and com to kynge Arthure aforehonde and tolde hym how hys moste enemy was takyn and discomfite.

By whom? seyde kynge Arthure.

By two knyghtes, seyde Merlion, that wolde fayne have youre lordship. And to-morrow ye shall know what knyghtis they ar.

So anone aftir com the Knyght with the Two Swerdis and hys brothir, and brought with them kynge Royns of Northe Waalis, and there delyverde hym to the porters, and charged hem with hym. And so they two returned agen in the dawnyng of the day.

Than kynge Arthure com to kynge Royns and seyde, Sir kynge, ye ar wellcom. By what adventure com ye hydir?

Sir, seyde kynge Royns, I com hyder by an harde adventure.

Who wanne you? seyde kynge Arthure.

Sir, seyde he, the Knyght with the Two Swerdis and hys brothir, which ar two mervayles knyghtes of prouesse.

I know hem nat, seyde Arthure, but much am I beholdynge unto them.

A, sir, seyde Merlion, I shall telle you. Hit ys Balyn that encheved the swerde and his brothir Balan, a good knyght: there lyvith nat a bettir of proues, nother of worthynesse. And hit shall be the grettist dole of hym that ever y knew of knyght; for he shall nat longe endure.

Alas, seyde kynge Arthure, that ys grete pité; for I am muche beholdynge unto hym, and I have evill deserved hit agayne for hys kyndnesse.

Nay, nay, sede Merlion, he shall do much more for you, and that shall ye know in haste. But, sir, ar ye purveyde? seyde Merlion. For to-morn the oste of kynge Nero, kynge Royns brothir, woll sette on you or none with a grete oste. And therefore make you redy, for I woll departe frome you.

[10] Than kynge Arthure made hys oste redy in ten batayles; and Nero was redy in the fylde afore the Castell Terrable with a grete oste. And he had ten batayles with many me peple than kynge Arthure had. Than Nero had the vawarde with the moste party of the people. And Merlion com to kynge Lotte of the lie of Orkeney, and helde hym with a tale of the prophecy tylle Nero and his peple were destroyed. And there sir Kay the Senesciall dud passyngely well, that dayes of hys lyff the worship wente never frome hym, and sir Hervis de Revel that dud merveylous dedys of armys that day with Arthur. And kynge Arthure slew that day twenty knyghtes and maymed fourty.

So at that tyme com in the Knyght with the Two Swerdis and his brothir, but they dud so mervaylously that the kynge and all the knyghtes mervayled of them. And all they that behelde them seyde they were sente frome hevyn as angels other devilles frome helle. And kynge Arthure seyde hymself they were the doughtyeste knyghtes that ever he sawe, for they gaff such strokes that all men had wondir of hem.

So in the meanewhyle com one to kynge Lotte and tolde hym whyle he tarryed there how Nero was destroyed and slayne with all his oste.

Alas, seyde kynge Lotte, I am ashamed; for in my defaute there ys many a worshipful man slayne; for and we had ben togyders there had ben none oste undir hevyn were able to have macched us. But thys faytoure with hys prophecy hath mocked me.

All that dud Merlion, for he knew well that and kynge Lotte had bene with hys body at the first batayle, kynge Arthure had be slayne and all hys peple distressed. And well Merlion knew that one of the kynges sholde be dede that day; and lothe was Merlion that ony of them bothe sholde be slayne, but of the tweyne he had levir kyng Lotte of Orkeney had be slayne than Arthure.

What ys beste to do? seyde kynge Lotte. Whether ys me bettir to trete with kynge Arthur othir to fyght? For the gretter party of oure people ar slayne and distressed.

Sir, seyde a knyght, sette ye on Arthure, for they ar wery and forfoughtyn, and we be freyssh.

As for me, seyde kynge Lott, I wolde that every knyght wolde do hys parte as I wolde do myne.

Than they avaunced baners and smote togydirs and brused hir sperys. And Arthurs knyghtes with the helpe of the Knyght with Two Swerdys and hys brothir Balan put kynge Lotte and hys oste to the warre. But allwayes kynge Lotte hylde hym ever in the forefronte and dud merveylous dedis of armys; for all his oste was borne up by hys hondys, for he abode all knyghtes. Alas, he myght nat endure, the whych was grete pité! So worthy a knyght as he was one, that he sholde be overmacched, that of late tyme before he had bene a knyght of kynge Arthurs, and wedded the syster of hym. And for because that kynge Arthure lay by hys wyff and gate on her sir Mordred, therefore kynge Lott helde ever agaynste Arthure.

So there was a knyght that was called the Knyght with the Strange Beste, and at that tyme hys ryght name was called Pellynore, which was a good man off prouesse as few in the dayes lyvynge. And he strake a myghty stroke at kynge Lott as he fought with hys enemyes, and he fayled of hys stroke and smote the horse necke, that he foundred to the erthe with kyng Lott. And therewith anone kynge Pellinor smote hym a grete stroke thorow the helme and hede unto the browis.

Than all the oste of Orkeney fledde for the deth of kynge Lotte, and there they were takyn and slayne, all the oste. But kynge Pellynore bare the wyte of the dethe of kynge Lott, wherefore sir Gawayne revenged the deth of hys fadir the ten yere aftir he was made knyght, and slew kynge Pellynor hys owne hondis. Also there was slayne at that batayle twelve kynges on the syde of kynge Lott with Nero, and were buryed in the chirch of Seynte Stevins in Camelot. And the remanent of knyghtes and other were buryed in a grete roche.

So at the enterement com kyng Lottis wyff, Morgause, with hir four sonnes, Gawayne, Aggravayne, Gaheris, and Gareth. Also there com thydir kyng Uryens, sir Uwaynes fadir, and Morgan le Fay, his wyff, that was kynge Arthurs syster. All thes com to the enterement. But of all the twelve kyngis kynge Arthure lette make the tombe of kynge Lotte passynge rychely, and made hys tombe by hymselff.

And than Arthure lette make twelve images of laton and cooper, and overgylte with golde in the sygne of the twelve kynges; and eche one of hem helde a tapir of wexe in hir honde that brente nyght and day. And kynge Arthure was made in the sygne of a fygure stondynge aboven them with a swerde drawyn in hys honde, and all the twelve fygures had countenaunce lyke unto men that were overcom. All thys made Merlion by hys subtyle craufte.

And there he tolde the kynge how that whan he was dede thes tapers sholde brenne no lenger, aftir the adventures of the Sankgreall that shall com amonge you and be encheved. Also he tolde kynge Arthure how Balyn, the worshipfull knyght, shall gyff the dolerouse stroke, whereof shall falle grete vengeaunce.

A, where ys Balyne, Balan, and Pellinore?

As for kynge Pellinore, seyde Merlion, he woll mete with you soone. And as for Balyne, he woll nat be longe frome you. But the other brothir woll departe: ye shall se hym no more.

Be my fayth, seyde Arthur, they ar two manly knyghtes, and namely that Balyne passith of proues off ony knyght that ever y founde, for much am I beholdynge unto hym. Wolde God he wolde abyde with me!

Sir, seyde Merlion, loke ye kepe well the scawberd of Excaleber, for ye shall lose no bloode whyle ye have the scawberde uppon you, thoughe ye have as many woundis uppon you as ye may have. So aftir for grete truste Arthure betoke the scawberde unto Morgan le Fay, hys sister. And she loved another knyght bettir than hir husbande, kynge Uriens, othir Arthure. And she wolde have had Arthure hir brother slayne, and therefore she lete make anothir scawberd for Excaliber lyke it by enchauntement, and gaf the scawberd Excaliber to her lover. And the knyghtes name was called Accolon, that aftir had nere slayne kynge Arthure. But aftir thys Merlion tolde unto kynge Arthure of the prophecy that there sholde be a grete batayle besydes Salysbiry, and Mordred hys owne sonne sholde be agaynste hym. Also he tolde hym that Bagdemagus was his cosyne germayne, and unto kynge Uryens.

So within a day or two kynge Arthure was somwhat syke, and he [12] lette pycch hys pavilion in a medow, and there he leyde hym downe on a pay let to slepe; but he myght have no reste. Ryght so he herde a grete noyse of an horse, and therewith the kynge loked oute at the porche dore of the pavilion and saw a knyght commynge evyn by hym makynge grete dole.

Abyde, fayre sir, seyde Arthure, and telle me wherefore thou makyst this sorow.

Ye may litill amende me, seyde the knyght, and so passed forth to the Castell of Meliot.

And anone aftir that com Balyne. And whan he saw kyng Arthur he alyght of hys horse and com to the kynge one foote and salewed hym. Be my hede, seyde Arthure, ye be wellcom. Sir, ryght now com rydynge thys way a knyght makynge grete morne, and for what cause I can nat telle. Wherefore I wolde desire of you, of your curtesy and of your jantilnesse, to fecche agayne that knyght othir by force othir by his good wylle.

I shall do more for youre lordeship than that, seyde Balyne, othir ellis I woll greve hym.

So Balyn rode more than a pace and founde the knyght with a damesell undir a foreyste and seyde, Sir knyght, ye muste com with me unto kynge Arthure for to telle hym of youre sorow.

That woll I nat, seyde the knyght, for hit woll harme me gretely and do you none avayle.

Sir, seyde Balyne, I pray you make you redy, for ye muste go with me othir ellis I muste fyght with you and brynge you by force. And that were me lothe to do.

Woll ye be my warraunte, seyde the knyght, and I go with you?Yee, seyde Balyne, othir ellis, by the fayth of my body, I woll dye therefore.

And so he made hym redy to go with Balyne and leffte the damesell stylle. And as they were evyn before Arthurs pavilion, there com one invisible and smote the knyght that wente with Balyn thorowoute the body with a spere.

Alas! seyde the knyght, I am slayne undir youre conduyte with a knyght called Garlon. Therefore take my horse that is bettir than youres, and ryde to the damesell and folow the queste that I was in as she woll lede you, and revenge my deth whan ye may.

That shall I do, seyde Balyn, and that I make a vow to God and knyghthode.

And so he departed frome kynge Arthure with grete sorow.

So kynge Arthure lette bury this knyght rychely, and made mencion on his tombe how here was slayne Berbeus and by whom the trechory was done of the knyght rGarlonl But ever the damesell bare the truncheon of the spere with hir that sir Harleus le Berbeus was slayne withall.

So Balyne and the damesell rode into the foreyste and there mette with a knyght that had bene an hontynge. And that knyght asked Balyn for what cause he made so grete sorow.

Me lyste nat to telle, seyde Balyne.

Now, seyde the knyght, and I were armed as ye be, I wolde fyght with you but iff ye tolde me.

That sholde litell nede, seyde Balyne, I am nat aferde to telle you, and so tolde hym all the case how hit was.

A, seyde the knyght, ys thys all? Here I ensure you by the feyth of my body never to departe frome you whyle my lyff lastith.

And so they wente to their ostré and armed hem and so rode forthe with Balyne. And as they com by an ermytage evyn by a chyrcheyerde, there com Garlon invisible and smote this knyght, Peryne de Mounte Belyarde, thorowoute the body with a glayve.

Alas, seyde the knyght, I am slayne by thys traytoure knyght that rydith invisible.

Alas, seyde Balyne, thys ys nat the fixste despite that he hath done me.

And there the ermyte and Balyne buryed the knyght undir a ryche stone and a tombe royall. And on the morne they founde letters of golde wretyn how that sir Gawayne shall revenge his fadirs deth Hcynge Loti on kynge Pellynore.

And anone aftir this Balyne and the damesell rode forth tylle they com to a castell. And anone Balyne alyghte and wente in. And as sone as Balyne came with in the castels yate the portecolys were lette downe at his backe, and there felle many men aboute the damesell and wolde have slayne hir. Whan Balyne saw that, he was sore greved for he myght nat helpe her. But than he wente up into a towre and lepte over the wallis into the dyche and hurte nat hymselff. And anone he pulled oute his swerde and wolde have foughtyn with them. And they all seyde nay, they wolde nat fyght with hym, for they dud nothynge but the olde custom of thys castell, and tolde hym that hir lady was syke and had leyne many yeres, and she myght nat be hole but yf she had bloode in a sylver dysshe full, of a clene mayde and a kynges doughter. And therefore the custom of thys castell ys that there shall no damesell passe thys way but she shall blede of hir bloode a sylver dysshefull.

Well, seyde Balyne, she shall blede as much as she may blede, but I woll nat lose the lyff of hir whyle my lyff lastith.

And so Balyn made hir to bleede by hir good wylle, but hir bloode holpe nat the lady. And so she and he rested there all that nyght and had good chere, and in the mornynge they passed on their wayes. And as hit tellith aftir in the SANKGREALL that sir Percivall his syster holpe that lady with hir blood, whereof she was dede.

[14] Than they rode three or four dayes and nevir mette with adventure. And so by fortune they were lodged with a jantilman that was a ryche man and well at ease. And as they sate at souper Balyn herde one complayne grevously by hym in a chambir.

What ys thys noyse? seyde Balyn.

For sothe, seyde his oste, I woll telle you. I was but late at a justynge and there I justed with a knyght that ys brothir unto kynge Pellam, and twyse I smote hym downe. And than he promysed to quyte me on my beste frende. And so he wounded thus my son that can nat be hole tylle I have of that knyghtes bloode. And he rydith all invisyble, but I know nat hys name.

A, seyde Balyne, I know that knyghtes name, which ys Garlon, and he hath slayne two knyghtes of myne in the same maner. Therefore I had levir mete with that knyght than all the golde in thys realme, for the despyte he hath done me.

Well, seyde hys oste, I shall telle you how. Kynge Pellam off Lystenoyse hath made do cry in all the contrey a grete feste that shall be within thes twenty dayes, and no knyght may com there but he brynge hys wyff with hym othir hys paramoure. And that your enemy and myne ye shall se that day.

Than I promyse you, seyde Balyn, parte of his bloode to hele youre sonne withall.

Than we woll be forewarde to-morne, seyde he.

So on the morne they rode all three towarde kynge Pellam, and they had fyftene dayes journey or they com thydir. And that same day began the grete feste. And so they alyght and stabled their horsis and wente into the castell, but Balynes oste myght not! be lette in because he had no lady. But Balyne was well receyved and brought unto a chambir and unarmed hym. And there was brought hym robis to his plesure, and wolde have had Balyn leve his swerde behynde hym.

Nay, seyde Balyne, that woll I nat, for hit ys the custom of my contrey a knyght allweyes to kepe hys wepyn with hym. Other ells, seyde he, I woll departe as I cam.

Than they gaff hym leve with his swerde, and so he wente into the castell and was amonge knyghtes of worship and hys lady afore hym. So aftir this Balyne asked a knyght and seyde, Ys there nat a knyght in thys courte which his name ys Garlon?

Yes, sir, yondir he goth, the knyght with the blacke face, for he ys the mervaylyste knyght that ys now lyvynge. And he destroyeth many good knyghtes, for he goth invisible.

Well, seyde Balyn, ys that he? Than Balyn avised hym longe, and thought: If I sle hym here, I shall nat ascape. And if I leve hym now, peraventure I shall never mete with hym agayne at such a stevyn, and muche harme he woll do and he lyve.

And therewith thys Garlon aspyed that Balyn vysaged hym, so he com and slapped hym on the face with the backe of hys honde and seyde, Knyght, why beholdist thou me so? For shame, ete thy mete and do that thou com fore.

Thou seyst soth, seyde Balyne, thys ys nat the firste spite that thou haste done me. And therefore I woll do that I com fore. And rose hym up fersely and clave his hede to the sholdirs.

Now geff me the troncheon, seyde Balyn to his lady, that he slew youre knyght with.

And anone she gaff hit hym, for allwey she bare the truncheoune with hir. And therewith Balyn smote hym thorow the body and seyde opynly, With that troncheon thou slewyste a good knyght, and now hit stykith in thy body.

Than Balyn called unto hys oste and seyde, Now may we fecche blood inoughe to hele youre son withall.

[15] So anone all the knyghtes rose frome the table for to sette on Balyne. And kynge Pellam hymself arose up fersely and seyde, Knyght, why hast thou slayne my brothir? Thou shalt dey therefore or thou departe.

Well, seyde Balyn, do hit youreselff.

Yes, seyde kyng Pellam, there shall no man have ado with the but I myselff, for the love of my brothir.

Than kynge Pellam caught in his hand a grymme wepyn and smote egirly at Balyn, but he put hys swerde betwyxte hys hede and the stroke, and therewith hys swerde braste in sundir. And whan Balyne was wepynles he ran into a chambir for to seke a wepyn and fro chambir to chambir, and no wepyn coude he fynde. And allwayes kyng Pellam folowed afftir hym. And at the last he enterde into a chambir whych was mervaylously dyght and ryche, and abedde arayed with cloth of golde, the rychiste that myght be, and one lyyng therein, and thereby stoode a table of clene golde with four pyliars of sylver that bare up the table. And uppon the table stoode a mervaylous spere strangely wrought.

So whan Balyn saw the spere he gate hit in hys honde and turned to kynge Pellam and felde hym and smote hym passyngly sore with that spere, that kynge Pellam felle downe in a sowghe. And therewith the castell brake roffe and wallis and felle downe to the erthe. And Balyn felle downe and myght nat styrre hande nor foote, and for the moste party of that castell was dede thorow the dolorouse stroke.

[16] Ryght so lay kynge Pellam and Balyne three dayes.

Than Merlion com thydir, and toke up Balyn and gate hym a good horse, for hys was dede, and bade hym voyde oute of that contrey.

Sir, I wolde have my damesell, seyde Balyne.

Loo, seyde Merlion, where she lyeth dede.

And kynge Pellam lay so many yerys sore wounded, and myght never be hole tylle that Galaad the Hawte Prynce heled hym in the queste of the Sankgreall. For in that place was parte of the bloode of oure Lorde Jesu Cryste, which Joseph off Aramathy brought into thys londe. And there hymselff lay in that ryche bedde. And that was the spere whych Longeus smote oure Lorde with to the herte.

And kynge Pellam was nyghe of Joseph his kynne, and that was the moste worshipfullist man on lyve in the dayes, and grete pité hit was of hys hurte, for thorow that stroke hit turned to grete dole, tray and tene.

Than departed Balyne frome Merlyon, for, he seyde, nevir in thys worlde we parte nother meete no more. So he rode forthe thorow the fayre contreyes and citeys and founde the peple dede slayne on every syde, and all that evir were on lyve cryed and seyde, A, Balyne! Thou hast done and caused grete dommage in thys contreyes! For the dolerous stroke thou gaff unto kynge Pellam thes three contreyes ar destroyed. And doute nat but the vengeaunce woll falle on the at the laste!

But whan Balyn was past the contreyes he was passynge fayne, and so he rode eyght dayes or he mette with many adventure. And at the last he com into a fayre foreyst in a valey, and was ware of a towure. And there besyde he mette with a grete horse tyed to a tree, and besyde there sate a fayre knyght on the grounde and made grete mournynge, and he was a lyckly man and a well made. Balyne seyde, God you save! Why be ye so hevy? Tell me, and I woll amende and I may to my power.

Sir knyght, he seyde, thou doste me grete gryeff, for I was in mery thoughtes and thou puttist me to more payne.

Than Balyn went a litill frome hym and loked on hys horse, than herde Balyne hym sey thus:

A, fayre lady! Why have ye brokyn my promyse? For ye promysed me to mete me here by noone. And I may curse you that ever ye gaff me that swerde, for with thys swerde I woll sle myselff, and pulde hit out.

And therewith com Balyne and sterte unto hym and toke hym by the honde.

Lette go my hande, seyde the knyght, or ellis I shall sle the!That shall nat nede, seyde Balyn, for I shall promyse you my helpe to gete you youre lady and ye woll telle me where she ys.What ys your name? seyde the knyght.

Sir, my name ys Balyne le Saveage.

A, sir, I know you well inowghe: ye ar the Knyght with the Two Swerdis, and the man of moste proues of youre hondis lyvynge.

What ys your name? seyde Balyne.

My name ys Garnysh of the Mownte, a poore mannes sonne, and be my proues and hardynes a deuke made me knyght and gave me londis. Hys name ys duke Harmel, and hys doughter ys she that I love, and she me, as I demed.

Hou fer is she hens? sayd Balyn.

But six myle, said the knyghte.

Now ryde we hens, sayde these two knyghtes.

So they rode more than a paas tyll that they cam to a fayr castel wel wallyd and dyched.

I wylle into the castel, sayd Balen, and loke yf she be ther.

Soo he wente in and serched fro chamber to chambir and fond her bedde, but she was not there. Thenne Balen loked into a fayr litil gardyn, and under a laurel tre he sawe her lye upon a quylt of grene samyte, and a knyght in her armes fast halsynge eyther other, and under their hedes grasse and herbes. Whan Balen sawe her lye so with the fowlest knyghte that ever he sawe, and she a fair lady, thenne Balyn wente thurgh alle the chambers ageyne and told the knyghte how he fond her as she had slepte fast, and so brought hym in the place there she lay fast slepynge.

[17] And whan Garnyssh beheld hir so lyeng, for pure sorou his mouth and nose brast oute on bledynge, and with his swerd he smote of bothe their hedes. And thenne he maade sorowe oute of mesure and sayd, O, Balyn! Moche sorow hast thow brought unto me, for haddest thow not shewed me that syght I shold have passed my sorow.

Forsoth, said Balyn, I did it to this entent that it sholde better thy courage and that ye myght see and knowe her falshede, and to cause yow to leve love of suche a lady; God knoweth I dyd none other but as I wold ye dyd to me.

Allas, said Garnysshe, now is my sorou doubel that I may not endure, now have I slayne that I moost loved in al my lyf!

And therwith sodenly he roofe hymself on his own swerd unto the hyltys.

When Balen sawe that, he dressid hym thensward, lest folke wold say he had slayne them. And so he rode forth, and within thre dayes he cam by a crosse; and theron were letters of gold wryten that said:

it is not for no knyght alone to ryde toward this castel. Thenne sawe he an old hore gentylman comyng toward hym that sayd, Balyn le Saveage, thow passyst thy bandes to come this waye, therfor tome ageyne and it will availle the, and he vanysshed awey anone.

And soo he herd an horne blowe as it had ben the dethe of a best. That blast, said Balyn, is blowen for me, for I am the pryse, and yet am I not dede. Anone withal he sawe an honderd ladyes and many knyghtes that welcommed hym with fayr semblaunt and made hym passyng good chere unto his syght, and ledde hym into the castel, and ther was daunsynge and mynstralsye and alle maner of joye. Thenne the chyef lady of the castel said, Knyghte with the Two Suerdys, ye must have adoo and juste with a knyght hereby that kepeth an iland, for ther may no man passe this way but he must juste or he passe.

That is an unhappy customme, said Balyn, that a knyght may not passe this wey but yf he juste.

Ye shalle not have adoo but with one knyghte, sayd the lady. Wel, sayd Balyn, syn I shalle, therto I am redy; but traveillynge men are ofte wery and their horses to, but though my hors be wery my hert is not wery. I wold be fayne ther my deth shold be.

Syr, said a knyght to Balyn, methynketh your sheld is not good; I wille lene yow a byggar, therof I pray yow.

And so he tooke the sheld that was unknowen and lefte his owne, and so rode unto the iland and put hym and his hors in a grete boote. And whan he came on the other syde he met with a damoysel, and she said, O, knyght Balyn, why have ye lefte your owne sheld? Allas! ye have put yourself in grete daunger, for by your sheld ye shold have ben knowen. It is grete pyté of yow as ever was of knyght, for of thy prowesse and hardynes thou hast no felawe lyvynge.

Me repenteth, said Balyn, that ever I cam within this countrey; but I maye not torne now ageyne for shame, and what aventure shalle falle to me, be it lyf or dethe, I wille take the adventure that shalle come to me.

And thenne he loked on his armour and understood he was wel armed, and therwith blessid hym and mounted upon his hors.

[18] Thenne afore hym he sawe come rydynge oute of a castel a knyght, and his hors trapped all reed, and hymself in the same colour. Whan this knyghte in the reed beheld Balyn hym thought it shold be his broder Balen by cause of his two swerdys, but by cause he knewe not his sheld he demed it was not he.

And so they aventryd theyr speres and came merveillously fast togyders, and they smote other in the sheldes, but theire speres and theire cours were soo bygge that it bare doune hors and man, that they lay bothe in a swoun. But Balyn was brysed sore with the falle of his hors, for he was wery of travaille. And Balan was the fyrst that rose on foote and drewe his swerd and wente toward Balyn, and he aroos and wente ageynst hym; but Balan smote Balyn fyrste, and he put up his shelde and smote hym thorow the shelde and tamyd his helme. Thenne Balyn smote hym ageyne with that unhappy swerd and wel nyghe had fellyd his broder Balan, and so they fought ther togyders tyl theyr brethes faylled.

Thenne Balyn loked up to the castel and sawe the towres stand ful of ladyes. Soo they went unto bataille ageyne and wounded everyche other dolefully, and thenne they brethed oftymes, and so wente unto bataille that alle the place thereas they fought was blood reed. And att that tyme ther was none of them bothe but they hadde eyther smyten other seven grete woundes so that the lest of them myght have ben the dethe of the myghtyest gyaunt in this world.

Thenne they wente to batail ageyn so merveillously that doubte it was to here of that bataille for the grete blood shedynge; and their hawberkes unnailled, that naked they were on every syde. Atte last Balan, the yonger broder, withdrewe hym a lytel and leid hym doune. Thenne said Balyn le Saveage, What knyghte arte thow? For or now I found never no knyght that matched me.

My name is, said he, Balan, broder unto the good knyght Balyn.Allas! sayd Balyn, that ever I shold see this day, and therwith he felle backward in a swoune.

Thenne Balan yede on al four feet and handes, and put of the helme of his broder, and myght not knowe hym by the vysage, it was so ful hewen and bledde; but whan he awoke he sayd, O, Balan, my broder! Thow hast slayne me and I the, wherfore alle the wyde world shalle speke of us bothe.

Allas! sayd Balan, that ever I sawe this day that thorow myshap I myght not knowe yow! For I aspyed wel your two swerdys, but bycause ye had another shild I demed ye had ben another knyght.

Allas! saide Balyn, all that maade an unhappy knyght in the castel, for he caused me to leve myn owne shelde to our bothes destruction. And yf I myght lyve I wold destroye that castel for ylle customes.

That were wel done, said Balan, for I had never grace to departe fro hem syn that I cam hyther, for here it happed me to slee a knyght that kept this iland, and syn myght I never departe, and no more shold ye, broder, and ye myght have slayne me as ye have and escaped yourself with the lyf.

Ryght so cam the lady of the toure with four knyghtes and six ladyes and six yomen unto them, and there she herd how they made her mone eyther to other and sayd, We came bothe oute of one wombe, that is to say one moders bely, and so shalle we lye bothe in one pytte. So Balan prayd the lady of her gentylnesse for his true servyse that she wold burye them bothe in that same place there the bataille was done, and she graunted hem with wepynge it shold be done rychely in the best maner.

Now wille ye sende for a preest that we may receyve our sacrament and receyve the blessid body of oure Lord Jesu Cryst?

Ye, said the lady, it shalle be done; and so she sente for a preest and gaf hem her ryghtes.

Now, sayd Balen, whan we are buryed in one tombe and the mensyon made over us how two bretheren slewe eche other, there wille never good knyght nor good man see our tombe but they wille pray for our soules, and so alle the ladyes and gentylwymen wepte for pyté.

Thenne anone Balan dyed, but Balyn dyed not tyl the mydnyghte after. And so were they buryed bothe, and the lady lete make a mensyon of Balan how he was ther slayne by his broders handes, but she knewe not Balyns name.

In the morne cam Merlyn and lete wryte Balyns name on the [19] tombe with letters of gold that here lyeth Balyn le Saveage that was the knyght with the two swerdes and he that smote the dolorous stroke. Also Merlyn lete make there a bedde, that ther shold never man lye therin but he wente oute of his wytte. Yet Launcelot de Lake fordyd that bed thorow his noblesse.

And anone after Balyn was dede Merlyn toke his swerd and toke of the pomel and set on another pomel. So Merlyn bade a knyght that stood before hym to handyll the swerde, and he assayde hit and myght nat handyll hit. Than Merlion lowghe.

Why lawghe ye? seyde the knyght.

Thys ys the cause, seyde Merlion: there shall never man handyll thys swerde but the beste knyght of the worlde, and that shall be sir Launcelot other ellis Galahad, hys sonne. And Launcelot with hys swerde shall sle the man in the worlde that he lovith beste: that shall be sir Gawayne.

And all thys he lette wryte in the pomell of the swerde.

Than Merlion lette make a brygge of iron and of steele into that ilonde, and hit was but halff a foote brode, and there shall never man passe that brygge nother have hardynesse to go over hit but yf he were a passynge good man withoute trechery or vylany. Also the scawberd off Balyns swerde Merlion lefte hit on thys syde the ilonde, that Galaad sholde fynde hit. Also Merlion lette make by hys suttelyté that Balynes swerde was put into a marbil stone stondynge upryght as grete as a mylstone, and hoved allwayes above the watir, and dud many yeres. And so by adventure hit swamme downe by the streme unto the cité of Camelot, that ys in Englysh called Wynchester, and that same day Galahad the Haute Prynce com with kynge Arthure, and so Galaad brought with hym the scawberde and encheved the swerde that was in the marble stone hovynge uppon the watir. And on Whytsonday he enchevyd the swerde, as hit ys rehersed in THE BOOKE OF THE SANKGREALL.

Sone aftir thys was done Merlion com to kynge Arthur and tolde hym of the dolerous stroke that Balyn gaff kynge Pellam, and how Balyn and Balan fought togydirs the merveyl yste batayle that evir was herde off, and how they were buryed bothe in one tombe.

Alas! seyde kynge Arthure, thys ys the grettist pité that ever I herde telle off of two knyghtes, for in thys worlde I knewe never such two knyghtes.

THUS ENDITH THE TALE OF BALYN AND BALAN, TWO BRETHIRNE THAT WERE BORNE IN NORTHUMBIRLONDE, THAT WERE TWO PASSYNGE GOOD KNYGHTES AS EVER WERE IN the DAYES.

EXPLICIT.


III. TORRE AND PELLINOR 

[1] IN the begynnyng of Arthure, aftir he was chosyn kynge by adventure and by grace, for the moste party of the barowns knew nat he was Uther Pendragon son but as Merlyon made hit opynly knowyn, but yet many kyngis and lordis hylde hym grete werre for that cause. But well Arthur overcom hem all: the moste party dayes of hys lyff he was ruled by the counceile of Merlyon. So hit felle on a tyme kyng Arthur seyde unto Merlion, My barownes woll let me have no reste but nedis I muste take a wyff, and I wolde none take but by thy counceile and advice.

Hit ys well done, seyde Merlyon, that ye take a wyff, for a man of youre bounté and nobles sholde not be withoute a wyff. Now is there ony, seyde Marlyon, that ye love more than another?

Ye, seyde kyng Arthure, I love Gwenyvere, the kynges doughtir of Lodegrean, of the londe of Camelerde, the whyche holdyth in his house the Table Rounde that ye tolde me he had hit of my fadir Uther. And this damesell is the moste valyaunte and fayryst that I know lyvyng, or yet that ever I coude fynde.

Sertis, seyde Merlyon, as of her beauté and fayrenesse she is one of the fayrest on lyve. But and ye loved hir not so well as ye do, I  scholde fynde you a damesell of beauté and of goodnesse that sholde lyke you and please you, and youre herte were nat sette. But thereas mannes herte is sette he woll be loth to returne.

That is trouthe, seyde kyng Arthur.

But Merlyon warned the kyng covertly that Gwenyver was nat holsom for hym to take to wyff. For he warned hym that Launcelot scholde love hir, and sche hym agayne, and so he turned his tale to the aventures of the Sankegreal.

Then Merlion desyred of the kyng for to have men with hym that scholde enquere of Gwenyver, and so the kyng graunted hym.

And so Merlyon wente forthe unto kyng Lodegean of Camylerde, and tolde hym of the desire of the kyng that he wolde have unto his wyff Gwenyver, his doughter.

That is to me, seyde kyng Lodegreauns, the beste tydynges that ever I herde, that so worthy a kyng of prouesse and noblesse wol wedde my dough ter. And as for my londis, I wolde geff hit hym yf I wyste hyt myght please hym, but he hath londis inow, he nedith none. But I shall sende hym a gyffte that shall please hym muche more, for I shall gyff hym the Table Rounde which Uther, hys fadir, gaff me. And whan hit ys fulle complete there ys an hondred knyghtes and fyfty. And as for an hondred good knyghtes, I have myselff, but I wante fyfty, for so many hathe be slayne in my dayes.

And so kyng Lodgreaunce delyverd hys doughtir Gwenyver unto Merlion, and the Table Rounde with the hondred knyghtes; and so they rode freysshly with grete royalté, what by watir and by londe, tyll that they com nyghe unto London.

[2] Whan kynge Arthure herde of the commynge of quene Gwenyver and the hondred knyghtes with the Table Rounde, than kynge Arthure made grete joy for hir commyng and that ryche presente, and seyde opynly, Thys fayre lady ys passyngly Wellcome to me, for I have loved hir longe, and therefore there ys nothynge so leeff to me. And thes knyghtes with the Table Rownde pleasith me more than ryght grete rychesse.

And in all haste the kynge lete ordayne for the maryage and the coronacion in the moste hono rablyst wyse that cowude be devised.

Now, Merlion, seyde kynge Arthure, go thou and aspye me in all thys londe fyfty knyghtes which bene of moste prouesse and worship.

So within shorte tyme Merlion had founde such knyghtes that sholde fulfylle twenty and eyght knyghtes, but no me wolde he fynde. Than the Bysshop of Caunturbiry was fette, and he blyssed the segis with grete royalté and devocion, and there sette the eyght and twenty knyghtes in her segis. And whan thys was done Merlion seyde, Fayre sirres, ye muste all aryse and com to kynge Arthure for to do hym omage; he woll the better be in wylle to maynteyne you.

And so they arose and dud their omage. And whan they were gone Merlion founde in every sege lettirs of golde that tolde the knyghtes namys that had sitten there, but two segis were voyde. And so anone com in yonge Gawayne and asked the kynge a gyffte. Aske, seyde the kynge, and I shall graunte you.

Sir, I aske that ye shall make me knyght that same day that ye shall wedde dame Gwenyver.

I woll do hit with a goode wylle, seyde kynge Arthure, and do unto you all the worship that I may, for I muste be reson ye ar my nevew, my sistirs son.

Forthwithall there com a poore man into the courte and brought

with hym a fayre yonge man of eyghtene yere of ayge, rydynge uppon a lene mare. And the poore man asked all men that he mette, Where shall I fynde kynge Arthure?

Yondir he ys, seyde the knyghtes.

Wolt thou onythynge with hym?

Ye, seyde the poore man, therefore I cam hydir. And as sone as he com before the kynge he salewed hym and seyde, Kynge Arthure, the floure of all kyngis, I beseche Jesu save the! Sir, hit was tolde me that as thys tyme of youre maryaige ye wolde gyff ony man the gyffte that he wolde aske you excepte hit were unresonable.

That ys trouthe, seyde the kynge, such cryes I lette make, and that woll I holde, so hit appayre nat my realme nor myne astate.

Ye say well and graciously, seyde the pore man. Sir, I aske nothynge elis but that ye woll make my sonne knyght.

Hit ys a grete thynge thou askyst off me, seyde the kynge. What ys thy name? seyde the kynge to the poore man.

Sir, my name ys Aryes the cowherde.

Whetnir commith thys of the other ells of thy sonne? seyde the kynge.

Nay, sir, seyd Aryes, thys desyre commyth of my son and nat off me. For I shall telle you, I have thirtene sonnes, and all they woll falle to what laboure I putte them and woll be ryght glad to do laboure; but thys chylde woll nat laboure for nothynge that my wyff and I may do, but allwey he woll be shotynge, or castynge dartes, and glad for to se batayles and to beholde knyghtes. And allwayes day and nyght he desyrith of me to be made knyght.

What ys thy name? seyde the kynge unto the yonge man.

Sir, my name ys Torre.

Than the kynge behelde hym faste and saw he was passyngly well vysaged and well made of hys yerys.

Well, seyde kynge Arthure unto Aryes the cowherde, go fecche all thy sonnes before me that I may see them.

And so the pore man dud. And all were shapyn muche lyke the poore man, but Torre was nat lyke hym nother in shappe ne in countenaunce, for he was muche more than ony of them.

Now, seyde kynge Arthur unto the cowherde, where ys the swerde he shall be made knyght withall?

Hyt ys here, seyde Torre.

Take hit oute of the shethe, sayde the kynge, and requyre me to make you knyght.

Than Torre alyght of hys mare and pulled oute hys swerde, knelynge and requyrynge the kynge to make hym knyght, and that he made hym knyght of the Table Rounde.

As for a knyght I woll make you, and therewith smote him in the necke with the swerde. Be ye a good knyght, and so I pray to God ye may be, and if ye be of proues and worthynes ye shall be of the Table Rounde.

Now, Merlion, seyde Arthure, whethir thys Torre shall be a goode man?

Yee, hardely, sir, he ought to be a good man for he ys com of good kynrede as ony on lyve, and of kynges bloode.

How so, sir? seyd the kynge.

I shall telle you, seyde Merlion. Thys poore man Aryes the cowherde ys nat his fadir, for he ys no sybbe to hym; for kynge Pellynore ys hys fadir.

I suppose nat, seyde the cowherde.

Well, fecch thy wyff before me, seyde Merlion, and she shall nat sey nay.

Anone the wyff was fette forth, which was a fayre houswyff. And there she answerde Merlion full womanly, and there she tolde the kynge and Merlion that whan she was a mayde and wente to mylke hir kyne, there mette with me a sterne knyght, and half be force he had my maydynhode. And at that tyme he begate my sonne Torre, and he toke awey fro me my grayhounde that I had that tyme with me, and seyde he wolde kepe the grayhounde for my love.

A, seyde the cowherde, I wente hit had nat be thus, but I may beleve hit well, for he had never no tacchys of me.

Sir Torre seyde unto Merlion, Dishonoure nat my modir.

Sir, seyde Merlion, hit ys more for your worship than hurte, for youre fadir ys a good knyght and a kynge, and he may ryght well avaunce you and youre modir both, for ye were begotyn or evir she was wedded.

That ys trouthe, seyde the wyff.

Hit ys the lesse gryfif unto me, seyde the cowherde.

So on the morne kynge Pellynor com to the courte of kyng [4] Arthure. And he had grete joy of hym and tolde hym of sir Torre, how he was hys sonne, and how he had made hym knyght at the requeste of the cowherde. Whan kynge Pellynor behelde sir Torre he plesed hym muche. So the kynge made Gawayne knyght, but sir Torre was the firste he made at that feste.

What ys the cause, seyde kynge Arthure, that there ys two placis voyde in the segis?

Sir, seyde Merlion, there shall no man sitte in the placis but they that shall be moste of worship. But in the Sege Perelous there shall nevir man sitte but-one, and yf there be ony so hardy to do hit he shall be destroyed, and he that shall sitte therein shall have no felowe. And therewith Merlyon toke kynge Pellinor by the honde, and in that one hande nexte the two segis and the Sege Perelous he seyde in opyn audiens, Thys ys your place, for beste ar ye worthy to sitte thereinne of ony that here ys.

And thereat had sir Gawayne grete envy and tolde Gaherys hys brothir, Yondir knyght ys putte to grete worship, whych grevith me sore, for he slewe oure fadir kynge Lott. Therefore I woll sle hym, seyde Gawayne, with a swerde that was sette me that ys passynge trencheaunte.

Ye shall nat so, seyde Gaheris, at thys tyme, for as now I am but youre squyre, and whan I am made knyght I woll be avenged on hym; and therefore, brothir, hit ys beste to suffir tyll another tyme, that we may have hym oute of courte, for and we dud so we shall trouble thys hyghe feste.

I woll well, seyde Gawayne.

[5] Than was thys feste made redy, and the kynge was wedded at Camelot unto dame Gwenyvere in the chirche of Seynte Stephyns with grete solempnité. Than as every man was sette as hys degré asked, Merlion wente to all the knyghtes of the Round Table and bade hem sitte stylle, that none of you remeve, for ye shall se a straunge and a mervailous adventure.

Ryght so as they sate there com rennynge inne a whyght herte into the hall, and a whyght brachet nexte hym, and thirty couple of blacke rennynge houndis com afftir with a grete cry. And the herte wente aboute the Rounde Table, and as he wente by the sydebourdis the brachet ever boote hym by the buttocke and pulde on a pece, wherethorow the herte lope a grete lepe and overthrew a knyght that sate at the syde-bourde. And therewith the knyght arose and toke up the brachet, and so wente forthe oute of the halle and toke hys horse and rode hys way with the brachett.

Ryght so com in the lady on a whyght palferey and cryed alowde unto kynge Arthure and seyd, Sir, suffir me nat to have thys despite, for the brachet ys myne that the knyght hath ladde away.

I may nat do therewith, seyde the kynge.

So with thys there com a knyght rydyng all armed on a grete horse, and toke the lady away with forse wyth hym, and ever she cryed and made grete dole. So whan she was gone the kynge was gladde, for she made such a noyse.

Nay, seyde Merlion, ye may nat leve hit so, thys adventure, so lyghtly, for thes adventures muste be brought to an ende, other ellis hit woll be disworshyp to you and to youre feste.

I woll, seyde the kynge, that all be done by your advice. Than he lette calle sir Gawayne, for he muste brynge agayne the whyght herte.

Also, sir, ye muste lette call sir Torre, for he muste brynge agayne the brachette and the knyght, other ellis sle hym. Also lette calle kynge Pellynor, for he muste brynge agayne the lady and the knyght, other ellis sle hym, and thes three knyghtes shall do mervayles adventures or they com agayne.

Than were they called all three as hit ys rehersed afore and every of them toke their charge and armed them surely. But sir Gawayne had the firste requeste, and therefore we woll begynne at hym, and so forthe to thes other.



HERE BEGYNNITH THE FYRST BATAYLE THAT EVER SIR GAWAYNE DED AFTER HE WAS MADE KNYGHT.

Syr Gawayne rode more than a pace and Gaheris his brothir rode [6] with hym in the stede of a squyre to do hym servyse. So as they rode they saw two knyghtes fyght on horseback passynge sore. So sir Gawayne and hys brothir rode betwyxte them and asked them for what cause they foughte. So one of the knyghtes seyde, We fyght but for a symple mater, for we two be two brethirne and be begotyn of one man and of one woman.

Alas! seyde sir Gawayne.

Sir, seyde the either brother, there com a whyght herte thys way thys same day and many houndis chaced hym, and a whyght brachett was allwey nexte hym. And we undirstood hit was an adventure made for the hyghe feste of Arthure. And therefore I wolde have gone afftir to have wonne me worship, and here my yonger brothir seyde he wolde go aftir the harte for he was bygger knyght than I. And for thys cause we felle at debate, and so we thought to preff which of us was the bygger knyght.

Forsoth thys ys a symple cause, seyde Gawayne, for uncouth men ye sholde debate withall, and no brothir with brothir. Therefore do be my counceyle: other ellis I woll have ado with you bothe, other yelde you to me and that ye go unto kynge Arthure and yelde you unto hys grace.

Sir knyght, seyde the two brethirne, we are forfoughten and muche bloode have we loste thorow oure wylfulness, and therefore we wolde be loth to have ado with you.

Than do as I woll have you do, seyde sir Gawayne.

We agré to fulfylle your wylle. But by whom shall we sey that we be thydir sente?

Ye may sey, by the knyght that folowith the queste of the herte. Now what ys youre name? seyde Gawayne.

Sir, my name ys Sorluse of the Foreyste, seyde the elder.

And my name ys, seyde the yonger, Bryan of the Foreyste.

And so they departed and wente to the kyngis courte, and sir Gawayne folowed hys queste.

And as he folowed the herte by the cry of the howndis, evyn before hym there was a grete ryver; and the herte swam over. And as sir Gawayn wolde a folowed afftir there stood a knyght on the othir syde and seyde, Sir knyght, com nat over aftir thys harte but if thou wolt juste with me.

I woll nat i:ayle as for that, seyde sir Gawayne, to folow the queste that I am inne.

And so made hys horse swymme over the watir. And anone they gate their glayves, and ran togydirs fulle harde, but Gawayne smote hym of hys horse and than he bade hym yelde hym.

Nay, seyde the knyght, nat so, for thoughe ye have the better of me on horsebak, I pray the, valyaunte knyght, alyght on foote and macche we togidir with oure swerdis.

What ys youre name? seyde sir Gawayne.

Sir, my name ys Alardyne of the Oute lies.

Than aythir dressed their shyldes and smote togydir, but sir Gawayne smote hym so harde thorow the helme that hit wente to the brayne and the knyght felle downe dede.

A, seyde Gaherys, that was a myghty stroke of a yonge knyght. Than sir Gawayne and Gaherys folowed afftir rthe whyte herte, and lete slyppe at the herte thre couple of greyhoundes. And so they chace the herte into a castel, and in the chyef place of the castel they slew the hert.1 Ryght soo there came a knyght oute of a chambir with a swerde drawyn in hys honde and slew two of the grayhoundes evyn in the syght of sir Gawayne, and the remanente he chaced with hys swerde oute of the castell. And whan he com agayne he seyde, A, my whyght herte, me repentis that thou arte dede, for my soveraigne lady gaff the to me, and evyll have I kepte the, and thy dethe shall be evyl bought and I lyve.

And anone he wente into hys chambir and armyd hym, and com oute fersely. And there he mette with sir Gawayne and he seyde,Why have ye slayne my howndys? For they dyd but their kynde, and I wolde that ye had wrokyn youre angir uppon me rather than uppon a dome beste.

Thou seyst trouth, seyde the knyght, I have avenged me on thy howndys, and so I woll on the or thou go.

Than sir Gawayne alyght on foote and dressed hys shylde, and stroke togydirs myghtyly and clave their shyldis and stooned their helmys and brake their hawbirkes that their biode thirled downe to their feete. So at the last sir Gawayne smote so harde that the knyght felle to the erthe, and than he cryed mercy and yelded hym and besought hym as he was a jantyll knyght to save hys lyff.

Thou shalt dey, seyd sir Gawayne, for sleynge of my howndis.

I woll make amendys, seyde the knyght, to my power.

But sir Gawayne wolde no mercy have, but unlaced hys helme to have strekyn of hys hede. Ryght so com hys lady oute of a chambir and felle over hym, and so he smote of hir hede by myssefortune.

Alas, seyde Gaherys, that ys fowle and shamefully done, for that shame shall never frome you. Also ye sholde gyff mercy unto them that aske mercy, for a knyght withoute mercy ys withoute worship.

So sir Gawayne was sore astoned of the deth of this fayre lady, that he wyst nat what he dud, and seyde unto the knyght, Aryse, I woll gyff the mercy.

Nay, nay, seyd the knyght, I take no forse of thy mercy now, for thou haste slayne with vilony my love and my lady that I loved beste of all erthly thynge.

Me sore repentith hit, seyde sir Gawayne, for I mente the stroke unto the. But now thou shalt go unto kynge Arthure and telle hym of thyne adventure and how thou arte overcom by the knyght that wente in the queste of the whyght harte.

I take no force, seyde the knyght, whether I lyve othir dey. But at the last, for feare of dethe, he swore to go unto kynge Arthure, and he made hym to bere the one grehownde before hym on hys horse and the other behynde hym.

What ys youre name, seyde sir Gawayne, or we departe?

My name ys, seyde the knyght, Blamoure of the Maryse.

And so he departed towarde Camelot. And sir Gawayne wente [8] unto the castell and made hym redy to lye there all nyght and wolde have unarmed hym.

What woll ye do? seyde Gaherys, Woll ye unarme you in thys contrey? Ye may thynke ye have many fooes in thys contrey.

He had no sunner seyde the worde but there com in four knyghtes well armed and assayled sir Gawayne harde, and seyde unto hym, Thou new made knyght, thou haste shamed thy knyghthode, for a knyght withoute mercy ys dishonoured. Also thou haste slayne a fayre lady to thy grete shame unto the worldys ende, and doute the nat thou shalt have grete nede of mercy or thou departe frome us. And therewith one of hem smote sir Gawayne a grete stroke, that nygh he felle to the erthe. And Gaherys smote hym agayne sore. And so they were assayled on the one syde and on the othir, that sir Gawayne and Gaherys were in jouparté of their lyves. And one with a bowe, an archer, smote sir Gawayne thorow the arme, that hit greved hym wondirly sore.

And as they sholde have bene slayne, there com four fayre ladyes and besought the knyghtes of grace for sir Gawayne. And goodly at the requeste of thes ladyes they gaff sir Gawayne and Gaherys their lyves and made them to yelde them as presoners. Than sir Gawayne and Gaherys made grete dole.

Alas, seyde sir Gawayne, myn arme grevith me sore, that I am lyke to be maymed, and so made hys complaynte pytewusly.

So erly on the morne there com to sir Gawayne one of the four ladyes that had herd hys complaynte, and seyd, Sir knyght, what chere?

Nat good.

Why so? Hit ys youre owne defaute, seyde the lady, for ye have done passynge foule for the sleynge of thys lady, the whych woll be grete vylony unto you. But be ye nat of kynge Arthurs? seyde the lady.

Yes, truly, seycle sir Gawayne.

What ys youre name? seyde the lady, for ye muste telle or ye passe.

Fayre lady, my name ys sir Gawayne, the kynges son Lotte of Orkeney, and my modir ys kynge Arthurs sister.

Than ar ye nevew unto the kynge, seyde the lady. Well, seyde the lady, I shall so speke for you that ye shall have leve to go unto kynge Arthure for hys love.

And so she departed and told the four knyghtes how the presonere was kynge Arthurs nevew, and hys name ys sir Gawayne, kynge Lottis son of Orkeney. So they gaff hym leve and toke hym the hartes hede with hym because hit was in the queste. And than they delyverde hym undir thys promyse, that he sholde bere the dede lady with hym on thys maner: the hede of her was hanged aboute hys necke, and the hole body of hir before hym on hys horse mane.

Ryght so he rode forthe unto Camelot. And anone as he was com Merlion dud make kynge Arthure that sir Gawayne was sworne to telle of hys adventure, and how he slew the lady, and how he wolde gyff no mercy unto the knyght, wherethorow the lady was slayne. Than the kynge and the quene were gretely displeased with sir Gawayne for the sleynge of the lady, and there by ordynaunce of the queene there was sette a queste of ladyes uppon sir Gawayne, and they juged hym for ever whyle he lyved to be with all ladyes and to fyght for hir quarels; and ever that he sholde be curteyse, and never to refuse mercy to hym that askith mercy. Thus was sir Gawayne sworne uppon the four Evaungelystis that he sholde never be ayenste lady ne jantillwoman but if he fyght for a lady and hys adversary fyghtith for another. AND THUS ENDITH THE ADVENTURE OF SIR GAWAYNE THAT HE DUD AT THE MARIAGE OF ARTHURE.

Whan sir Torre was redy he mounted uppon horsebacke and rode [9] afftir the knyght with the brachett. And so as he rode he mette with a dwarff suddeynly, that smote hys horse on the hede with a staff, that he reled bakwarde hys spere lengthe.

Why dost thou so? seyde sir Torre.

For thou shalt nat passe thys way but if thou juste withe yondir knyghtes of the pavilions.

Than was sir Torre ware where were two pavilions, and grete sperys stood oute, and two shildes hangynge on treys by the pavilions.

I may nat tarry, seyde sir Torre, for I am in a queste that I muste nedys folow.

Thou shalt nat passe thys wey, seyde the dwarff, and therewithall he blew hys home. Than there com one armed on horsebacke and dressed hys shylde and com fast towarde sir Torre. And than he dressed hym ayenste hem and so ran togydirs, and sir Torre bare hym from hys horse, and anone the knyght yelded hym to hys mercy. But, sir, I have a felow in yondir pavilyon that woll have ado with you anone.

He shall be wellcom, seyde sir Torre.

Than was he ware of another knyght commynge with grete rawndom, and eche of hem dressed to other, that mervayle hit was to se. But the knyght smote sir Torre a grete stroke in myddys the shylde, that his spere all to-shyverde. And sir Torre smote hym thorow the shylde benethe, that hit wente thorow the coste of the knyght; but the stroke slew hym nat. And therewith sir Torre alyght and smote hym on the helme a grete stroke, and therewith the knyght yelded hym and besought hym of mercy.

I woll well, seyde sir Torre, but ye and youre felow muste go unto kynge Arthure and yelde you presoners unto hym.

By whom shall we say we ar thydir sente?

Ye shall sey, by the knyght that wente in the queste of the knyght with the brachette. Now, what be your two namys? seyde sir Torre.

My name ys, seyde that one, sir Phelot of Langeduke.

And my name ys, seyde the othir, sir Petipace of Wynchilsee.

Now go ye forthe, seyde sir Torre, and God spede you and me. Than cam the dwarff and seyde unto sir Torre, I pray you gyff me my bone.

I woll well, seyde sir Torre, aske and ye shall have.

I aske no more, seyde the dwarff, but that ye woll suffir me to do you servyse, for I woll serve no more recreaunte knyghtes.

Well, take an horse, seyde sir Torre, and ryde one with me.

For I wote, seyde the dwarff, ye ryde afftir the knyght with the whight brachette, and I shall brynge you where he ys, seyde the dwarff.

And so they rode thorowoute a foreste; and at the laste they were ware of two pavilions evyn by a pryory, rwith two sheldesl, and that one shylde was enewed with whyght and that othir shylde was rede.

Therewith sir Torre alyght and toke the dwarff hys glayve, and so he com to the whyght pavilion. He saw three damesels lye in hyt on a paylette slepynge; and so he wente unto the tother pavylyon and founde a lady lyynge in hit slepynge, but therein was the whyght brachett that bayed at hym faste. And than sir Torre toke up the brachette and wente hys way and toke hit to the dwarffe.

And with the noyse the lady com oute of the pavilion, and all hir damesels, and seyde, Woll ye take my brachette frome me?

Ye, seyde sir Torre, this brachett have I sought frome kynge Arthures courte hydir.

Well, seyde the lady, sir knyght, ye shall nat go farre with hir but that ye woll be mette with and greved.

I shall abyde what adventure that commyth by the grace of God, and so mownted uppon hys horse and passed on hys way towarde Camelot.

But it was so nere nyght he myght nat passe but litill farther.

Know ye any lodgyng here nye? seyde sir Torre.

I know none, seyde the dwarff, but here besydys ys an ermytaige, and there ye muste take lodgynge as ye fynde.

And within a whyle they com to the hermytage and toke such lodgynge as was there, and as grasse and otis and brede for their horsis. Sone hit was spedde, and full harde was their souper. But there they rested them all nyght tylle on the morne, and herde a masse devoutely and so toke their leve of the ermyte. And so sir Torre prayde the ermyte to pray for hym, and he seyde he wolde, and betoke hym to God. And so mownted uppon horsebacke and rode towardis Camelot a longe whyle.

So with that they herde a knyght calle lowde that com afftir them, and seyde, Knyght, abyde and yelde my brachette that thou toke frome my lady!

Sir Torre returned agayne and behelde hym how he was a semely knyght and well horsed and armed at all poyntes. Than sir Torre dressed hys shylde and toke hys glayve in hys hondys. And so they com fersely on as freysshe men and droff both horse and man to the erthe. Anone they arose lyghtly and drew hir swerdis as egirly as lyons, and put their shyldis before them, and smote thorow their shyldys, that the cantels felle on bothe partyes. Also they tamed their helmys, that the hote bloode ran oute and the thycke mayles of their hawbirkes they carff and rooffe in sundir, that the hote bloode ran to the erthe. And bothe they had many woundys and were passynge wery.

But sir Torre aspyed that the tothir knyght faynted, and than he sewed faste uppon hym and doubled hys strokis and stroke hym to the erthe on the one syde. Than sir Torre bade hym yelde hym.

That woll I nat, seyde Abelleus, whyle lastith the lyff and the soule in my body, onles that thou wolte geff me the brachette.That woll I nat, seyde sir Torre, for hit was my queste to brynge agayne the brachette, thee, other bothe.

With that cam a damesell rydynge on a palferey as faste as she myght dryve, and cryed with lowde voice unto sir Torre.

What woll ye with me? seyde sir Torre.

I beseche the, seyde the damesell, for kynge Arthurs love, gyff me a gyffte, I requyre the, jantyll knyght, as thou arte a jantillman.Now, seyde sir Torre, aske a gyffte and I woll gyff hit you.Grauntemercy, seyde the damesell. Now I aske the hede of thys false knyght Abelleus, for he ys the moste outerageous knyght that lyvith, and the grettist murtherer.

I am lothe, seyde sir Torre, of that gyffte I have gyvyn you; but lette hym make amendys in that he hathe trespasced agayne you.

Now, seyde the damesell, I may nat, for he slew myne owne brothir before myne yghen that was a bettir knyght than he, and he had had grace; and I kneled halfe an owre before hym in the myre for to sauff my brothirs lyff that had done hym no damage, but fought with hym by adventure of armys, and so for all that I coude do he strake of hys hede. Wherefore I requyre the, as thou arte a trew knyght, to gyff me my gyffte, othir ellis I shall shame the in all the courte of kynge Arthure; for he ys the falsyste knyght lyvynge, and a grete destroyer of men, and namely of good knyghtes.

So whan Abellyus herde thys, he was more aferde and yelded hym and asked mercy, I may nat now, seyde sir Torre, but I sholde be founde false of my promyse, for erewhyle whan I wolde have tane you to mercy ye wolde none aske, but iff ye had the brachett agayne that was my queste.

And therewith he toke off hys helme, and therewith he arose and fledde, and sir Torre afftir hym, and smote of hys hede quyte.

Now, sir, seyde the damesell, hyt ys nere nyght. I pray you com and lodge with me hereby at my place.

I woll well, seyde sir Torre, for my horse and I have fared evyll syn we departed frome Camelot.

And so he rode with her, and had passynge good chere with hir. And she had a passynge fayre olde knyght unto hir husbande that made hym good chere and well easyd both hys horse and hym. And on the morne he herde hys masse and brake hys faste, and toke hys leve of the knyght and of the lady that besought hym to telle hys name.

Truly, he seyde, my name ys sir Torre, that was late made knyght, and thys was the firste queste of armys that ever y ded, to brynge agayne that thys knyght Abelleus toke away frome kynge Arthurs courte.

Now, fayre knyght, seyde the lorde and the lady, and ye com here in oure marchys, se here youre poore lodgynge, and hit shall be allwayes at youre commaundemente.

So sir Torre departed and com to Camelot on the third day by noone. And the kynge and the quene and all the courte was passynge fayne of hys commynge, and made grete joy that he was com agayne, for he wente frome the courte with litill succour but as kynge Pellynor, hys fadir, gaff hym an olde courser, and kynge Arthur gaff hym armour and swerde; othir ellis had he none other succour, but rode so forthe hymself alone. And than the kynge and the quene by Merlions advice made hym swere to telle of hys adventures, and so he tolde and made prevys of hys dedys as hit ys before reherced, wherefore the kynge and the quene made grete joy.

Nay, nay, seyde Merlion, thys ys but japis that he hath do, for he shall preve a noble knyght of proues as few lyvynge, and jantyl and curteyse and of good tacchys, and passyng trew of hys promyse, and never shall he outerage.

Wherethorow Merlions wordis kynge Arthure gaff an erledom of londis that felle unto hym. AND HERE ENDITH THE QUESTE OF SIR TORRE, KYNGE PELLYNORS SONNE.

Than kynge Pellynore armed hym and mownted uppon hys horse, [12] and rode more than a pace after the lady that the knyght lad away. And as he rode in a foreyste he saw in a valey a damesell sitte by a well and a wounded knyght in her armys, and kynge Pellyncr salewed hir. And whan she was ware of hym, she cryed on lowde and seyde, Helpe me, knyght, for Jesuys sake! But kynge Pellynore wolde nat tarry, he was so egir in hys queste; and ever she cryed an hondred tymes aftir helpe. Whan she saw he wolde nat abyde, she prayde unto God to sende hym as much nede of helpe as she had, and that he myght feele hit or he deyed. So, as the booke tellith, the knyght there dyed that was wounded, wherefore for pure sorow the lady slew hirselff with hys swerde.

As kynge Pellynore rode in that valey he mette with a poore man, a laborer, and seyde, Sawyst thou ony knyght rydynge thys way ledyng a lady?

Ye, sir, seyde the man, I saw that knyght and the lady that made grete dole. And yondir beneth in a valey there shall ye se two pavilions, and one of the knyghtes of the pavilions chalenged that lady of that knyght, and seyde she was hys cosyne nere, wherefore he shold lede hir no farther. And so they waged batayle in that quarell; that one seyde he wolde have hir by force, and that other seyde he wold have the rule of her, for he was hir kynnesman and wolde lede hir to hir kynne. So for thys quarell he leffte hem fyghtynge. And if ye woll ryde a pace ye shall fynde them fyghtynge, and the lady was leffte with two squyers in the pavelons.

God thanke the, seyde kynge Pellynor.

Than he rode a walop tylle he had a syght of the two pavilons, and the two knyghtys fyghtynge. And anone he rode unto the pavilions and saw the lady how she was there, for she was hys queste, and seyde, Fayre lady, ye muste go with me unto the courte of kynge Arthure.

Sir knyght, seyde the two squyres, yondir ar two knyghtes that fyght for thys lady. Go ye thyder and departe them, and be ye agreed with them, and than may ye have hir at youre plesure.

Ye sey well, seyde kynge Pellynor.

And anone he rode betwixte hem and departed them, and asked them for their causis why they fought.

Sir knyght, seyde that one, I shall telle you. Thys lady ys my kynneswoman nye, my awntis doughtir, and whan I herde hir complayne that she was with hym magré hir hede, I waged batayle to fyght with hym.

Sir knyght, seyde thys othir whos name was Outelake of Wentelonde, and thys lady I gate be my prouesse of hondis and armys thys day at Arthurs courte.

That ys nat trew, seyde kynge Pellynor, for ye com in suddeynly thereas we were at the hyghe feste and toke awey thys lady or ony man myght make hym redy, and therefore hit was my queste to brynge her agayne and you bothe, othir ellis that one of us to leve in the fylde. Therefore thys lady shall go with me, othir I shall dye therefore, for so have I promysed kynge Arthur. And therefore fyght ye no more, for none of you shall have parte of hir at thys tyme. And if ye lyst for to fyght for hir with me, I woll defende hir.

Well, seyde the knyghtes, make you redy, and we shall assayle you with all oure power.

And as kynge Pellynor wolde have put hys horse frome hym, sir Outelake roff hys horse thorow with a swerde, and seyde, Now art thou afoote as well as we ar.

Whan kynge Pellynore aspyed that hys horse was slayne, lyghtly he lepe frome hys horse, and pulled oute hys swerde, and put hys shyld afore hym and seyde, Knyght, kepe the well, for thou shalt have a buffette for the sleynge of my horse.

So kynge Pellynor gaff hym such a stroke uppon the helme that he clave the hede downe to the chyne, and felle downe to the erthe dede. Than he turned hym to the other knyght that was sore wounded. But whan he saw that buffette he wolde nat fyght, but kneled downe and seyde, Take my cosyn, thys lady, with you, as ys youre queste, and I require you, as ye be a trew knyght, put hir to no shame nother vylony.

What? seyde kynge Pellynore, woll ye nat fyght for hir?

No, seyde the knyght, I woll nat fyght with such a knyght of proues as ye be.

Well, seyde kynge Pellynore, I promyse you she shall have no vyllany by me, as I am trew knyght.

But now me wantis an horse, seyde kynge Pellynor, but I woll have Outelakis horse.

Sir, ye shall nat nede, seyde the knyght, for I shall gyff you such an horse as shall please you, so that ye woll lodge with me, for hit ys nere nyght.

I woll well, seyde kynge Pellynore, abyde with you all nyght. And there he had with hym ryght good chere and fared of the beste with passyng good wyne, and had myry reste that nyght.

And on the morne he harde masse, and dyned. And so was brought hym a fayre bay courser, and kynge Pellynors sadyll sette uppon hym.

Now, what shall I calle you, seyde the knyght, inasmuch as ye have my cousyn at youre desyre of youre queste?

Sir, I shall telle you: my name ys kynge Pellynor, kynge of the Ilis, and knyght of the Table Rounde.

Now am I glad, seyde the knyght, that such a noble man sholde have the rule of my cousyn.

Now, what ys youre name? seyde kynge Pellynor. I pray you telle me.

Sir, my name ys sir Meliot de Logurs, and thys lady, my cosyn, hir name ys called Nyneve. And thys knyght that was in the other pavilion was my sworne brother, a passynge good knyght, and hys name ys Bryan of the Ilis, and he ys full lothe to do ony wronge or to fyght with ony man but if he be sore sought on.

Hit ys mervayle, seyde kynge Pellynor, he wolde nat have ado with me.

Sir, he woll nat have ado with no man but if hit be at hys requeste.

I pray you brynge hym to the courte one of thes dayes, seyde kynge Pellynor.

Sir, we woll com togydirs.

Ye shall be wellcom, seyde kynge Pellynore, to the courte of kynge Arthure, and ye shall be gretely alowed for youre commynge. And so he departed with the lady and brought her to Camelot.

But so as they rode in a valey, hit was full of stonys, and there the ladyes horse stumbled and threw her downe, and hir arme was sore brused, that nerehonde she swooned for payne.

Alas! seyde the lady, myn arme ys oute of lythe, wherethorow I muste nedys reste me.

Ye shall well, seyde kynge Pellynor.

And so he alyght undir a tre where was fayre grasse, and he put hys horse thereto, and so rested hem undir the tree and slepte tylle hit was ny nyght. And when he awoke he wolde have rydden forthe, but the lady seyde, Ye may as well ryde backwarde as forewarde, hit ys so durke.

So they abode stylle and made there theire lodgynge. Than kynge Pellynor put of hys armoure. Than so a litill tofore mydnyght they herde the trottynge of an horse.

Be ye stylle, seyde kynge Pellynor, for we shall hyre of som adventure.

And therewith he armed hym. So ryght evyn before hym there [14] mette two knyghtes, that one com frowarde Camelot, and that othir com from the Northe, and eyther salewed other and asked:

What tydynges at Camelot? seyde that one knyght.

Be my hede, seyde the other, there have I bene and aspied the courte of kynge Arthure, and there ys such a felyshyp that they may never be brokyn, and well-nyghe all the world holdith with Arthure, for there ys the floure of chevalry. And now for thys cause am I rydyng into the Northe: to telle oure chyfftaynes of the felyship that ys withholdyn with kynge Arthure.

As for that, seyde the othir knyght, I have brought a remedy with me that ys the grettist poysen that ever ye herde speke off. And to Camelot woll I with hit, for we have a frende ryght nyghe the kynge, well cheryshed, that shall poysen kynge Arthur, for so hath he promysed oure chyfftaynes, and receyved grete gyfftis for to do hit.

Beware, seyde the othir knyght, of Merlion, for he knowith all thynges by the devylles craffte.

As for that, woll I nat lett, seyde the knyght; and so they departed in sondir.

And anone aftir that kynge Pellynor made hym redy, and hys lady, and rode towarde Camelot. And as they com by the welle thereas the wounded knyght was and the lady, there he founde the knyght and the lady etyn with lyons othir with wylde bestis, all save the hede, wherefore he made grete sorow and wepte passynge sore, and seyde, Alas! hir lyff myght I have saved, but I was ferse in my queste that I wolde nat abyde.

Wherefore make ye such doole? seyde the lady.

I wote nat, seyde kynge Pellinore, but my herte rwyth sore of the deth of hir that lyeth yondir, for she was a passyng fayre lady, and a yonge.

Now, woll ye do by myne advise? Take the knyght and lette hym be buryed in an ermytage, and than take the ladyes hede and bere hit with you unto kynge Arthure. So kynge Pellynor toke thys dede knyght on hys shyld and brought hym to the ermytage, and charged the heremyte with the corse, that servyse sholde be done for the soule.

And take ye hys harneyse for youre payne.

Hit shall be done, seyde the hermyte, as I woll answere to God.

[15] And therewith they departed and com thereas the lady lay with a fayre yalow here. Thatgreved kynge Pellynore passynge sore whan he loked on hit, for much hys herte caste unto that vysage. And so by noone they come unto Camelot, and the kynge and the quene was passyng fayne of hys commynge to the courte. And there he was made to swere uppon the four Evangelistes to telle the trouthe of hys queste frome the one ende to that other.

A, kynge Pellynor, seyde quene Gwenyver, ye were gretly to blame that ye saved nat thys ladyes lyff.

Madam, seyde kynge Pellynore, ye were gretely to blame and ye wolde nat save youre owne lyff and ye myght. But, salf youre displesure, I was so furyous in my queste that I wolde nat abyde, and that repentis me and shall do dayes of my lyff.

Truly ye ought sore to repente hit, seyde Merlion, for that lady was youre owne doughtir, begotyn of the lady of the Rule, and that knyght that was dede was hir love and sholde have wedded hir, and he was a ryght good knyght of a yonge man, and wolde a proved a good man. And to this courte was he commynge, and hys name was sir Myles of the Laundis, and a knyght com behynde hym and slew hym with a spere, and hys name was Lorayne le Saveage, a false knyght and a cowherde. And she for grete sorow and dole slew hirselff with his swerde, and hyr name was Alyne. And because ye wolde nat abyde and helpe hir, ye shall se youre beste frende fayle you whan ye be in the grettist distresse that ever ye were othir shall be. And that penaunce God hath ordayned you for that dede, that he that ye sholde truste moste on of ony man on lyve, he shall leve you there ye shall be slayne.

Me forthynkith hit, seyde kynge Pellynor, that thus shall me betyde, but God may well fordo desteny.

Thus whan the queste was done of the whyght herte the whych folowed sir Gawayne, and the queste of the brachet whych folowed sir Torre, kynge Pellynors son, and the queste of the lady that the knyghte toke away, whych at that tyme folowed kynge Pellynor, than the kynge stablysshed all the knyghtes and gaff them rychesse and londys; and charged them never to do outerage nothir morthir, and allwayes to fle treson, and to gyff mercy unto hym that askith mercy, uppon payne of forfiture of their worship and lordship of kynge Arthure for evirmore; and allwayes to do ladyes, damesels, and jantilwomen and wydowes socour: strengthe hem in hir ryghtes, and never to enforce them, uppon payne of dethe. Also, that no man take no batayles in a wrongefull quarell for no love ne for no worldis goodis. So unto thys were all knyghtis sworne of the Table Rounde, both olde and yonge, and every yere so were they sworne at the hygh feste of Pentecoste.



EXPLICIT THE WEDDYNG OF KYNG ARTHUR.


IV. THE WAR WITH THE FIVE KINGS

[1] So aftir thes questis of syr Gawayne, syr Tor, and kynge Pellynore, [1] than hit befelle that Merlyon felle in dotage on the damesell that kynge Pellynore brought to courte; and she was one of the damesels of the Lady of the Laake, that hyght Nyneve. But Merlion wolde nat lette her have no reste, but allwayes he wolde be wyth her. And ever she made Merlion good chere tylle sche had lerned of hym all maner of thynges that sche desyred; and he was assoted uppon hir, that he myght nat be from hir.

So on a tyme he tolde to kynge Arthure that he scholde nat endure longe, but for all his craftes he scholde be putte into the erthe quyk. And so he tolde the kyng many thyngis that scholde befalle, but allwayes he warned the kyng to kepe well his swerde and the scawberde, for he told hym how the swerde and the scawberde scholde be stolyn by a woman frome hym that he moste trusted. Also he tolde kyng Arthure that he scholde mysse hym.

And yett had ye levir than all youre londis have me agayne.

A, sayde the kyng, syn ye knowe of youre evil adventure, purvey for hit, and putt hit away by youre crauftes, that mysseadventure.Nay, seyde Merlion, hit woll not be.

He departed frome the kyng, and within a whyle the damesell of the Lake departed, and Merlyon went with her evermore wheresomever she yeode. And oftyntymes Merlion wolde have had hir prevayly away by his subtyle crauftes. Than she made hym to swere that he sholde never do none inchauntemente uppon hir if he wolde have his wil, and so he swore. Than she and Merlyon wente over the see unto the londe of Benwyke thereas kyng Ban was kyng, that had grete warre ayenste kyng Claudas.

And there Merlion spake with kyng Bayans wyff, a fayre lady and a good; hir name was Elayne. And there he sawe yonge Launcelot. And there the queene made grete sorowe for the mortal werre that kyng Claudas made on hir londis.

Take none hevynesse, seyde Merlyon, for this same chylde yonge Launcelot shall within this twenty yere revenge you on kyng Claudas, that all Crystendom shall speke of hit; and this same chylde shall be the moste man of worship of the worlde. And his fyrst name ys Galahad, that know I well, seyde Merlyon, and syn ye have confermed hym Launcelot.

That is trouth, seyde the quene, his name was fyrst Galahad. A, Merlyon, seyde the quene, shall I lyve to se my son suche a man of prouesse?

Yee, hardely, lady, on my perelle ye shall se hit, and lyve many wyntirs aftir.

Than sone aftir the lady and Merlyon departed. And by weyes he shewed hir many wondyrs, and so come into Cornuayle. And allwayes he lay aboute to have hir maydynhode, and she was ever passynge wery of hym and wolde have bene delyverde of hym, for she was aferde of hym for cause he was a devyls son, and she cowde not be skyfte of hym by no meane. And so one a tyme Merlyon ded shew hir in a roche whereas was a grete wondir and wrought by enchauntement that went undir a grete stone. So by hir subtyle worchyng she made Merlyon to go undir that stone to latte hir wete of the mervayles there, but she wrought so there for hym that he come never oute for all the craufte he coude do, and so she departed and leffte Merlyon.

And as king Arthure rode to Camelot and helde there a grete [2] feste with myrth and joy, and sone aftir he returned unto Cardolle. And there come unto Arthure newe tydynges that the kyng of Denmarke and the kyng of Irelonde, that was his brothir, and the kyng of the Vale and the kynge of Sorleyse and the kyng of the lie of Longtaynse, all these fyve kynges with a grete oste was entirde into the londis of kyng Arthure and brent and slewe and distroyed clene byfore hem bothe the citeis and castels, that hit was pité to here.

Alas! seyde Arthure, yet had I never reste one monethe syne I was kyng crowned of this londe. Now shall I never reste tylle I mete with the kyngis in a fayre felde, that I make myne avow; for my trwe lyege peple shall not be destroyed in my defaughte. Therefore go with me who so woll, and abyde who that wyll.

Than kyng Arthure lette wryte unto kyng Pellynor and prayde hym in all haste to make hym redy with suche peple as we myght lyghtlyeste arere, and to hyghe hym aftir in haste. Than all the barownes were wrothe prevayly that the kynge wolde departe so suddaynly; but the kynge by no meane wolde abyde, but made wrytyng unto them that were nat ther and bade hyghe them aftir hym suche as were nat at that tyme at that courte. Than the kynge come to quene Gwenyver and seyde unto her, Madame, make you redy, for ye shall go with me, for I may nat longe mysse you. Ye shall cause me to be the more hardy, what adventure so befalle me; yette woll I nat wyghte my lady to be in no joupardye.

Sir, she seyde, I am at youre commaundemente, and shall be redy at all tymes.

So on the morne the kyng and the quene departed with suche felyship as they had and come into the North, into a forerste besyde Humbir, and there lodged hem. So whan this worde come unto the fyve kynges, abovynseyde that Arthure was besyde Humbir in a foreste, so there was a knyght, brothir unto one of the fyve kynges, that gaff hem suche counseyle:

Ye knowe well that sir Arthur hath the floure of chevalry of the worlde with hym, and hit preved by the grete batayle he did with the eleven kynges. And therefore hyghe ye unto hym nyght and day tyll that we be nyghe hym, for the lenger he taryeth the bygger he is, and we ever the weyker. And he is so corageous of hymself that he is com to the felde with lytyll peple, and therefore lette us sette uppon hym or day, and we shall sle downe of his knyghtes that none shall helpe other of them.

[3] Soo unto this counseyle these five kynges assented, and so they passed forth with hir oste thorow North Walys and come uppon Arthure be nyght and sette uppon his oste as the kynge and his knyghtes were in theire pavylyons. So kynge Arthure was unarmed and leyde hym to reste with his quene Gwenyvere.

Sir, seyde Kayyus, hit is nat beste we be unarmed.

We shall have no nede, seyde sir Gawayne and sir Gryflet that lay in a lytyll pavylyon by the kynge.

So with that they harde a grete noyse and many cryed Treson!Alas! seyde Arthure, we be betrayed! Unto armys, felowys! than he cryed. So they were armed anone at all poyntes.

Than come there a wounded knyght unto the kynge and seyde, Sir, save youreself and my lady the quene, for oure oste is destroyed, and slayne is much of our people.

So anone the kynge and the quene and the three knyghtes toke hir horses and rode toward Humbir to passe over hit, and the water was so rowgh that they were aferde to passe over hit.

Now may ye chose, seyde kynge Arthure, whethir ye woll abyde and take the adventure on this syde, for and ye be takyn they wol sle you.

Yet were me lever to dey in this watir than to falle in youre enemyes handis, seyde the quene, and there to be slayne.

And as they stode talkyng sir Kayus saw the fyve kynges commynge on horsebak by hemself alone, wyth hir sperys in hir hondis, evyn towarde hem.

Lo, seyde sir Kayus, yondir be the fyve kynges. Lette us go to them and macche hem.

That were foly, seyde sir Gawayne, for we ar but four, and they be fyve.

That is trouth, seyde sir Gryfflette.

No force, seyd sir Kayus. I woll undirtake for two of the beste of hem, and than may ye three undirtake for all the othir three.

And therewithal sir Kay lette his horse renne as faste as he myght to encountir with one of them, and strake one of the kynges thorow the shelde and also the body a fadom, that the kyng felle to the erthe starke dede. That saw sir Gawayne and ran unto anothir kyng so harde that he smote hym downe and thorow the body with a spere, that he felle to the erthe dede. Anone sir Arthure ran to anothir and smote hym thorow the body with a spere, that he fell to the erthe dede. Than sir Gryfflet ran to the fourth kynge and gaff hym suche a falle that his necke brake in sondir. Than sir Kay ran unto the fyfth kynge and smote hym so harde on the helme that the stroke clave the helme and hede to the erthe.

That was well stryken, seyde kynge Arthure, and worshipfully haste thou holde thy promyse; therefore I shall honoure the whyle that I lyve.

And therewithall they sette the quene in a barge into Humbir. But allwayes quene Gwinyvere praysed sir Kay for his dedis and seyde, What lady that ye love and she love you nat agayne, she were gretly to blame. And amonge all ladyes, seyde the quene, I shall bere your noble fame, for ye spake a grete worde and fulfylled hit worshipfully.

And therewith the quene departed. Than the kynge and the three knyghtes rode into the foreste, for there they supposed to here of them that were ascapid, and there founde the moste party of his peple, and tolde hem how the fyve kynges were dede.

And therefore lette us holde us togedyrs tyll hit be day, and whan hir oste have aspyed that their chyfteynes be slayne they woll make such dole that they shall nat helpe hemself.

And ryght as the kynge seyde, so hit was, for whan they founde the fyve kynges dede they made such dole that they felle downe of there horsis. And therewithal! com in kyng Arthure but with a fewe peple and slewe on the ryght honde and the lyffte honde, that well nye there ascaped no man, but all were slayne to the numbir of thirty thousand. And whan the batayle was all ended the kynge kneled downe and thanked God mekely. And than he sente for the quene. And anone she was com and made grete joy of the overcommynge of that batayle.

[4] Therewithall come one to kynge Arthure and tolde hym that kynge Pellynore was within three myle with a grete oste. And so he seyde, Go unto hym and let hym undirstonde how we have spedde. So within a whyle kyng Pellynore com with a grete oste and salewed the peple and the kynge, and there was grete joy on every syde. Than the kynge let serch how many peple he had slayne, and there was founde but lytyll paste two hondred men slayne and eyght knyghtes of the Table Rounde in their pavylyons.

Than the kynge lat rere and devyse, in the same place thereas the batayle was done and made, a fayre abbay, and endewed hit with grete lyvelode, and let calle hit the Abbay of La Beale Adventure. But whan som of them come into there contrayes thereas the fyve kynges were kynges, and tolde hem how they were slayne, there was made grete dole. And all the kynge Arthurs enemyes, as the kynge of North Walis and the kynges of the Northe, knewe of this batayle; they were passynge hevy.

And so the kynge retourned unto Camelot in haste. And whan he was com to Camelot he called kyng Pellynore unto hym and seyde, Ye undirstonde well that we have loste eyght knyghtes of the beste of the Table Rounde, and by youre advyse we must chose eyght knyghtes of the beste we may fynde in this courte.

Sir, seyde Pellynore, I shall counsayle you aftir my conceyte the beste wyse. There ar in youre courte full noble knyghtes bothe of olde and yonge. And be myne advyse ye shall chose half of the olde and half of the yonge.

Whych be the olde? seyde kynge Arthure.

Sir, mesemyth kynge Uryence that hath wedded youre sistir Morgan le Fay, and the kynge of the Lake, and sir Hervyse de Revell, a noble knyght, and sir Galagars the fourthe.

This is well devysed, seyde Arthure, and ryght so shall hit be. Now, whyche ar the four yonge knyghtes?

Sir, the fyrste is sir Gawayne, youre nevew, that is as good a knyght of his tyme as is ony in this londe. And the secunde as mesemyth beste is sir Gryfflette le Fyse de Du, that is a good knyght and full desyrous in armys, and who may se hym lyve, be shall preve a good knyght. And the thirde as mesemyth ys well worthy to be one of the Table Rounde, sir Kay the Senesciall, for many tymes he hath done full worshipfully. And now at youre laste batayle he dud full honorably for to undirtake to sle two kynges.

Be my hede, seyde Arthure, ye sey soth. He is beste worthy to be a knyght of the Rounde Table of ony that is rehersed yet, and he had done no more prouesse his lyve dayes.

Now, seyde kynge Pellynore, chose you of two knyghtes that I [5] shall reherce whyche is most worthy, of sir Bagdemagus and sir Tor, my son; but for because he is my son I may nat prayse hym, but ellys and he were nat my son I durste say that of his age there is nat in this londe a better knyght than he is, nother of bettir condycions, and loth to do ony wronge and loth to take ony wronge.

Be my hede, seyde Arthure, he is a passyng good knight as ony ye spake of this day. That wote I well, seyde the kynge, for I have sene hym proved; but he seyth but lytil, but he doth much more, for I know none in all this courte, and he were as well borne on his modir syde as he is on youre syde, that is lyke hym of prouesse and of myght. And therefore I woll have hym at this tyme and leve sir Bagdemagus tyll anothir tyme.

So whan they were chosyn by the assent of the barouns, so were there founden in hir seges every knyghtes name that here ar reherced. And so were they sette in hir seges, whereof sir Bagdemagus was wondirly wrothe that sir Tor was avaunced afore hym. And therefore soddeynly he departed frome the courte and toke his squyre with hym and rode longe in a foreste tyll they come to a crosse, and there he alyght and seyde his prayers devoutely. The meanewhyle his squyre founde wretyn uppon the crosse that Bagdemagus sholde never retourne unto the courte agayne tyll he had wonne a knyght of the Table Rounde body for body.

Loo, seyde his squyer, here I fynde wrytyng of you; therefore I rede you, returne agayne to the courte.

That shall I never, seyde Bagdemagus, tyll men speke of me ryght grete worship, and that I be worthy to be a knyght of the Rounde Table.

And so he rode forth, and there by the way he founde a braunche of holy herbe that was the signe of the Sancgreall, and no knyght founde no suche tokyns but he were a good lyver and a man of prouesse.

So as sir Bagdemagus rode to se many adventures, so hit happed hym to come to the roche thereas the Lady of the Lake had put Merlyon undir the stone, and there he herde hym make a grete dole; wherefore sir Bagdemagus wolde have holpyn him, and wente unto the grete stone, and hit was so hevy that an hondred men myght nat lyffte hit up. Whan Merlyon wyste that he was there, he bade hym leve his laboure, for all was in vayne: for he myght never be holpyn but by her that put hym there.

And so Bagdemagus departed and dud many adventures and preved aftir a full good knyght, and come ayen to the courte and was made knyght of the Rounde Table. So on the morne there befelle new tydyngis and many othir adventures.


V. ARTHUR AND ACCOLON 

[6] Than hit befelle that Arthure and many of his knyghtes rode on huntynge into a grete foreste. And hit happed kynge Arthure and kynge Uryence and sir Accalon of Gawle folowed a grete harte; for they three were well horsed, and so they chaced so faste that within a whyle they three were more than ten myle from her felyshep. And at the laste they chaced so sore that they slewe hir horsis undirnethe them, and the horses were so fre that they felle downe dede. Than were all three on foote and ever they saw the harte before them passynge wery and inboced.

What shall we do? seyde kynge Arthure, we ar harde bestadde.

Lette us go on foote, seyde kynge Uryence, tyll we may mete with somme lodgyng.

Than were they ware of the harte that lay on a grete watir banke, and a brachette bytyng on his throte; and me othir houndis come aftir. Than kynge Arthure blewe the pryce and dyght the harte.

Than the kynge loked aboute the worlde and sawe before hym in a grete water a lytyll shippe all apparayled with sylke downe to the watir. And the shippe cam ryght unto them and landed on the sandis. Than Arthure wente to the banke and loked in and saw none erthely creature therein.

Sirs, seyde the kynge, com thens and let us se what is in this shippe.

So at the laste they wente into the shippe all three, and founde hit rychely behanged with cloth of sylke. So by that tyme hit was durke nyght, there suddeynly was aboute them an hondred torchis sette uppon all the shyppe-bordis, and hit gaff grete lyght. And therewithall there come twelve fayre damesels and salued kynge Arthure on hir kneis, and called hym be his name and seyde he was ryght wellcom, and suche chere as they had he sholde have of the beste. Than the kynge thanked hem fayre. Therewythall they ledde the kynge and his felawys into a fayre chambir, and there was a clothe leyde richely beseyne of all that longed to a table, and there were they served of all wynes and metys that they coude thynke of. But of that the kynge had grete mervayle, for he never fared bettir in his lyff as for one souper.

And so whan they had souped at her leyser kyng Arthure was lad into a chambir, a rycher besene chambir sawe he never none; and so was kynge Uryence served and lad into such anothir chambir; and sir Accolon was lad into the thirde chambir passyng rychely and well besayne. And so were they leyde in their beddis easyly, and anone they felle on slepe and slepte merveylously sore all the nyght.

And on the morne kynge Uryence was in Camelot abedde in his wyves armys, Morgan le Fay. And whan he woke he had grete mervayle how he com there, for on the evyn before he was two dayes jurney frome Camelot.

And whan kyng Arthure awoke he founde hymself in a durke preson, heryng aboute hym many complayntes of wofull knyghtes.

[7] What ar ye that so complayne? seyde kyng Arthure.

We bene here twenty knyghtes presoners, and som of us hath lay ne here eyght yere, and som more and somme lesse.

For what cause? seyde Arthure.

We shall tell you, seyde the knyghtes.

This lorde of this castell his name is sir Damas, and he is the falsyst knyght that lyvyth, and full of treson, and a very cowarde as ony lyvyth. And he hath a yonger brothir, a good knyght of prouesse, and his name is sir Oughtlake. And this traytoure Damas, the elder brother, woll geff hym no parte of his londis but as sir Outlake kepyth thorow prouesse of his hondis. And so he kepith frome hym a full fayre maner and a rych, and therein sir Outlake dwellyth worshypfully and is well beloved with all peple. And this sir Damas oure mayster is as evyll beloved, for he is withoute mercy, and he is a cowarde, and grete warre hath bene betwyxte them. But Outlake hath ever the bettir, and ever he proferyth sir Damas to fyght for the lyvelode, body for body, but he woll nat of hit, other ellys to fynde a knyght to fyght for hym. Unto that sir Damas hath grauntid to fynde a knyght, but he is so evyll beloved and hated that there is no knyght woll fyght for hym.

And whan Damas saw this, that there was never a knyght wolde fyght for hym, he hath dayly layne a wayte wyth many a knyght with hym and takyn all the knyghtes in this countray to se and aspye hir aventures: he hath takyn hem by force and brought hem to his preson. And so toke he us severally, as we rode on oure adventures, and many good knyghtes hath deyde in this preson for hunger, to the numbir of eyghtene knyghtes. And yf ony of us all that here is or hath bene wolde have foughtyn with his brother Outlake he wolde have delyverde us; but for because this Damas ys so false and so full of treson we wolde never fyght for hym to dye for hit, and we be so megir for hungir that unnethe we may stonde on oure fete.

God delyver you for his grete mercy!

Anone withall come a damesel unto Arthure and asked hym, What chere?

I cannot say, seyde Arthure.

Sir, seyde she, and ye woll fyght for my lorde ye shall be delyverde oute of preson, and ellys ye ascape never with the lyff.

Now, seyde Arthure, that is harde. Yet had I lever fyght with a knyght than to dey in preson. Wyth this, seyde Arthure, I may be delyverde and all thes presoners, I woll do the batayle.

Yes, seyde the damesell.

Than I am redy, seyde Arthure, and I had horse and armoure.

Ye shall lak none, seyde the damesell.

Mesemethe, damesell, I shold have sene you in the courte of Arthure.

Nay, seyde the damesell, I cam never there. I am the lordis doughter of this castell.

Yet was she false, for she was one of the damesels of Morgan le Fay.

Anone she wente unto sir Damas and tolde hym how he wolde do batayle for hym, and so he sente for Arthure. And whan he com he was well coloured and well made of his lymmes, that all knyghtes that sawe hym seyde hit were pité that suche a knyght sholde dey in preson. So sir Damas and he were agreed that he sholde fyght for hym uppon this covenaunte, that all the othir knyghtes sholde be delyverde. And unto that was sir Damas sworne unto Arthur and also he to do the batayle to the uttermoste. And with that all the twenty knyghtes were brought oute of the durke preson into the halle and delyverde, and so they all abode to se the batayle.

Now turne we unto Accalon of Gaule, that whan he awoke he [8] founde hymself by a depe welles syde within half a foote, in grete perell of deth. And there com oute of that fountayne a pype of sylver, and oute of that pype ran water all on hyghe in a stone of marbil. Whan sir Accolon sawe this he blyssed hym and seyde, Jesu, save my lorde kynge Arthure and kynge Uryence, for thes damysels in this shippe hath betrayed us. They were fendis and no women. And if I may ascape this mysadventure I shall distroye them, all that I may fynde of thes false damysels that faryth thus with theire inchauntementes.

And ryght with that there com a dwarf with a grete mowthe and a flatte nose, and salewed sir Accalon and tolde hym how he cam fromme quene Morgan le Fay.

And she gretys yow well and byddyth you be of stronge herte, for ye shall fyght to-mome wyth a knyght at the houre of pryme. And therefore she hath sent the Excalebir, Arthurs swerde, and the scawberde, and she byddyth you as ye love her that ye do that batayle to the uttirmoste withoute ony mercy, lyke as ye promysed hir whan ye spoke laste togedir in prevyté. And what damesell that bryngyth her the kynges hede whyche ye shall fyght withall, she woll make hir a quene.

Now I undirstonde you, seyde Accalon. I shall holde that I have promysed her, now I have the swerde. Sir, whan sawe ye my lady Morgan le Fay?

Ryght late, seyde the dwarff.

Than Accalon toke hym in his armys and sayde, Recommaunde me unto my lady the quene and telle hir all shall be done that I promysed hir, and ellis I woll dye for hit. Now I suppose, seyde Accalon, she hath made all this crauftis and enchauntemente for this batayle.

Sir, ye may well beleve hit, seyde the dwarff.

Ryght so there come a knyght and a lady wyth six squyers, and salewed Accalon and prayde hym to aryse and com and reste hym at his maner. And so Accalon mounted uppon a voyde horse and wente with the knyght unto a fayre maner by a pryory, and there he had passyng good chere.

Than sir Damas sente unto his brothir Outelake and bade make hym redy be to-morne at the houre of pryme, and to be in the felde to fyght with a good knyght; for he had founden a knyght that was redy to do batayle at all poyntis. Whan this worde come to sir Outlake he was passyng hevy, for he was woundid a lytyll tofore thorow bothe his thyghes with a glayve, and he made grete dole; but as he was wounded he wolde a takyn the batayle an honde.

So hit happed at that tyme, by the meanys of Morgan le Fay, Accalon was with sir Oughtlake lodged. And whan he harde of that batayle and how Oughtlake was wounded he seyde that he wolde fyght for hym because that Morgan le Fay had sent hym Excaliber and the shethe for to fyght with the knyght on the morne. This was the cause sir Accalon toke the batayle uppon hym. Than sir Outelake was passyng glad and thanked sir Accalon with all his herte that he wolde do so muche for hym. And therewithal! sir Outlake sente unto his brother sir Damas that he hadde a knyght redy that sholde fyght with hym in the felde be the houre of pryme.

So on the morne sir Arthure was armed and well horsed, and asked sir Damas, Whan shall we to the felde?

Sir, seyde sir Damas, ye shall hyre masse.

And so Arthure herde a masse, and whan masse was done there com a squyre on a grete hors and asked sir Damas if his knyght were redy, for oure knyght is redy in the felde. Than sir Arthure mounted uppon horsebak. And there were all the knyghtes and comons of that contray, and so by all their advyces there was chosyn twelve good men of the contrey for to wayte uppon the two knyghtes.

And ryght as Arthure was on horsebak, there com a damesel fromme Morgan le Fay and brought unto sir Arthure a swerde lyke unto Excaliber and the scawberde, and seyde unto Arthure, She sendis here youre swerde for grete love. And he thanke hir and wente hit had bene so; but she was falce, for the swerde and the scawberde was counterfete and brutyll and false.

Than they dressed hem on two partyes of the felde and lette their [9] horses ren so faste that aythir smote other in the myddis of the shelde, and their sperys helde, that bothe horse and man wente to the erthe, and than they stert up bothe and pulde oute their swerdis.

The meanewhyle that they were thus at the batayle com the Damesel of the Lake into the felde that put Merlyon undir the stone. And she com thidir for the love of kynge Arthur, for she knew how Morgan le Fay had ordayned for Arthur shold have bene slayne that day, and therefore she come to save his lyff.

And so they went egerly to the batayle and gaff many grete strokes. But allwayes Arthurs swerde bote nat lyke Accalons swerde, and for the moste party every stroke that Accalon gaff he wounded sir Arthure sore, that hit was mervayle he stood, and allwayes his blood felle frome hym faste. Whan Arthure behelde the grounde so sore bebledde he was dismayde. And than he demed treson, that his swerde was chonged, for his swerde bote nat steele as hit was wonte to do. Therefore he dred hym sore to be dede, for ever hym semyd that the swerde in Accalons honde was Excaliber, for at every stroke that Accalon stroke he drewe bloode on Arthure.

Now, knyght, seyde Accolon unto Arthure, kepe the well frome me!

But Arthure answered not agayne, but gaff hym such a buffette on the helme that he made hym to stowpe nyghe fallyng to the erthe. Than sir Accalon wythdrewe hym a lytyll, and com on wyth Excaliber on heyght, and smote sir Arthure suche a buffette that he fylle ny to the erthe. Than were they bothe wrothe oute of mesure and gaff many sore strokis.

But allwayes sir Arthure loste so muche bloode that hit was mervayle he stoode on his feete, but he was so full of knyghthode that he endured the payne. And sir Accolon loste nat a dele of blood; therefore he waxte passynge lyght, and sir Arthure was passynge fyeble and wente veryly to have dyed, but for all that he made countenaunce as he myght welle endure and helde Accolon as shorte as he myght. But Accolon was so bolde because of Excalyber that he wexed passyng hardy. But all men that behelde hem seyde they sawe nevir knyght fyght so well as Arthur ded, conciderynge the bloode that he had bled; but all that peple were sory that thes two brethirne wolde nat accorde.

So allwayes they fought togedir as fers knyghtes, and at the laste kynge Arthure withdrew hym a lytyll for to reste hym, and sir Accolon callyd hym to batayle and seyde, Hit is no tyme for me to suffir the to reste, and therewith he come fersly uppon Arthure. But Arthur therewith was wroth for the bloode that he had loste, and smote Accolon on hyghe uppon the helme so myghtyly that he made hym nyghe falle to the erthe; and therewith Arthurs swerde braste at the crosse and felle on the grasse amonge the bloode, and the pomell and the sure handyls he helde in his honde. Whan kynge Arthure saw that, he was in grete feare to dye, but allwayes he helde up his shelde and loste no grounde nother batyd no chere.

Than sir Accolon began with wordis of treson and seyde, Knyght, thou art overcom and mayste nat endure, and also thou art wepynles, and loste thou haste much of thy bloode, and I am full loth to sle the. Therefore yelde the to me recreaunte.

Nay, seyde sir Arthur, I may nat so, for I promysed by the feythe of my body to do this batayle to the uttermuste whyle my lyff lastith, and therefore I had levir to dye with honour than to lyve with shame. And if hit were possible for me to dye an hondred times, I had levir to dye so oufte than yelde me to the. For though I lak wepon, yett shall I lak no worshippe, and if thou sle me wepynles that shall be thy shame.

Well, seyde Accolon, as for that shame I woll nat spare. Now kepe the fro me, for thou art but a dede man! And therewith Accolon gaff hym such a stroke that he fell nyghe to the erthe, and wolde have had Arthure to have cryed hym mercy. But sir Arthure preced unto Accolon with his shelde and gaff hym wyth the pomell in his honde suche a buffette that he reled three strydes abake.

Whan the Damesell of the Lake behelde Arthure, how full of prouesse his body was, and the false treson that was wrought for hym to have had hym slayne, she had grete peté that so good a knyght and such a man of worship sholde so be destroyed. And at the nexte stroke sir Accolon stroke at hym suche a stroke that by the damesels inchauntemente the swerde Excaliber fell oute of Accalons honde to the erthe, and therewithal! sir Arthure lyghtly lepe to hit and gate hit in his honde, and forthwithall he knew hit that hit was his swerde Excalyber.

A, seyde Arthure, thou haste bene frome me all to longe and muche damage hast thou done me!

And therewith he aspyed the scawberde by his syde, and suddaynly he sterte to hym and pulled the scawberte frome hym and threw hit frome hym as fer as he myght throw hit.

A, sir knyght, seyde kynge Arthur, this day haste thou done me grete damage wyth this swerde. Now ar ye com unto youre deth, for I shall nat warraunte you but ye shall be as well rewarded with this swerde or ever we departe as ye have rewarded me, for muche payne have ye made me to endure and much blood have y loste.

And therewith sir Arthure raced on hym with all his myght and pulde hym to the erthe, and than raced of his helme and gaff hym suche a buffette on his hede that the bloode com oute at his erys, nose, and mowthe.

Now woll I sle the! seyde Arthure.

Sle me ye may well, seyde sir Accolon, and hit please you, for ye ar the beste knyght that ever I founde, and I se well that God is with you. But for I promysed, seyde Accolon, to do this batayle to the uttirmyst and never to be recreaunte while I leved, therefore shall I never yelde me with my mowthe, but God do with my body what He woll.

Than sir Arthure remembirde hym and thought he scholde have sene this knyght.

Now telle me, seyde Arthure, or I woll sle the, of what contrey ye be and of what courte.

Sir knyght, seyde sir Accolon, I am of the ryall courte of kyng Arthure, and my name is Accolon of Gaule.

Than was Arthure more dismayde than he was toforehonde, for than he remembirde hym of his sister Morgan le Fay and of the enchauntement of the shippe. A, sir knyght, I pray you telle me who gaff you this swerde and by whom ye had hit.

Than sir Accolon bethought hym and seyde, Wo worthe this swerde! for by hit I have gotyn my dethe.

Hit may well be, seyde the kynge.

Now, sir, seyde Accolon, I woll tell you: this swerde hath bene in my kepynge the moste party of this twelve monthe, and Morgan le Fay, kyng Uryence wyff, sente hit me yestirday by a dwarfe to the entente to sle kynge Arthure, hir brothir; for ye shall undirstonde that kynge Arthur ys the man in the worlde that she hatyth moste, because he is moste of worship and of prouesse of ony of hir bloode. Also she lovyth me oute of mesure as paramour, and I hir agayne. And if she myght bryng hit aboute to sle Arthure by hir crauftis, she wolde sle hir husbonde kynge Uryence lyghtly. And than had she devysed to have me kynge in this londe and so to reigne, and she to be my quene. But that is now done, seyde Accolon, for I am sure of my deth.

Well, seyde kyng Arthure, I fele by you ye wolde have bene kynge of this londe, yett hit had be grete damage to have destroyed your lorde, seyde Arthur.

Hit is trouthe, seyde Accolon, but now I have tolde you the trouthe, wherefore I pray you tell me of whens ye ar and of what courte.

A, Accolon, seyde kynge Arthure, now y let the wete that I am kynge Arthure that thou haste done grete damage to.

Whan Accolon herd that he cryed on-lowde, Fayre swete lorde, have mercy on me, for I knew you nat.

A, sir Accolon, seyde kynge Arthur, mercy thou shalt have because I fele be thy wordis at this time thou knewest me nat, but I fele by thy wordis that thou haste agreed to the deth of my persone, and therefore thou art a traytoure; but I wyte the the less for my sistir Morgan le Fay by hir false crauftis made the to agré to hir fais lustes. But I shall be sore avenged uppon hir, that all Crystendom shall speke of hit. God knowyth I have honoured hir and worshipped hir more than all my kyn, and more have I trusted hir than my wyff and all my kyn aftir.

Than kynge Arthure called the kepers of the felde and seyde, Sirres, commyth hyder, for here ar we two knyghtes that have foughtyn unto grete damage unto us bothe, and lykly eche of us to have slayne other, and had ony of us knowyn othir, here had bene no batayle nothir no stroke stryken.

Than all alowde cryed Accolon unto all the knyghtes and men that were there, and seyde, A, lordis! This knyght that I have foughten withall is the moste man of prouesse and of worship in the worlde, for hit is hymself kynge Arthure, oure all lyege lorde, and with myssehappe and mysseadventure have I done this batayle with the lorde and kynge that I am withholdyn withall.

Than all the peple felle downe on her knees and cryed kynge [12] Arthure mercy.

Mercy shall ye have, seyde Arthure. Here may ye se what soddeyn adventures befallys ouftyn of arraunte knyghtes, how that I have foughtyn with a knyght of myne owne unto my grete damage and his bothe. But, syrs, because I am sore hurte and he bothe, and I had grete nede of a lytyll reste, ye shall undirstonde this shall be the opynyon betwyxte you two brethirne:

As to the, sir Damas, for whom I have bene champyon and wonne the felde of this knyght, yett woll I juge. Because ye, sir Damas, ar called an orgulus knyght and full of vylony, and nat worth of prouesse of youre dedis, therefore woll I that ye geff unto youre brother all the hole maner with the apportenaunce undir this fourme, that sir Outelake holde the maner of you and yerely to gyff you a palfrey to ryde uppon, for that woll becom you bettir to ryde on than uppon a courser. Also I charge the, sir Damas, uppon payne of deth, that thou never distresse no knyghtes araunte that ryde on their adventure, and also that thou restore thyse twenty knyghtes, that thou haste kepte longe presoners of all theire harmys that they be contente for. And ony of them com to my courte and complayne on the, be my hede, thou shalt dye therefore!

Also, sir Oughtlake, as to you, because ye ar named a good knyght and full of prouesse and trew and jantyll in all youre dedis, this shall be youre charge I woll gyff you: that in all goodly hast ye com unto me and my courte, and ye shall be a knyght of myne, and if youre dedis be thereaftir I shall so proferre you by the grace of God that ye shall in shorte tyme be in ease as for to lyve as worshipfully as youre brother Damas.

God thonke youre largenesse of youre grete goodnesse and of youre bounté! I shall be frome hensforewarde in all tymes at your commaundement. For, sir, said sir Oughtlake, as God wolde, I was hurte but late with an adventures knyght thorow bothe the thyghes, and ellys had I done this batayle with you.

God wolde, seyde sir Arthure, hit had bene so, for than had nat I bene hurte as I am. I shall tell you the cause why: for I had nat bene hurte as I am, had nat bene myne owne swerde that was stolyn frome me by treson; and this batayle was ordeyned aforehonde to have slayne me, and so hit was broughte to the purpose by false treson and by enchauntment.

Alas, seyde sir Outlake, that is grete pité that ever so noble a man as ye ar of your dedis and prouesse, that ony man or woman myght fynde in their hertis to worche ony treson agenst you.

I shall rewarde them, seyde Arthure. Now telle me, seyde Arthure, how far am I frome Camelot?

Sir, ye ar two dayes jurney.

I wolde be at som place of worship, seyde sir Arthur, that I myght reste me.

Sir, seyde Outlake, hereby is a ryche abbey of youre elders foundacion, of nunnys, but three myle hens.

So the kynge toke his leve of all the peple and mounted uppon horsebak and sir Accolon with hym.

And whan they were com to the abbey he lete fecch lechis and serchid his woundis and sir Accolons bothe. But sir Accolon deyed within four dayes, for he had bled so much blood that he myght nat lyve, but kynge Arthure was well recoverde. So whan Accolon was dede he lette sende hym in an horse-bere with six knyghtes unto Camelot, and bade bere hym unto my systir, Morgan le Fay, and sey that I sende her hym to a present. And telle hir I have my swerde Excalyber and the scawberde. So they departe with the body.

The meanewhyle Morgan le Fay had wente kynge Arthure had [13] bene dede. So on a day she aspyed kynge Uryence lay on slepe on his bedde, than she callyd unto hir a mayden of her counseyle and sayde, Go fecche me my lordes swerde, for I saw never bettir tyme to sle hym than now.

A, madame, seyde the damesell, and ye sle my lorde ye can never ascape.

Care the not, sayde Morgan, for now I se my tyme is beste to do hit, and therefore hyghe the faste and fecche me the swerde.

Than this damesell departed and founde sir Uwayne slepyng uppon a bedde in anothir chambir. So she wente unto sir Uwayne and awaked hym and bade hym aryse and awayte on my lady youre modir, for she woll sle the kynge youre fadir slepynge on his bedde, for I go to fecch his swerde.

Well, seyde sir Uwayne, go on your way and lette me dele.

Anone the damesell brought the quene the swerde with quakyng hondis. And lyghtly she toke the swerde and pullyd hit oute, and wente boldely unto the beddis syde and awayted how and where she myght sle hym beste. And as she hevyd up the swerde to smyte, sir Uwayne lepte unto his modir and caught hir by the honde and seyde, A, fende, what wolt thou do? And thou were nat my modir, with this swerde I sholde smyte of thyne hede! A, seyde sir Uwayne, men seyde that Merlyon was begotyn of a fende, but I may say an erthely fende bare me.

A, fayre son Uwayne, have mercy uppon me! I was tempted with a fende, wherefore I cry the mercy. I woll nevermore do so. And save my worship and discover me nat!

On this covenaunte, seyde sir Uwayne, I woll forgyff you: so ye woll never be aboute to do such dedis.

Nay, son, and that I make you assuraunce.

[14] Then come tydynges unto Morgan le Fay that Accolon was dede and his body brought unto the chirche, and how kyng Arthure had his swerde ayen. But whan quene Morgan wyste that Accolon was dede, she was so sorowfull that nye hir herte to-braste, but bycause she wolde nat hit were knowyn oute, she kepte hir countenaunce and made no sembelaunte of dole. But welle sche wyste, and she abode tylle hir brother Arthure come thydir, there sholde no golde go for hir lyff. Than she wente unto the quene Gwenyvere and askid hir leve to ryde into hir contrey.

Ye may abyde, seyde the quene, tyll youre brother the kynge com home.

I may nat, madame, seyde Morgan le Fay, for I have suche hasty tydynges.

Well, seyde the quene, ye may departe whan ye woll.

So erely on the morne, or hit was day, she toke hir horse and rode all that day and moste party of the nyght, and on the morne by none she com to the same abbey of nonnys whereas lay kynge Arthure, and she wyste welle that he was there. And anone she asked where he was, and they answerde and seyde how he was leyde hym on his bedde to slepe, for he had but lytyll reste this three nyghtes.

Well, seyde she, I charge that none of you awake hym tyll I do. And than she alyght of hir horse and thought for to stele away Excaliber, his swerde. And she wente streyte unto his chambir, and no man durste disobey hir comaundement. And there she found Arthur aslepe on his bedde, and Excalyber in his ryght honde naked. Whan she sawe that, she was passyng hevy that she myght nat com by the swerde withoute she had awaked hym, and than she wyste welle she had bene dede. So she toke the scawberde and went hir way to horsebak.

Whan the kynge awoke and myssed his scawberde, he was wroth, and so he asked who had bene there, and they seyde his sister, quene Morgan le Fay, had bene there and had put the scawberde undir hir mantell and is gone.

Alas, seyde Arthure, falsly have ye wacched me.

Sir, seyde they all, we durst nat disobey your sistyrs commaundemente.

A, seyde the kynge, lette fecch me the beste horse that may be founde, and bydde sir Outlake arme hym in all hast and take anothir good horse and ryde with me.

So anone the kynge and sir Outlake were well armyd and rode aftir this lady. And so they com be a crosse and founde a cowherde, and they asked the pore man if there cam ony lady late rydynge that way.

Sir, seyde this pore man, ryght late com a lady rydynge this way with a fourty horses, and to yonder forest she rode.

And so they folowed faste, and within a whyle Arthur had a syght of Morgan le Fay. Than he chaced as faste as he myght. Whan she aspyed hym folowynge her, she rode a grete pace thorow the foreste tyll she com to a playn. And when she sawe she myght nat ascape she rode unto a lake thereby and seyde, Whatsoever com of me, my brothir shall nat have this scawberde! And than she lete throwe the scawberde in the deppyst of the watir. So hit sanke, for hit was hevy of golde and precious stonys.

Than she rode into a valey where many grete stonys were, and whan she sawe she muste be overtake, she shope hirself, horse and man, by enchauntemente unto grete marbyll stonys. And anone withall come kynge Arthure and sir Outlake whereas the kynge myght know his sistir and her men and one knyght frome another.

A, seyde the kynge, here may ye se the vengeaunce of God! And now am I sory this mysaventure is befalle.

And than he loked for the scawberde, but hit wold nat be founde; so he turned to the abbey there she come fro. So whan Arthure was gone they turned all their lyknesse as she and they were before, and seyde, Sirs, now may we go where we wyll. [15]

Than seyde Morgan le Fay, Saw ye of Arthure my brother?

Yee, seyde hir men, and that ye sholde have founde, and we myght a stered of one stede; for by his amyvestyall countenaunce he wolde have caused us to have fledde.

I beleve you, seyde the quene.

So anone after as she rode she mette a knyght ledynge another knyght on horsebake before hym, bounde hande and foote, blyndefelde, to have drowned hym in a fowntayne. Whan she sawe this knyght so bounde she asked, What woll ye do with that knyght?

Lady, seyde he, I woll drowne hym.

For what cause? she asked.

For I founde hym with my wyff, and she shall have the same deth anone.

That were pyté, seyde Morgan le Fay. Now, what sey ye, knyght? Is hit trouthe that he seyth of you?

Nay, truly, madame, he seyth nat ryght on me.

Of whens be ye, seyde the quene, and of what contrey?

I am of the courte of kynge Arthure, and my name is Manessen, cosyn unto Accolon of Gaule.

Ye sey well, and for the love of hym ye shall be delyverde, and ye shal have youre adversary in the same case that ye were in.

So this Manessen was loused, and the other knyght bounde. And anone Manessen unarmed hym and armede hymself in his harneyse, and so mounted on horsebak and the knyght afore hym, and so threw hym in the fountayne and so drowned hym. And than he rode unto Morgan ayen and asked if she wolde onythyng unto Arthure.

Telle hym, seyde she, that I rescewed the nat for the love of hym, but for the love of Accolon, and tell hym I feare hym nat whyle I can make me and myne in lyknesse of stonys, and lette hym wete I can do much more whan I se my tyme.

And so she departed into the contrey of Gore, and there was she rychely receyved, and made hir castels and townys strong, for allwey she drad muche kyng Arthure.


VI. GAWAIN, YWAIN, AND MARHALT

WHAN the kynge had well rested hym at the abbey he rode unto Camelot and founde his quene and his barownes ryght glad of his commyng. And whan they herde of his stronge adventures, as hit is before rehersed, they all had mervayle of the falsehede of Morgan le Fay. Many knyghtes wysshed hir brente. Than come Manessen to courte and told the kynge of his adventure.

Well, seyde the kyng, she is a kynde sister. I shall so be avengid on hir and I lyve, that all crystendom shall speke of hit.

So on the morne there cam a damesell on message frome Morgan le Fay to the kynge, and she brought with hir the rycheste mantell that ever was sene in the courte, for hit was sette all full of precious stonys as one myght stonde by another, and therein were the rycheste stonys that ever the kynge saw. And the damesell seyde, Your sister sendyth you this mantell and desyryth that ye sholde take this gyfte of hir, and what thynge she hath offended she woll amende hit at your owne plesure.

When the kyng behelde this mantell hit pleased hym much. He seyde but lytyll. With that come the Damesell of the Lake unto the [16] kynge and seyde, Sir, I muste speke with you in prevyté.

Sey on, seyde the kynge, what ye woll.

Sir, seyde this damesell, putt nat uppon you this mantell tylle ye have sene more, and in no wyse lat hit nat com on you nother on no knyght of youres tyll ye commaunde the brynger thereof to putt hit uppon hir.

Well, seyde the kynge, hit shall be as you counseyle me.

And than he seyde unto the damesell that com frome his sister, Damesell, this mantell that ye have brought me, I woll se hit uppon you.

Sir, she seyde, hit woll nat beseme me to were a kynges garmente.

Be my hede, seyde Arthure, ye shall were hit or hit com on my bak other on ony mannys bak that here is.

And so the kynge made to putt hit uppon hir. And forthwithall she fell downe deede and never spoke worde after, and brente to colys.

Than was the kynge wondirly wroth more than he was toforehande, and seyde unto kynge Uryence, My sistir, your wyff, is allway aboute to betray me, and welle I wote other ye or my nevewe, your son, is accounseyle with hir to have me distroyed. But as for you, seyde the kynge unto kynge Uryence, I deme nat gretly that ye be of counseyle, for Accolon confessed to me his owne mowthe that she wolde have distroyed you as well as me; therefore y holde you excused. But as for your son sir Uwayne, I holde hym suspecte. Therefore I charge you, putt hym oute of my courte. So sir Uwayne was discharged.

And whan sir Gawayne wyste that, he made hym redy to go with hym, for whoso banyshyth my cosyn jarmayne shall banyshe me. So they too departed and rode into a grete foreste, and so they com unto an abbey of monkys, and there were well logged. Butt whan the kynge wyste that sir Gawayne was departed frome the courte, there was made grete sorowe amonge all the astatis.Now, seyde Gaherys, Gawaynes brother, we have loste two good knyghtes for the love of one.

So on the morne they herde the masses in the abbey and so rode forth tyll they com to the grete foreste. Than was sir Gawayne ware in a valey by a turrette twelve fayre damesels and two knyghtes armed on grete horses, and the damesels wente to and fro by a tre. And than was sir Gawayne ware how there hynge a whyght shelde on that tre, and ever as the damesels com by hit they spette uppon [17] hit and som threwe myre uppon the shelde. Than sir Gawayne and sir Uwayne wente and salewed them, and asked why they dud that dispyte to the shelde.

Sir, seyde the damesels, we shall telle you. There is a knyght in this contrey that owyth this whyght shelde, and he is a passyng good man of his hondis, but he hatyth all ladyes and jantylwomen, and therefore we do all this dyspyte to that shelde.

I shall sey you, seyde sir Gawayne, hit besemyth evyll a good knyght to dispyse all ladyes and jantyllwomen; and peraventure thoughe he hate you he hath som cause, and peraventure he lovyth in som other placis ladyes and jantyllwomen and ys belovyd agayne, and he be suche a man of prouesse as ye speke of. Now, what is his name?

Sir, they seyde, his name is sir Marhaus, the kynges son of Irelonde.

I knowe hym well, seyde sir Uwayne, he is a passynge good knyght as ony on lyve, for I sawe hym onys preved at a justys where many knyghtes were gadird, and that tyme there myght no man withstonde hym.

A, sayde sir Gawayne, damesels, methynke ye ar to blame, for hit is to suppose he that hyng that shelde there he woll nat be longe therefro, and than may the knyghtes macche hym on horsebak. And that is more youre worshyp than thus to do, for I woll abyde no lenger to se a knyghtes shelde so dishonoured.

And therewith sir Gawayne and sir Uwayne departed a lytyll fro them. And than ware they ware where sir Marhaus com rydynge on a grete horse streyte toward hem. And whan the twelve damesels sawe sir Marhaus they fledde to the turret as they were wylde, that som of hem felle by the way. Than that one of the knyghtes of the towre dressed his shylde and seyde on hyghe, Sir Marhaus, defende the! And so they ran togedyrs that the knyght brake his spere on sir Marhaus, but Marhaus smote hym so harde that he brake his necke and his horse bak. That sawe the other knyght of the turret and dressed hym to Marhaus, that so egerly they mette that this knyght of the turret was smyte doune, horse and man, dede.

And than sir Marhaus rode unto his shylde and sawe how hit was [18] defoyled, and sayde, Of this dispyte of parte I am avenged. But yet for hir love that gaff me this whyght shelde I shall were the and hange myne where that was. And so he honged hit aboute his necke.

Than he rode streyte unto sir Gawayne and to sir Uwayne and asked them what they dud there. They answerde hym and seyde they come frome kynge Arthurs courte for to se aventures.

Welle, seyde sir Marhaus, here am I redy, an adventures knyght that woll fulfylle any adventure that ye woll desyre. And so departyd frome hem to fecche his raunge.

Late hym go, seyde sir Uwayne unto sir Gawayne, for he is a passynge good knyght os ony lyvynge. I wolde not be my wylle that ony of us were macched with hym.

Nay, seyde sir Gawayne, nat so! Hit were shame to us and he were nat assayed, were he never so good a knyght.

Welle, seyde sir Uwayne, I wolle assay hym before you, for I am weyker than ye, and yff he smyte me downe than may ye revenge me.

So thes two knyghtes come togedir with grete raundom, that sir Uwayne smote sir Marhaus, that his spere braste in pecis on the shelde. And sir Marhaus smote hym so sore that horse and man he bare to the erthe, and hurte sir Uwayne on the lefte syde. Than sir Marhaus turned his horse and rode thidir as he com fro and made hym redy with his spere. Whan sir Gawayne saw that, he dressed his shelde, and than they feautirde their sperys, and they com togedyrs with all the myght of their horses, that eyther knyght smote other so harde in myddis the sheldis. But sir Gawaynes spere brake, but sir Marhaus speare helde, and therewith sir Gawayne and his horse russhed downe to the erthe.

And lyghtly sir Gawayne wan on his feete and pulde oute his swerde and dressed hym toward sir Marhaus on foote. And sir Marhaus saw that he pulde oute his swerde, and began to com to sir Gawayne on horsebak.

Sir knyght, seyde sir Gawayne, alyght on foote, or ellis I woll sle thyne horse.

Gramercy, sayde sir Marhaus, of your jentylnesse! Ye teche me curtesy, for hit is nat commendable one knyght to be on horsebak and the other on foote.

And therewith sir Marhaus sette his spere agayne a tre, and alyght and tyed his horse to a tre, and dressed his shelde, and eyther com unto other egirly and smote togedyrs with hir swerdys, that hir sheldis flew in cantellys, and they bresed their helmys and hawbirkes and woundid eyther other.

But sir Gawayne, fro hit was nine of the clok, wexed ever strenger and strenger, for by than hit cam to the howre of noone he had three tymes his myght encresed. And all this aspyed sir Marhaus and had grete wondir how his myght encreced. And so they wounded eyther other passyng sore. So whan hit was past noone, and whan it drewe toward evynsonge, sir Gawayns strength fyebled and woxe passyng faynte, that unnethe he myght dure no lenger, and sir Marhaus was than bygger and bygger.

Sir knyght, seyde sir Marhaus, I have welle felt that ye ar a passynge goode knyght and a mervaylous man of myght as ever I felte ony whyle hit lastyth, and oure quarellys ar nat grete, and therefore hit were pyté to do you hurte, for a fele ye ar passynge fyeble.

A, seyde sir Gawayne, jantyll knyght, ye say the worde that I sholde sey.

And therewith they toke of her helmys and eyther kyssed other and there they swore togedyrs eythir to love other as brethirne. And sir Marhaus prayde sir Gawayne to lodge with hym that nyght. And so they toke their horsis and rode towarde sir Marhaus maner.

And as they rode by the way, Sir knyght, seyde sir Gawayne, I have mervayle of you, so valyaunte a man as ye be of prouesse, that ye love no ladyes and damesels.

Sir, seyde sir Marhaus, they name me wrongfully, for hit be the damesels of the turret that so name me and other suche as they be. Now shal I telle you for what cause I hate them: for they be sorsseres and inchaunters many of them, and be a knyght never so good of his body and as full of prouesse as a man may be, they woll make hym a starke cowerde to have the bettir of hym. And this is the pryncipall cause that I hate them. And all good ladyes and jantyllwomen, I owghe them my servyse as a knyght ought to do.

For, as the booke rehersyth in Freynsch, there was this many knyghtes that overmacched sir Gawayne for all his thryse double myght that he had: sir Launcelot de Lake, sir Trystrams, sir Bors de Gaynes, sir Percivale, sir Pelleas, sir Marhaus; thes six knyghtes had the bettir of sir Gawayne.

Than within a lytyll whyle they come to sir Marhaus place which was in a lytyll pryory, and there they alyght, and ladyes and damesels unarmed them and hastely loked to their hurtes, for they were all three hurte. And so they had good lodgyng with sir Marhaus and good chere, for whan he wyste that they were kynge Arthurs syster-sonnes he made them all the chere that lay in his power. And so they sojourned there a sevennyght and were well eased of their woundis, and at the laste departed.

Nay, sayde sir Marhaus, we woll nat departe so lyghtly, for I woll brynge you thorow the foreste. So they rode forth all three. And sir Marhaus toke with hym his grettyste spere. And so they rode thorow the foreste, and rode day be day well-nye a seven dayes or they founde ony aventure. So at the laste they com into a grete foreste that was named the contrey and foreste of Arroy, and the contrey is of strange adventures.

In this contrey, seyde Marhaus, cam nevir knyght syn hit was crystynde but he founde strange adventures.

And so they rode and cam into a depe valey full of stonys, and thereby they sawe a fayre streme of watir. Aboven thereby was the hede of the streme, a fayre fountayne, and three damesels syttynge thereby. And than they rode to them and ayther salewed othir. And the eldyst had a garlonde of golde aboute her hede, and she was three score wyntir of age or more, and hir heyre was whyght undir the garlonde. The secunde damselle was of thirty wyntir of age, wyth a cerclet of golde aboute her hede. The thirde damesel was but fiftene yere of age, and a garlonde of floures aboute hir hede. Whan thes knyghtes had so beholde them they asked hem the cause why they sate at the fountayne.

We be here, seyde the damesels, for this cause: if we may se ony of arraunte knyghtes to teche hem unto stronge aventures. And ye be three knyghtes adventures and we be three damesels, and therefore eche one of you muste chose one of us; and whan ye have done so, we woll lede you unto three hyghewayes, and there eche of you shall chose a way and his damesell with hym. And this day twelve moneth ye muste mete here agayne, and God sende you the lyves, and thereto ye muste plyght your trouth.

This is well seyde, seyde sir Marhaus. Now shall everyche of us chose a damesell.

I shall tell you, seyde sir Uwayne, I am yongyst and waykest of you bothe, therefore lette me have the eldyst damesell, for she hath sene much and can beste helpe me whan I have nede, for I have moste nede of helpe of you bothe.

Now, seyde sir Marhaus, I woll have the damesell of thirty wyntir age, for she fallyth beste to me.

Well, seyde sir Gawayne, I thanke you, for ye have leffte me the yongyst and the fayryste, and hir is me moste levyste.

Than every damesell toke hir knyght by the reygne of his brydyll and brought hem to the three wayes, and there was made promesse to mete at the fountayne that day twelve monthe and they were lyvynge. And so they kyssed and departed, and every knyght sette his lady behynde hym. And sir Uwayne toke the way that lay weste, and sir Marhaus toke the way that lay sowthe, and sir Gawayne toke the way that lay northe.

Now woll we begyn at sir Gawayne that helde that way tyll that he com to a fayre maner where dwelled an olde knyght and a good householder. And there sir Gawayne asked the knyght if he knewe of any aventures.

I shall shewe you to-morne, seyde the knyght, mervelos adventures.

So on the morne they rode all in same to the foreste of aventures tyll they com to a launde, and thereby they founde a crosse. And as they stood and hoved, there cam by them the fayreste knyght and the semelyest man that ever they sawe. But he made the grettyst dole that ever man made. And than he was ware of sir Gawayne and salewed hym, and prayde to God to sende hym muche worshyp.

As for that, seyde sir Gawayne, gramercy. Also I pray to God sende you honoure and worshyp.

A, sayde the knyght, I may lay that on syde, for sorow and shame commyth unto me after worshyppe.

And therewyth he passed unto that one syde of the lawnde, and [21] on that other syde saw sir Gawayne ten knyghtes that hoved and made hem redy with hir sheldis and with hir sperys agaynste that one knyght that cam by sir Gawayne. Than this one knyght feautred a grete spere, and one of the ten knyghtes encountird with hym. But this wofull knyght smote hym so harde that he felle over his horse tayle. So this dolorous knyght served them all, that at the leste way he smote downe horse and man, and all he ded with one spere. And so whan they were all ten on foote they wente to the one knyght, and he stoode stone-stylle and suffyrde hem to pulle hym downe of his horse, and bounde hym honde and foote, and tyed hym undir the horse bely, and so led hym with hem.

A, Jesu, seyde sir Gawayne, this is a dolefull syght to se the yondir knyght so to be entreted. And hit semyth by the knyght that he sufferyth hem to bynde hym so, for he makyth no resistence.

No, seyde his hoste, that is trouth, for, and he wolde, they all were to weyke for hym.

Sir, seyde the damesell unto sir Gawayne, mesemyth hit were your worshyp to helpe that dolerouse knyght, for methynkes he is one of the beste knyghtes that ever I sawe.

I wolde do for hym, seyde sir Gawayne, but hit semyth he wolde have no helpe.

No, seyde the damesel, methynkes ye have no lyste to helpe hym.

Thus as they talked they sawe a knyght on the other syde of the launde all armed save the hede. And on the other syde there com a dwarff on horsebak all armed save the hede, with a grete mowthe and a shorte nose. And whan the dwarff com nyghe he seyde, Where is this lady sholde mete us here? And therewithall she com forth oute of the woode. And than they began to stryve for the lady, for the knyght seyde he wolde have hir.

Woll we do welle? seyde the dwarff. Yondir is a knyght at the crosse. Lette hit be putt uppon hym, and as he demeth hit, so shall hit be.

I woll well, seyde the knyght.

And so they wente all three unto sir Gawayne and tolde hym wherefore they stroof.

Well, sirres, woll ye putt the mater in myne honde?

Ye, sir, they seyde bothe.

Now, damesell, seyde sir Gawayne, ye shall stonde betwyxte them bothe, and whethir ye lyste bettir to go to he shall have you.

And whan she was sette betwene hem bothe she lefte the knyght and went to the dwarff. And than the dwarff toke hir up and wente his way syngyng, and the knyght wente his way with grete mournyng.

Than com there two knyghtes all armed and cryed on hyght, Sir Gawayne, knyght of the courte of kynge Arthure! Make the redy in haste and juste with me! So they ran togedirs, that eyther felle downe. And than on foote they drew there swerdis and dud full actually. The meanewhyle the other knyght went to the damesell and asked hir why she abode with that knyght, and seyde, If ye wolde abyde with me I wolde be your faythefull knyght.

And with you woll I be, seyde the damesell. for I may nat fynde in my herte to be with hym, for ryght now here was one knyght that scomfyted ten knyghtes, and at the laste he was cowardly ledde away. And therefore let us two go whyle they fyght.

And sir Gawayne fought with that othir knyght longe, but at the laste they accorded bothe. And than the knyght prayde sir Gawayne to lodge with hym that nyght. So as sir Gawayne wente with this knyght he seyde, What knyght is he in this contrey that smote downe the ten knyghtes? For whan he had done so manfully he suffirde hem to bynde hym hande and foote, and so led hym away.

A, sayde the knyght, that is the beste knyght I trow in the worlde and the moste man of prouesse, and hit is the grettyst pyté of hym as of ony knyght lyvynge, for he hath be served so as he was this tyme more than ten tymes. And his name hyght sir Pelleas; and he lovyth a grete lady in this contrey, and hir name is Ettarde. And so whan he loved hir there was cryed in this contrey a grete justis three dayes, and all this knyghtes of this contrey were there and jantyllwomen. And who that preved hym the beste knyght sholde have a passyng good rswerdl and a cerclet of golde, and that cerclet the knyght sholde geff hit to the fayryste lady that was at that justis.

And this knyght sir Pelleas was far the beste of ony that was there, and there were fyve hondred knyghtes, but there was nevir man that ever sir Pelleas met but he stroke hym downe other ellys frome his horse, and every day of three dayes he strake downe twenty knyghtes. And therefore they gaff hym the pryce. And furthewithall he wente thereas the lady Ettarde was and gaff her the cerclet and seyde opynly she was the fayreste lady that there was, and that wolde he preve uppon ony knyght that wolde sey nay.

And so he chose hir for his soveraygne lady, and never to love [22] other but her. But she was so prowde that she had scorne of hym and seyde she wolde never love hym thoughe he wolde dye for hir; wherefore all ladyes and jantyllwomen had scorne of hir that she was so prowde, for there were fayrer than she, and there was none that was there but and sir Pelleas wolde have profyrde hem love they wolde have shewed hym the same for his noble prouesse. And so this knyght promysed Ettarde to folow hir into this contray and nevir to leve her tyll she loved hym, and thus he is here the moste party nyghe her and logged by a pryory.

And every weke she sendis knyghtes to fyght with hym, and whan he hath putt hem to the worse, than woll he suffir hem wylfully to take hym presonere because he wolde have a syght of this lady. And allwayes she doth hym grete dispyte, for somtyme she makyth his knyghtes to tye hym to his horse tayle, and somtyme bynde hym undir the horse bealy. Thus in the moste shamfyUyste wyse that she can thynke he is brought to hir, and all she doth hit for to cawse hym to leve this contrey and to leve his lovynge. But all this cannat make hym to leve, for, and he wolde a fought on foote, he myght have had the bettir of the ten knyghtes as well on foote as on horsebak.

Alas, sayde sir Gawayne, hit is grete pyté of hym, and aftir this nyght I woll seke hym to-morow in this foreste to do hym all the helpe I can.

So on the morow sir Gawayne toke his leve of his oste, sir Carados, and rode into the foreste. And at the laste he mette with sir Pelleas makynge grete mone oute of mesure; so eche of hem salewed other, and asked hym why he made such sorow. And as hit above rehersyth sir Pelleas tolde sir Gawayne.

But allwayes I suffir her knyghtes to fare so with me as ye sawe yestirday, in truste at the laste to wynne hir love; for she knoweth well all hir knyghtes sholde nat lyghtly wynne me and me lyste to fyght with them to the uttirmoste. Wherefore and I loved hir nat so sore I had lever dye an hondred tymes, and I myght dye so ofte rathir than I wolde suffir that dispyte, but I truste she woll have pyté uppon me at the laste; for love causyth many a good knyght to suffir to have his entente, but alas, I am infortunate! And therewith he made so grete dole that unnethe he myght holde hym on his horse bak.

Now, sayde sir Gawayne, leve your mournynge, and I shall promyse you by the feyth of my body to do all that lyeth in my powere to gete you the love of your lady, and thereto I woll plyghte you my trouthe.

A, seyd sir Pelleas, of what courte ar ye?

Sir, I am of the courte of kynge Arthure, and his sistir-son, and kynge Lotte of Orkeney was my fadir, and my name is sir Gawayne.And my name is sir Pelleas, born in the Iles, and of many iles I am lorde, and never loved I lady nother damesel tyll nowe. And, sir knyght, syn ye ar so nye cosyn unto kyng Arthure and ar a kynges son, therefore betray me nat, but help me, for I may nevir com by hir but by some good knyght, for she is in a stronge castell here faste by, within this four myle, and over all this contrey she is lady off.

And so I may never com to hir presence but as I suffir hir knyghtes to take me, and but if I ded so that I myght have a syght of hir, I had bene dede longe ar this tyme. And yet fayre worde had I never none of hir. But whan I am brought tofore hir she rebukyth me in the fowlyst maner; and than they take me my horse and harneyse and puttyth me oute of the yatis, and she woll nat suffir me to ete nother drynke. And allwayes I offir me to be her presoner, but that woll she nat suffir me, for I wolde desire no more, what paynes that ever I had, so that I myght have a syght of hir dayly.

Well, seyde sir Gawayne, all this shall I amende, and ye woll do as I shall devyse. I woll have your armoure, and so woll I ryde unto hir castell and tell hir that I have slayne you, and so shall I come within hir to cause hir to cheryshe me. And than shall I do my trew parte, that ye shall nat fayle to have the love of hit.

And there, whan sir Gawayne plyght his trouthe unto sir Pelleas to be trew and feythfull unto hym, so eche one plyght their trouthe to other, and so they chonged horse and harneyse. And sir Gawayne departed and com to the castel where stood hir pavylyons withoute the gate. And as sone as Ettarde had aspyed sir Gawayne she fledde in toward the castell. But sir Gawayne spake on hyght and bade hir abyde, for he was nat sir Pelleas.

I am another knyght that have slayne sir Pelleas.

Than do of your helme, seyde the lady Ettarde, that I may se your vysage.

So whan she saw that hit was nat sir Pelleas she made hym alyght and lad hym into hir castell, and asked hym feythfully whethir he had slayne sir Pelleas, and he seyde yee. Than he tolde hir his name was sir Gawayne, of the courte of kynge Arthure and his sistyrs son, and how he had slayne sir Pelleas.

Truly, seyde she, that is grete pyté for he was a passynge good knyght of his body. But of all men on lyve I hated hym moste, for I coude never be quytte of hym. And for ye have slayne hym I shall be your woman and to do onythynge that may please you.



So she made sir Gawayne good chere. Than sir Gawayne sayde that he loved a lady and by no meane she wolde love hym.

Sche is to blame, seyde Ettarde, and she woll nat love you, for ye that be so well-borne a man and suche a man of prouesse, there is no lady in this worlde to good for you.

Woll ye, seyde sir Gawayne, promyse me to do what that ye may do be the fayth of your body to gete me the love of my lady?

Yee, sir, and that I promyse you be my fayth.

Now, seyde sir Gawayne, hit is yourself that I love so well; therefore holde your promyse.

I may nat chese, seyde the lady Ettarde, but if I sholde be forsworne.

And so she graunted hym to fulfylle all his desyre.

So it was in the monthe of May that she and sir Gawayne wente oute of the castell and sowped in a pavylyon, and there was made a bedde, and there sir Gawayne and Ettarde wente to bedde togedyrs. And in another pavylyon she leyde hir damesels, and in the thirde pavylyon she leyde parte of hir knyghtes, for than she had no drede of sir Pelleas. And there sir Gawayne lay with hir in the pavylyon two dayes and two nyghtes.

And on the thirde day on the morne erly sir Pelleas armed hym, for he hadde never slepte syn sir Gawayne departed from hym, for sir Gawayne promysed hym by the feythe of his body to com to hym unto his pavylyon by the pryory within the space of a day and a nyght. Than sir Pelleas mounted uppon horsebak and com to the pavylyons that stood withoute the castell, and founde in the fyrste pavylyon three knyghtes in three beddis, and three squyres lyggynge at their feete. Than wente he to the secunde pavylyon and founde four jantyllwomen lyggyng in four beddis. And than he yode to the thirde pavylyon and founde sir Gawayne lyggyng in the bed with his lady Ettarde and aythir clyppynge other in armys. And whan he sawe that, his hert well-nyghe braste for sorow, and sayde, Alas, that ever a knyght sholde be founde so false!

And than he toke his horse and myght nat abyde no lenger for pure sorow, and whan he had ryden nyghe half a myle he turned agayne and thought for to sle hem bothe. And whan he saw hem lye so bothe slepynge faste that unnethe he myght holde hym on horsebak for sorow, and seyde thus to hymself: Though this knyght be never so false, I woll never sle hym slepynge, for I woll never dystroy the hyghe Ordir of Knyghthode, and therewith he departed agayne.

And or he had rydden half a myle he returned agayne and thought than to sle hem bothe, makynge the grettyst sorow that ever man made. And whan he come to the pavylyons he tyed his horse to a tre and pulled oute his swerde naked in his honde and wente to them thereas they lay. And yet he thought shame to sle hem, and leyde the naked swerde overthawrte bothe their throtis, and so toke his horse and rode his way.

And whan sir Pelleas com to his pavylyons he tolde his knyghtes and his squyers how he had spedde, and seyde thus unto them: For youre good and true servyse ye have done me I shall gyff you all my goodes, for I woll go unto my bedde and never aryse tyll I be dede. And whan that I am dede, I charge you that ye take the herte oute of my body and bere hit her betwyxte two sylver dysshes and telle her how I sawe hir lye wyth that false knyght sir Gawayne. Ryght so sir Pelleas unarmed hymself and wente unto his bedde makyng merveylous dole and sorow.

Than sir Gawayne and Ettarde awoke of her slepe and founde the naked swerd overthawrte their throtis. Than she knew hit was the swerde of sir Pelleas. Alas! she seyde, Sir Gawayne, ye have betrayde sir Pelleas and me, rfor you told me you had slayne hym, and now I know wel it is not soo: he is on lyvel But had he bene so uncurteyse unto you as ye have bene to hym, ye had bene a dede knyght. But ye have dissayved me, that all ladyes and damesels may beware be you and me. And therewith sir Gawayne made hym redy and wente into the foreste.

So hit happed the Damesell of the Lake, Nynyve, mette with a knyght of sir Pelleas that wente on his foote in this foreste makynge grete doole, and she asked hym the cause; and so the wofull knyght tolde her all how his mayster and lorde was betrayed thorow a knyght and a lady, and how he woll never aryse oute of his bedde tyll he be dede.

Brynge me to hym, seyde she anone, and y woll waraunte his lyfe. He shall nat dye for love, and she that hath caused hym so to love she shall be in as evylle plyte as he is or hit be longe to, for hit is no joy of suche a proude lady that woll nat have no mercy of suche a valyaunte knyght.

Anone that knyght broute hir unto hym, and whan she sye hym lye on his bedde she thought she sawe never so lykly a knyght. And therewith she threw an enchauntement uppon hym, and he fell on slepe. And than she rode unto the lady Ettarde and charged that no man scholde awake hym tyll she come agayne. So within two owres she brought the lady Ettarde thidir, and bothe the ladyes founde hym on slepe.

Loo, seyde the Damesell of the Lake, ye oughte to be ashamed for to murther suche a knyght, and therewith she threw such an inchauntemente uppon hir that she loved hym so sore that well-nyghe she was nere oute of hir mynde.

A, Lorde Jesu, seyde this lady Ettarde, how is hit befallyn unto me that I love now that I have hatyd moste of ony man on lyve?That is the ryghteuouse jugemente of God, seyde the damesell. And than anone sir Pelleas awaked and loked uppon Ettarde, and whan he saw hir he knew her, and than he hated hir more than ony woman on lyve, and seyde, Away, traytoures, and com never in my syght! And whan she herde hym sey so she wepte and made grete sorow oute of mynde.

Sir knyght Pelleas, seyde the Damesel of the Lake, take your horse and com forth withoute of this contrey, and ye shall love a lady that woll love you.

I woll well, seyde sir Pelleas, for this lady Ettarde hath done me grete dispy te and shame; and there he tolde hir the begynnyng and endyng, and how he had never purposed to have rysen agayne tyll he had bene dede. And now suche grace God hath sente me that I hate hir as much as I have loved hir.

Thanke me therefore, seyde the Lady of the Lake.

Anone sir Pelleas armed hym and toke his horse and commaunded his men to brynge aftir his pavylyons and his stuffe where the Lady of the Lake wolde assyngne them. So this lady Ettarde dyed for sorow, and the Damesel of the Lake rejoysed sir Pelleas, and loved togedyrs duryng their lyfe.

Now turne we unto sir Marhaute that rode with the damesel of thirty wynter of ayge southwarde. And so they come into a depe foreste, and by fortune they were nyghted and rode longe in a depe way, and at the laste they com unto a courtlage and there they asked herborow. But the man of the courtlage wolde nat logge them for no tretyse that they coulde trete, but this much the good man seyde: And ye woll take the adventure of youre herbourage, I shall bryng you there ye may be herbourde.

What aventure is that I shall have for my herborow? seyde sir Marhaute.

Ye shall wete whan ye com there, seyde the good man.

Sir, what aventure so hit be, I pray the to brynge me thidir, for I am wery, my damesel and my horse both.

So the good man wente uppon his gate before hym in a lane, and within an houre he brought hym untyll a fayre castell. And than the pore man called the porter, and anone he was lette into the castell. And so he tolde the lorde how he had brought hym a knyght arraunte and a damesell wolde be lodged with hym.

Lette hym in, seyde the lorde, for hit may happen he shall repente that they toke theire herborow here.

So sir Marhaute was let in with a torchelyght, and there was a grete syght of goodly men that welcomed hym; and than his horse was lad into a stable, and he and the damesel were brought into the halle, and there stoode a myghty duke and many goodly men aboute hym. Than this duke asked hym what he hyght, and fro whens he com, and with whom he dwelte.

Sir, he seyde, I am a knyght of kynge Arthurs and knyght of the Table Rounde, and my name is sir Marhaute, and borne I was in Irelonde.

That me repentes, seyde the duke, for I love nat thy lorde nother none of thy felowys of the Table Rounde. And therefore ease thyself this nyght as well as thou mayste, for as to-morne I and my six sonnes shall macch with you.

Is there no remedy, seyde sir Marhaute, but that I must have ado with you and your six sunnes at onys?

No, seyde the duke, for this cause. I made myne avowe, for sir Gawayne slew my sevynth sonne in a recountre, therefore I made myne avow that there sholde never knyght of kynge Arthurs courte lodge with me or com thereas I myght have ado with hym but I wolde revenge me of my sonnes deth.

What is your name? sayde sir Marhaute, I requyre you telle me, and hit please you.

Wete thou well I am the duke of Southe Marchis.

A! seyde sir Marhaute, I have herde seyde that ye have bene longe tyme a grete foo unto my lorde Arthure and unto his knyghtes.

That shall ye fele to-morne, seyde the duke, and ye leve so longe.Shall I have ado with you? seyde sir Marhaute.

Ye, seyde the duke, thereof shalt thou not chose. And therefore let take hym to his chambir and lette hym have all that tyll hym longis.

So sir Marhaute departed and was led unto his chambir, and his damesel was led in tyll hir chambir. And on the morne the duke sente unto sir Marhaute and bade hym make hym redy. And so sir Marhaute arose and armed hym. And than there was a masse songe afore hym, and brake his faste, and so mounted on horsebak in the courte of the castell there they sholde do batayle. So there was the deuke all redy on horsebak and clene armed, and his six sonnys by hym, and everyche had a spere in his honde. And so they encountirde whereas the deuke and his sonnys brake her sperys uppon hym, but sir Marhaute hylde up his spere and touched none of hem.

[26] Than come the four sonnes by couple, and two of them brake their sperys, and so dud the other two. And all this whyle sir Marhaute towched hem nat. Than sir Marhaute ran to the deuke and smote hym downe with his speare, that horse and man felle to the erthe, and so he served his sonnes. Than sir Marhaute alyght downe and bade the deuke yelde hym, other he wolde sle hym. Than som of his sonnes recovirde and wolde have sette uppon sir Marhaute. Than sir Marhaute seyde, Sir deuke, cese thy sonnys, and ellys I woll do the uttirmust to you all.

Than the deuke sye he myght nat ascape the deth, he cryed to his sonnes and charged them to yelde them to sir Marhaute, and than they kneled alle adowne and putt the pomels of their swerdis to the knyght, and so he receyvid them; and than they hove up their fadir on his feete. And so by their comunal assent promysed to sir Marhaute never to be fooys unto kynge Arthure, and thereuppon at Whytsonday next aftir to com, he and his sonnes, and there to putt them in the kynges grace. Then sir Marhaute departed.



And within two dayes sir Marhautes damesel brought hym whereas was a grete turnemente that the lady Vawse had cryed, and who that dud beste sholde have a ryche cerclet of golde worth a thousand besauntis. And there sir Marhaute dud so nobely that he was renomed, and had smeten doune forty knyghtes, and so the cerclet of golde was rewarded hym. Than he departed thens with grete honoure.

And so within sevennyght his damesel brought hym to an erlys place. His name was the erle Fergus that aftir was sir Trystrams knyght, and this erle was but a yonge man and late com to his londis, and there was a gyaunte faste by hym that hyght Taulurd, and he had another brother in Cornuayle that hyght Taulas that sir Trystram slewe whan he was oute of his mynde. So this erle made his complaynte unto sir Marhaute that there was a gyaunte by hym that destroyed all his londis and how he durste nowhere ryde nother go for hym.

Sir, seyde he, whether usyth he to fyght on horsebak othir on foote?

Nay, seyde the erle, there may no horse bere hym.

Well, seyde sir Marhaute, than woll I fyght with hym on foote.

So on the morne sir Marhaute prayde the erle that one of his men myght brynge hym where the gyaunte was, and so one brought hym where he syghe hym sytte undir a tre of hooly, and many clubbis of ironne and gysernes aboute hym. So this knyght dressed hym to the gyaunte and put his shylde before hym, and the gyaunte toke an ironne club in his honde, and at the fyrste stroke he clave syr Marhautis shelde. And there he was in grete perell, for the gyaunte was a sly fyghter. But at the laste sir Marhaute smote of his ryght arme aboven the elbow. Than the gyaunte fledde and the knyght affter hym, and so he drove hym into a watir; but the gyaunte was so hyghe that he myght nat wade aftir hym. And than sir Marhaute made the erle Fergus man to fecche hym stonys, and with tho stonys the knyght gave the gyaunte many sore strokis tylle at the laste he made hym falle downe in the watir, and so was he there dede.

Than sir Marhalte wente into the gyauntes castell, and there he delyverde four-and-twenty knyghtes oute of the gyauntes preson and twelve ladyes; and there he had grete rychesse oute of numbir, that dayes of his lyff he was nevir poore man. Than he returned to the erle Fergus, the whyche thanked hym gretly and wolde have yevyn hym half his londys, but he wolde none take. So sir Marhaute dwellid with the erle nye half a yere, for he was sore brused with the gyaunte. So at the laste he toke his leve, and as he rode by the way with his damysel he mette with sir Gawayne and wyth sir Uwayne.

So by adventure he mette with four knyghtes of Arthurs courte: the fyrst was sir Sagramour le Desyrus, sir Ozanna le Cure Hardy, sir Dodynas le Saveage, and sir Felotte of Lystynoyse; and there sir Marhaute with one spere smote downe these four knyghtes and hurte them sore. And so departed to mete at his day.

Now turne we unto sir Uwayne that rode westwarde with his damesell of three score wyntir of ayge. And there was a turnemente nyghe the marche of Walys, and at that turnemente sir Uwayne smote doune thirty knyghtes. Therefore was gyffyn hym the pryce, and that was a jarfaucon and a whyght stede trapped with cloth of golde. So than sir Uwayne ded many strange adventures by the meanys of the olde damesel, and so she brought hym to a lady that was called the Lady of the Roch, the whyche was curtayse.

So there was in that contrey two knyghtes that were brethirne, and they were called two perelous knyghtes: that one hyght sir Edwarde of the Rede Castell, and that other sir Hew of the Rede Castell, and these two brethirne had disheryted the Lady of the Roche of a barounery of londis by their extorsion. And as this knyghte was lodged with this lady, she made hir complaynte to hym of thes two knyghtes.

Madam, seyde sir Uwayne, they ar to blame, for they do ayenste the hyghe Order of Knyghthode and the oth that they made. And if hit lyke you I woll speke with hem, because I am a knyght of kyng Arthurs, and to entrete them with fayrenesse; and if they woll nat, I  shall do batayle with them for Goddis sake and in the defence of your ryght.

Gramercy, seyde the lady, and thereas I may nat acquyte you, God shall.

So on the morne the two knyghtes were sente fore, that they sholde speke with the Lady of the Roche, and wete you well they fayled nat, for they com with an hondred horses. But whan this lady sawe them in suche maner so bygge she wolde nat suffir sir Uwayne to go oute to them uppon no sûreté ne of fayre langage, but she made hym to speke with them over a toure. But fynally thes two brethirne wolde nat be entreted, and answerde that they wolde kepe that they had.

Well, seyde syr Uwayne, than woll I fyght with one of you and preve that ye do this lady wronge.

That woll we nat, seyde they, for and we do batayle we two woll fyght bothe at onys with one knyght. And therefore, yf ye lyste to fyght so, we woll be redy at what oure ye woll assygne, and yf ye wynne us in batayle, she to have hir londis agayne.

Ye say well, seyde sir Uwayne, therefore make you redy, and that ye be here to-morne in the defence of this ladyes ryght.

So was there sykernesse made on bothe partyes, that no treson [28] sholde be wrought. And so thes knyghtes departed and made them redy.

And that nyght sir Uwayne had grete chere, and on the morne he arose erly and harde masse and brake his faste, and so rode into the playne withoute the gatis where hoved the two brethirne abydyng hym. So they ran togedyrs passynge sore, that sir Edwarde and sir Hew brake their sperys uppon sir Uwayne, and sir Uwayne smote sir Edwarde, that he felle over his horse and yette his spere braste nat. And than he spurred his horse and com uppon sir Hew and overthrew hym. But they sone recoverde and dressed their shyldes and drew oute their swerdes, and bade sir Uwayne alyght and do his batayle to the utteraunce.

Than sir Uwayne devoyded his horse delyverly and put his shylde before hym and drew his swerde, and so they threste togedyrs and eythir gave other grate strokis. And there thes two brethirne wounded sir Uwayne passyng grevously, that the Lady of the Roche wente he sholde have deyed. And thus they fought togedyrs fyve oures as men outraged of reson, and at the laste sir Uwayne smote sir Edwarde uppon the helme suche a stroke that his swerde kerved unto his caneUbone; and than sir Hew abated his corrage, but sir Uwayne presed faste to have slayne hym. That saw sir Hew and kneled adowne and yelded hym to sir Uwayne, and he of his jantylnesse resceyved his swerde and toke hym by the honde, and wente into the castell togedyrs.

Than this Lady of the Roche was passyng glad, and sir Hew made grete sorow for his brothirs deth. But this lady was restored ayen of all hir londis, and sir Hew was commaunded to be at the courte of kynge Arthure at the next feste of Pentecoste. So sir Uwayne dwelled with this lady nyghe halfe a yere, for hit was longe or he myght be hole of his grete hurtis. And so, whan hit drew nyghe the termeday that sir Gawayne, sir Marhaute and sir Uwayne made to mete at the crosseway, than every knyght drew hym thydir to holde his promyse that they made. And sir Marhalte and sir Uwayne brought their damesels with hem, but sir Gawayne had loste his damesel.

Ryght so at the twelve monthis ende they mette all three knyghtes at the fountayne and theire damesels, but the damesell that sir Gawayne had coude sey but lytyll worshyp of hym. So they departed frome the damesels and rode thorowe a grete foreste, and there they mette with a messyngere that com from kynge Arthurs courte that had sought hem well-nyghe a twelve-monthe thorowoute all Ingelonde, Walis, and Scotlonde, and charged yf ever he myght fynde sir Gawayne and sir Uwayne to haste hem unto the courte agayne. And than were they all glad, and so they prayde sir Marhaute to ryde with hem to the kynges courte.

And so within twelve dayes they come to Camelot, and the kynge was passyng glad of their commyng, and so was all the courte. Than the kynge made hem to swere uppon a booke to telle hym all their adventures that had befalle them that twelve-monthe before, and so they ded. And there was sir Marhaute well knowyn, for there were knyghtes that he had macched aforetyme, and he was named one of the beste knyghtes lyvyng.

So agayne the feste of Pentecoste cam the Damesell of the Laake and brought with hir sir Pelleas, and at the hyghe feste there was grete joustys. Of all knyghtes that were at that justis sir Pelleas had the pryce and syr Marhaute was named next. But sir Pelleas was so stronge that there myght but few knyghtes stonde hym a buffette with a spere. And at the next feste sir Pelleas and sir Marhalt were made knyghtes of the Rounde Table; for there were two segis voyde, for two knyghtes were slayne that twelve-monthe.

And grete joy had kynge Arthure of sir Pelleas and of sir Marhalte, but Pelleas loved never after sir Gawayne but as he spared hym for the love of the kynge; but oftyntymes at justis and at turnementes sir Pelleas quytte sir Gawayne, for so hit rehersyth in the booke of Frensh.

So sir Trystrams many dayes aftir fought with sir Marhaute in an ilande. And there they dud a grete batayle, but the laste sir Trystrams slew hym. So sir Trystrams was so wounded that unnethe he myght recover, and lay at a nunrye half a yere.

And sir Pelleas was a worshypfull knyght, and was one of the four that encheved the Sankgreal. And the Damesel of the Laake made by her meanes that never he had ado with sir Launcelot de Laake, for where sir Launcelot was at ony justis or at ony turnemente she wolde not suffir hym to be there that day but yf hit were on the syde of sir Launcelot.



HERE ENDYTH THIS TALE, AS THE FREYNSHE BOOKE SEYTH, FRO THE MARYAGE OF KYNGE UTHER UNTO KYNG ARTHURE THAT REGNED AFTIR HYM AND DED MANY BATAYLES.

AND THIS BOOKE ENDYTH WHEREAS SIR LAUNCELOT AND SIR

TRYSTRAMS COM TO COURTE. WHO THAT WOLL MAKE ONY MORE

LETTE HYM SEKE OTHER BOOKIS OF KYNGE ARTHURE OR OF SIR

LAUNCELOT OR SIR TRYSTRAMS; FOR THIS WAS DRAWYN BY A KNYGHT PRESONER, SIR THOMAS MALLEORRE, THAT GOD SENDE HYM GOOD RECOVER. AMEN.

EXPLICIT.


BOOK II. THE TALE OF THE NOBLE KING ARTHUR THAT WAS EMPEROR HIMSELF THROUGH DIGNITY OF HIS HANDS

[1] HYT BEFELLE whan kyng Arthur had wedded quene Gwenyvere and fulfylled the Rounde Table, and so aftir his mervelous knyghtis and he had venquyshed the moste party of his enemyes, than sone aftir com sir Launcelot de Lake unto the courte, and sir Trystrams come that tyme also, and than kyng Arthur helde a ryal feeste and Table Roundel.

So hit befelle that the Emperour Lucius, Procurour of the publyke wele of Rome, sente unto Arthure messyngers commaundynge hym to pay his trewage that his auncettryes have payde before hym. Whan kynge Arthure wyste what they mente he loked up with his gray yghen and angred at the messyngers passyng sore. Than were this messyngers aferde and knelyd stylle and durste nat aryse, they were so aferde of his grymme countenaunce. Than one of the knyghtes messyngers spake alowde and seyde, Crowned kynge, myssedo no messyngers, for we be com at his commaundemente, as servytures sholde.

Than spake the Conquerrour, Thou recrayedest coward knyghte, why feryst thou my countenaunce? There be in this halle, and they were sore aggreved, thou durste nat for a deukedom of londis loke in their facis.

Sir, seyde one of the senatoures, so Cryste me helpe, I was so aferde whan I loked in thy face that myne herte wolde nat serve for to sey my message. But sytthen hit is my wylle for to sey myne erande, the gretis welle Lucius, the Emperour of Roome, and commaundis the uppon payne that woll falle to sende hym the trewage of this realme that thy fadir Uther Pendragon payde, other ellys he woll bereve the all thy realmys that thou weldyst, and thou as rebelle, not knowynge hym as thy soverayne, withholdest and reteynest, contrary to the statutes and decrees maade by the noble and worthy Julius Cezar, conquerour of this realme.

Thow seyste well, seyde Arthure, but for all thy brym wordys I woll nat be to over-hasty, and therfore thou and thy felowys shall abyde here seven dayes; and shall calle unto me my counceyle of my moste trusty knyghtes and deukes and regeaunte kynges and erlys and barowns and of my moste wyse doctours, and whan we have takyn oure avysement ye shall have your answere playnly, suche as I shall abyde by.

Than somme of the yonge knyghtes, heryng this their message, wold have ronne on them to have slayne them, sayenge that it was a rebuke to alle the knyghtes there beyng present to suffre them to saye so to the kynge. And anone the kynge commaunded that none of them upon payne of dethe to myssaye them ne doo them ony harme.

Than the noble kyng commaunded sir Clegis to loke that thes men be seteled and served with the beste, that there be no deyntés spared uppon them, that nother chylde nor horse faught nothynge, for they ar full royall peple. And thoughe they have greved me and my courte, yet we muste remembir on oure worshyp. So they were led into chambyrs and served as rychely of deyntés that myght be gotyn. So the Romaynes had therof grete mervayle.

Than the kynge unto counsayle called his noble lordes and knyghtes, and within a towre there they assembled, the moste party of the knyghtes of the Rounde Table. Than the kynge commaunded hem of theire beste counceyle.

Sir, seyde sir Cador of Cornuayle, as for me, I am nat hevy of this message, for we have be many dayes rested now. The lettyrs of Lucius the Emperoure lykis me well, for now shall we have warre and worshyp.

Be Cryste, I leve welle, seyde the kyng, sir Cador, this message lykis the. But yet they may nat be so answerde, for their spyteuous speche grevyth so my herte. That truage to Roome woll I never pay. Therefore counceyle me, my knyghtes, for Crystes love of Hevyn. For this muche have I founde in the cronycles of this londe, that Ssir Belyne and sir Bryne, of my bloode elders that borne were in Bretayne, and they hath ocupyed the empyreship eyght score wyntyrs; and aftir Constantyne, oure kynnesman, conquerd hit, and dame Elyneys son, of Ingelonde, was Emperour of Roome; and he recoverde the Crosse that Cryste dyed uppon. And thus was the Empyre kepte be my kynde elders, and thus have we evydence inowghe to the empyre of hole Rome.

Than answerde kynge Angwysshaunce unto Arthure: Sir, thou [2] oughte to be aboven all othir Crysten kynges for of knyghthode and of noble counceyle that is allway in the. And Scotlonde had never scathe syne ye were crowned kynge, and whan the Romaynes raynede uppon us they raunsomed oure elders and raffte us of oure lyves. Therefore I make myne avow unto mylde Mary and unto Jesu Cryste that I shall be avenged uppon the Romayns, and to farther thy fyght I shall brynge the ferce men of armys, fully twenty thousand of tyred men. I shall yeff hem my wages for to go and warre on the Romaynes and to dystroy hem, and all shall be within two ayges to go where the lykes.

Than the kyng of Lytyll Brytayne sayde unto kynge Arthure, Sir, answere thes alyauntes and gyff them their answere, and I shall somen my peple, and thirty thousand men shall ye have at my costis and wages.

Ye sey well, seyde the kynge Arthure.

Than spake a myghty deuke that was lorde of Weste Walys: Sir, I make myne avowe to God to be revenged on the Romaynes, and to have the vawarde, and there to vynquysshe with vyctory the vyscounte of Roome. For onys as I paste on pylgrymage all by the Poynte Tremble than the vyscounte was in Tuskayne, and toke up my knyghtys and raunsomed them unresonablé. And than I complayned me to the Potestate the Pope hymself, but I had nothynge ellys but plesaunte wordys; other reson at Roome myght I none have, and so I yode my way sore rebuked. And therefore to be avenged I woll arere of my wyghteste Walshemen, and of myne owne fre wagis brynge you thirty thousand.

Than sir Ewayne and his son Ider that were nere cosyns unto the Conquerrour, yet were they cosyns bothe twayne, and they helde Irelonde and Argayle and all the Oute Iles:Sir, seyde they unto kynge Arthure, here we make oure avowes untoo Cryste manly to ryde into Lumbardy and so unto Melayne wallys, and so over the Poynte Tremble into the vale of Vyterbe, and there to vytayle my knyghtes; and for to be avenged on the Romayns we shall bryng the thirty thousand of good mennys bodyes.

Than leepe in yong sir Launcelot de Laake with a lyght herte and seyde unto kynge Arthure, Thoughe my londis marche nyghe thyne enemyes, yet shall I make myne avow aftir my power that of good men of armys aftir my bloode thus many I shall brynge with me: twenty thousand helmys in haubirkes attyred that shall never fayle you whyles oure lyves lastyth.

Than lowghe sir Bawdwyn of Bretayne and carpys to the kynge: I make myne avow unto the vernacle noble for to brynge with me ten thousand good mennys bodyes that shall never fayle whyle there lyvis lastyth.

Now I thanke you, seyde the kynge, with all my trew herte. I suppose by the ende be done and dalte the Romaynes had bene bettir to have leffte their proude message.

So whan the sevennyghte was atte an end the Senatours besought the kynge to have an answere.

Hit is well, seyde the kynge. Now sey ye to youre Emperour that I shall in all haste me redy make with my keene knyghtes, and by the rever of Rome holde my Rounde Table And I woll brynge with me the beste peple of fyftene realmys, and with hem ryde on the mountaynes in the maynelondis, and myne doune the wallys of Myllayne the proude, and syth ryde unto Roome with my royallyst knyghtes. Now ye have youre answere, hygh you that ye were hense, and frome this place to the porte there ye shall passe over; and I shall gyff you seven dayes to passe unto Sandwyche.

Now spede you, I counceyle you, and spare nat youre horsis and loke ye go by Watlynge strete and no way ellys, and where nyght fallys on you, loke ye there abyde, be hit felle other towne, I take no kepe; for hit longyth nat to none alyauntis for to ryde on nyghtes. And may ony be founde a spere-lengthe oute of the way and that ye be in the watir by the sevennyghtes ende, there shall no golde undir God pay for youre raunsom.

Sir, seyde this senatoures, this is an harde conduyte. We beseche you that we may passe saufly.

Care ye nat, seyde the kynge, youre conduyte is able. Thus they passed fro Carleyle unto Sandwyche-warde that hadde but seven dayes for to passe thorow the londe, and so sir Cador brought hem on her wayes. But the senatours spared for no horse, but hyred hem hakeneyes frome towne to towne, and by the sonne was sette at the seven dayes ende they come unto Sandwyche; so blythe were they never.

And so the same nyght they toke the watir and passed into Flaundres, Almayn, and aftir that over the grete mountayne that hyght Godarde, and so aftir thorow Lumbardy and thorow Tuskayne, and sone aftir they come to the Emperour Lucius, and there they shewed hym the lettyrs of kynge Arthure, and how he was the gastfullyst man that ever they on loked.

Whan the Emperour Lucius hadde redde the lettyrs and undirstoode them welle of theire credence, he fared as a man were rased of his wytte: I wente that Arthure wold have obeyed you and served you hymself unto your honde, for so he besemed, other ony kynge crystynde, for to obey ony senatour that is sente fro my persone.

Sir, sayde the senatours, lette be suche wordis, for that we have ascaped on lyve we may thonke God ever; for we wolde nat passe ayen to do that message for all your brode londis. And therfore, sirres, truste to our sawys, ye shall fynde hym your uttir enemye; and seke ye hym and ye lyste, for into this londis woll he com, and that shall ye fynde within this half-yere, for he thynkys to be Emperour hymself. For he seyth ye have ocupyed the Empyre with grete wronge, for all his trew auncettryes sauff his fadir Uther were Emperoures of Rome.

And of all the soveraynes that we sawe ever he is the royallyst kynge that lyvyth on erthe, for we sawe on Newerys day at his Rounde Table nine kyngis, and the fayryst felyship of knyghtes ar with hym that durys on lyve, and thereto of wysedome and of fayre speeche and all royalté and rychesse they fayle of none. Therefore, sir, be my counsayle, rere up your lyege peple and sende kynges and dewkes to loke unto your marchis, and that the mountaynes of Almayne be myghtyly kepte.

Be Estir, seyde the Emperour, I caste me for to passe Almayne and so furth into Fraunce and there bereve hym his londis. I shall brynge with me many gyauntys of Geene, that one of them shall be worth an hondred of knyghtes, and perleous passage shall be surely kepte with my good knyghtes.

Than the Emperour sente furth his messyngers of wyse olde knyghtes unto a contrey callyd Ambage, and Arrage, and unto Alysundir, to Ynde, to Ermony that the rever of Eufrate rennys by, and to Assy, Aufryke, and Europe the large, and to Ertayne, and Elamye, to the Oute Yles, to Arrabé, to Egypte, to Damaske, and to Damyake, and to noble deukis and erlys. Also the kynge of Capydos, and the kyng of Tars, and of Turké, and of Pounce, and of Pampoyle, and oute of Preter Johanes londe, also the sowdon of Surre. And frome Nero unto Nazareth, and frome Garese to Galely, there come Sarysyns and becom sudgettis unto Rome. So they come glydyng in galyes. Also ther come the kynge of Cypres, and the Grekis were gadirde and goodly arayed with the kynge of Macidony, and of Calabe and of Catelonde bothe kynges and deukes, and the kynge of Portyngale with many thousande Spaynardis.

Thus all thes kynges and dukys and admyrallys noblys assembled with syxtene kynges at onys, and so they com unto Rome with grete multytude of peple. Whan the Emperour undirstood their comynge he made redy all his noble Romaynes and all men of warre betwyxte hym and Flaundyrs. Also he had gotyn with hym fyffty gyauntys that were engendirde with fendis and all the he lete ordeyne for to awayte on his persone and for to breke the batayle of the frunte of Arthurs knyghts, but they were so muche of their bodyes that horsys myght nat bere them. And thus the Emperour with all hys horryble peple drew to passe Almayne to dystroy Arthures londys that he wan thorow warre of his noble knyghtes.

And so Lucius com unto Cullayne, and thereby a castelle besegys, and wanne hit within a whyle, and feffyd hit with Saresyns. And thus Lucius within a whyle destryed many fayre contrayes that Arthure had wonne before of the myghty kynge Claudas. So this Lucius dispercled abrode his oste syxty myle large, and commaunde hem to mete with hym in Normandy, in the contray of Constantyne, and at Barflete there ye me abyde, for the douchery of Bretayne I shall thorowly dystroy hit.

Now leve we sir Lucius and speke we of kyng Arthure that [3] commaunded all that were undir his obeysaunce, aftir the utas of Seynte Hyllary that all shulde be assembled for to holde a parlement at Yorke, within the wallys. And there they concluded shortly to arest all the shyppes of this londe, and within fyftene dayes to be redy at Sandwych.

Now, sirrys, seyde Arthure,I purpose me to passe many perelles wayes and to ocupye the Empyre that myne elders afore have claymed. Therefore I pray you, counseyle me that may be beste and most worshyp.

The kynges and knyghtes gadirde hem unto counsayle and were condecended for to make two chyfftaynes, that was sir Baudwen of Bretayne, an auncient and an honorable knyght, for to counceyle and comforte; sir Cadore son of Cornuayle, that was at the tyme called sir Constantyne, that aftir was kynge aftir Arthurs dayes. And there in the presence of all the lordis the kynge resyned all the rule unto thes two lordis and quene Gwenyvere.

And sir Trystrams at that tyme beleft with kynge Marke of Cornuayle for the love of La Beale Isode, wherefore sir Launcelot was passyng wrothe.

Than quene Gwenyver made grete sorow that the kynge and all the lordys sholde so be departed, and there she fell doune on a swone, and hir ladyes bare hir to her chambir. Than the kynge commaunded hem to God and belefte the quene in sir Constantynes and sir Baudewens hondis, and all Inglonde holy to rule as themselfe demed beste. And whan the kynge was an horsebak he seyde in herynge of all the lordis, If that I dye in this jurney, here I make the, sir Constantyne, my trew ayre, for thou arte nexte of my kyn save sir Cadore, thy fadir, and therefore, if that I dey, I woll that ye be crowned kynge.

Ryght so he sought and his knyghtes towarde Sandewyche where he founde before hym many galyard knyghtes, for there were the moste party of all the Rounde Table redy on the bankes for to sayle whan the kynge lyked. Than in all haste that myght be they shypped their horsis and harneyse and all maner of ordynaunce that fallyth for the werre, and tentys and pavylyons many were trussed, and so they shotte frome the bankes many grete caryckes and many shyppes of forestage with coggis and galeyes and spynnesse full noble with galeyes and galyottys, rowing with many ores. And thus they strekyn forth into the stremys many sadde hunderthes.



HERE FOLOWYTH THE DREME OF KYNGE ARTHURE.

[4] As the kynge was in his cog and lay in his caban, he felle in a slumberyng and dremed how a dredfull dragon dud drenche muche of his peple and com fleyng one wynge oute of the weste partyes. And his hede, hym semed, was enamyled with asure, and his shuldyrs shone as the golde, and his wombe was lyke mayles of a merveylous hew, and his tayle was fulle of tatyrs, and his feete were florysshed as hit were fyne sable. And his clawys were lyke clene golde, and an hydeouse flame of fyre there flowe oute of his mowth, lyke as the londe and the watir had flawmed all on fyre.

Than hym semed there com oute of the Oryent a grymly beare, all blak, in a clowde, and his pawys were as byg as a poste. He was all to-rongeled with lugerande lokys, and he was the fowlyst beste that ever ony man sye. He romed and rored so rudely that merveyle hit were to telle.

Than the dredfull dragon dressyd hym ayenste hym and come in the wynde lyke a faucon, and freyshely strykis the beare. And agayne the gresly beare kuttis with his grysly tuskes, that his breste and his brayle was bloodé, and the reed blood rayled all over the see. Than the worme wyndis away and fleis uppon hyght and com downe with such a sowghe, and towched the beare on the rydge that sfro the toppe to the tayle was ten foote large. And so he rentyth the beare and brennys hym up clene that all felle on pouder, both the fleysh and the bonys, and so hit flotered abrode on the sea.

Anone the kynge waked and was sore abasshed of his dreme, and in all haste he sente for a philozopher and charged hym to telle what sygnyfyed his dreme.

Sir, seyde the phylozopher, the dragon thou dremyste of betokyns thyne owne persone that thus here sayles with thy syker knyghtes; and the coloure of his wyngys is thy kyngdomes that thou haste with thy knyghtes wonne. And his tayle that was all to-tatered sygnyfyed your noble knyghtes of the Rounde Table. And the beare that the dragon slowe above in the clowdis betokyns som tyraunte that turmentis thy peple, other thou art lyke to fyght with som gyaunt boldely in batayle be thyself alone. Therefore of this dredfull dreme drede the but a lytyll and care nat now, sir conquerroure, but comforth thyself.

Than within a whyle they had a syght of the bankys of Normandy, and at the same tyde the kynge aryved at Barfflete and founde there redy many of his grete lordis, as he had commaunded at Crystemasse before hymselfe.

And than come there an husbandeman oute of the contrey and talkyth unto the kyng wondourfull wordys and sayde, Sir, here is besyde a grete gyaunte of Gene that turmentyth thy peple; mo than fyve hundred and many me of oure chyldren, that hath bene his sustynaunce all this seven wynters. Yet is the sotte never cesid, but in the contrey of Constantyne he hath kylled rand destroyed-! all oure knave chyldren, and this nyght he hath cleyghte the duchés of Bretayne Sas she rode by a ryver with her ryche knyghtes and ledde hir unto yondir mounte to ly by hir whyle hir lyff lastyth.

NMany folkys folowed hym, me than fyve hundird barounes and bachelers and knyghtes full noble, but ever she shryked wondirly lowde, that the sorow of the lady cover shall we never. She was thy cousyns wyff, sir Howell the Hende, a man that we calle nyghe of thy bloode. Now, as thou arte oure ryghtwos kynge, rewe on this lady and on thy lyege peple, and revenge us as a noble conquerroure sholde.

Alas, seyde kynge Arthure, this is a grete myscheffe! I had levir than all the realmys I welde unto my crowne that I had bene before that freyke a furlonge way for to have rescowed that lady, and I wolde have done my payne. Now, felow, seyde Arthure, woldist thow ken me where that carle dwellys? I trowe I shall trete with hym or I far passe.

Sir Conquerrour, seyde the good man, beholde yondir two fyrys, for there shalte thou fynde that carle beyonde the colde strendys, and tresoure oute of numbir there mayste thou sykerly fynde, more tresoure, as I suppose, than is in all Fraunce aftir.

The kynge seyde, Good man, pees! and carpe to me no more. Thy soth sawys have greved sore my herte. Than he turnys towarde his tentys and carpys but lytyll.

Than the kynge called to hym sir Kay in counceyle, and to sir Bedwere the bolde thus seyde he: Loke that ye two aftir evynsonge be surely armed, and your beste horsis, for I woll ryde on pylgrymage prevayly, and none but we three. And whan my lordis is served we woll ryde to Seynte Mychaels Mounte where mervayles ar shewed. Anone sir Arthure wente to his wardrop and caste on his armoure, bothe his gesseraunte and his basnet with his brode shylde. And so he buskys hym tyll his stede that on the bente hoved. Than he stertes uppon loffte and hentys the brydyll, and stirres hym stoutly, and sone he fyndis his knyghtes two full clenly arayed. And than they trotted on stylly togedir over a blythe contray full of many myrry byrdis, and whan they com to the forlonde Arthure and they alyght on hir foote. And the kynge commaunded them to tarye there.

Now fastenys, seyde Arthure, oure horsis that none nyghe other, for I woll seche this seynte be myself alone and speke wyth this maystir-man that kepys this mountayne.

Than the kynge yode up to the creste of the cragge, and than he comforted hymself with the cold wynde; and than he yode forth by two welle-stremys, and there he fyndys two fyres flamand full hyghe. And at that one fyre he founde a carefull wydow wryngande hir handys, syttande on a grave that was new marked. Than Arthure salued hir and she hym agayne, and asked hir why she sat sorowyng.

Alas, she seyde, carefull knyght! Thou carpys over lowde! Yon is a werlow woll destroy us bothe. I holde the unhappy. What doste thou on this mountayne? Thoughe here were suche fyffty, ye were to feyble for to macche hym all at onys. Whereto berys thou armoure? Hit may the lytyll avayle, for he nedys none other wepyn but his bare fyste. Here is a douches dede, the fayryst that lyved; he hath murthered that mylde withoute ony mercy; he forced hir by fylth of hymself, and so aftir slytte hir unto the navyll.

Dame, seyde the kynge, I com fro the noble Conquerrour, sir Arthure, for to trete with the tirraunte for his lyege peple.

Fy on suche tretyse, she seyde than, for he settys nought by the kynge nother by no man ellys. But and thou have brought Arthurs wyff, dame Gwenyvere, he woll be more blyther of hir than thou haddyste geffyn hym halfendele Fraunce. And but yf thou have brought hir, prese hym nat to nyghe. Loke what he hath done unto fyftene kynges: he hath made hym a coote full of precious stonys, and the bordoures thereof is the berdis of fyftene kynges, and they were of the grettyst blood that dured on erthe. Othir farme had he none of fyftene realmys. This presente was sente hym to this laste Crystemasse, they sente hym in faythe for savyng of their peple. And for Arthurs wyffe he lodgys hym here, for he hath more tresoure than ever had Arthure or ony of his elders And now thou shalt fynde hym at souper with syx knave chyldirne, and there he hath made pykyll and powder with many precious wynes and three fayre maydens that turnys the broche that bydis to go to his bed, for they three shall be dede within four oures or the fylth is fulfylled that his fleyshe askys.

Well, seyde Arthure, I woll fulfylle my message for alle your grym wordis.

Than fare thou to yondir fyre that flamys so hyghe and there thou shalt fynde hym sykerly for sothe.

Than he paste forth to the creste of the hylle and syghe where he sate at his soupere alone gnawyng on a lymme of a large man, and there he beekys his brode lendys by the bryght fyre and brekelys hym semys. And three damesels turned three brochis, and thereon was twelve chyldir but late borne, and they were broched in maner lyke birdis. Whan the kynge behylde that syght his herte was nyghe bledyng for sorow. Than he haylesed hym with angirfull wordys:

Now He that all weldys geff the sorow, theeff, there thou syttes! For thou art the fowlyste freyke that ever was fourmed and fendly thou fedyst the, the devill have thy soule! And by what cause, thou carle, hast thou kylled thes Crysten chyldern? Thou haste made many martyrs by mourtheryng of this londis. Therefore thou shalt have thy mede thorow Mychael that owyth this mounte. And also, why haste thou slayne this fayre douches? Therefore dresse the, doggys son, for thou shalt dye this day thorow the dynte of my hondis.

Than the gloton gloored and grevid full foule He had teeth lyke a grayhounde, he was the foulyst wyghte that ever man sye, and there was never suche one fourmed on erthe, for there was never devil in helle more horryblyer made: for he was fro the hede to the foote fyve fadom longe and large. And therewith sturdely he sterte uppon his leggis and caughte a clubbe in his honde all of clene iron Than he swappis at the kynge with that kyd wepyn. He cruysshed downe with the club the coronal doune to the colde erthe. The kynge coverde hym with his shylde and rechis a boxe evyn infourmede in the myddis of his forehede, that the slypped blade unto the brayne rechis. Yet he shappis at sir Arthure, but the kynge shuntys a lytyll and rechis hym a dynte hyghe uppon the haunche, and there he swappis his genytrottys in sondir.

Than he rored and brayed and yet angurly he strykes, and fayled of sir Arthure and the erthe hittis, that he kutte into the swarffe a large swerde-length and more. Than the kynge sterte up unto hym and raught hym a buffette and kut his baly in sundir, that oute wente the gore, that the grasse and the grounde all foule was begone. Than he kaste away the clubbe and caughte the kynge in his armys and handeled the kynge so harde that he crusshed his rybbes. Than the balefull maydyns wronge hir hondis and kneled on the grounde and to Cryste called for helpe and comforte of Arthur. With that the warlow wrath Arthure undir, and so they waltyrde and tumbylde over the craggis and busshys, and eythir cleyght other full faste in their armys. And other whyles Arthure was aboven and other whyle undir, and so weltryng and walowynge they rolled doune the hylle, and they never leffte tyll they fylle thereas the floode marked. But ever in the walterynge Arthure smyttes and hittis hym with a shorte dagger up to the hyltys, and in his fallynge there braste of the gyauntes rybbys three evyn at onys.

And by fortune they felle thereas the two knyghtes aboode with theire horsis. Whan sir Kay saw the kynge and the gyaunte so icleyght togyder, Alas, sayd sir Kay, we ar forfete for ever! Yondir is our lorde overfallen with a fende.

Hit is nat so, seyde the kynge, but helpe me, sir Kay, for this corseynte have I clegged oute of the yondir clowys.

In fayth, seyde sir Bedwere, this is a foule carle, and caughte the corseynte oute of the kynges armys and there he seyde, I have mykyll wondir, and Mychael be of suche a makyng, that ever God wolde suffir hym to abyde in hevyn. And if seyntis be suche that servys Jesu, woll never seke for none, be the fayth of my body! The kynge than lough at Bedwers wordis and seyde, This seynte have I sought nyghe unto my grete daunger. But stryke of his hede and sette hit on a trouncheoune of a speare, and geff hit to thy servaunte that is swyffte-horsed, and bere hit unto sir Howell that is in harde bondis, and bydde hym be mery, for his enemy is destroyed. And aftir in Barflete lette brace hit on a barbycan, that all the comyns of this contrey may hit beholde.

And than ye two go up to the montayn and fecche me my shelde, my swerde, and the boystouse clubbe of iron, and yf ye lyste ony tresoure, take what ye lyst, for there may ye fynde tresoure oute of numbir. So I have the curtyll and the clubbe, kepe no more. For this was a freysh gyaunte and mykyll of strength, for I mette nat with suche one this fyftene wyntir sauff onys in the mounte of Arrabé I mette with suche another, but this was ferser; that had I nere founden, had nat my fortune be good.

Than the knyghtes fecched the clubbe and the coote and all the remenaunte, and toke with hem what tresoure that hem lyked. Than the kynge and they sterte uppon their horsys, and so they rode fro thens thereas they come fro.

And anone the clamoure was howge aboute all the contrey, and than they wente with one voyse tofore the kynge and thanked God and hym that their enemy was destroyed.

All thanke ye God, seyde Arthure, and no man ellys. Looke that the gooddys be skyffted, that none playne of his parte.

Than he commaunded his cosyn, sir Howell, to make a kyrke on that same cragge in the worshyppe of Seynte Mychael.

On the morne frome Barflete remevyth the kynge with all his grete batayle proudly arayed, and so they shooke over the stremys into a fayre champayne, and thereby doune in a valey they pyght up hir tentys. And evyn at the mete-whyle come two messyngers, that one was the marchall of Fraunce, that seyde to the kynge how the Emperour was entyrd into Fraunce, and hath destroyed much of oure marchis, and is com into Burgayne, and many borowys hath destroyed, and hath made grete slaughtir of your noble people. And where that he rydyth all he destroyes.

And now he is comyn into Dowse Fraunce, and there he brennys all clene. Now all the dowseperys, bothe deukys and other, and the peerys of Parys towne, ar fledde downe into the Lowe Contrey towarde Roone, and but yf thou helpe them the sunner they muste yelde hem all at onys, bothe the bodyes and townys. They can none othir succour, but nedys they muste yelde them in haste.

[6] Than the kynge byddis sir Borce: Now bowske the blythe and sir Lyonel and sir Bedwere, loke that ye fare with sir Gawayne, my nevew, with you, and take as many good knyghtes, and looke that ye ryde streyte unto sir Lucius and sey I bydde hym in haste to remeve oute of my londys. And yf he woll nat, so bydde hym dresse his batayle and lette us redresse oure ryghtes with oure handis, and that is more worshyppe than thus to overryde maysterlesse men. Than anone in all haste they dressed hem to horsebak, thes noble knyghtes, and whan they com to the grene wood they sawe before hem many prowde pavylyons of sylke of dyverse coloures that were sette in a medow besyde a ryver, and the Emperoures pavylyon was in the myddys with an egle displayed on loffte. Than thorow the wood oure knyghtes roode tylle that they com unto the Emperoures tente. But behynde them they leffte stuff of men of armys in a boyshemente; and there he leffte in the boyshemente sir Lyonel and sir Bedwere. Sir Gawayne and sir Borce wente with the message.

So they rode worthyly into the Emperoures tente and spoke bothe at onys with hawté wordys: Now geff the sorow, sir Emperour, and all thy sowdyars the aboute. For why ocupyest thou with wronge the empyreship of Roome? That is kynge Arthures herytage be kynde of his noble elders: there lakked none but Uther, his fadir. Therefore the kynge commaundyth the to ryde oute of his londys, other ellys to fyght for all and knyghtly hit wynne.

Ye sey well, seyde the Emperour, as youre lorde hath you commaunded. But saye to your lorde I sende hym gretynge, but I have no joy of youre renckys thus to rebuke me and my lordys. But sey youre lorde I woll ryde downe by Sayne and wynne all that thereto longes, and aftir ryde unto Roone and wynne hit up clene.

Hit besemys the ylle, seyde sir Gawayne, that ony such an elffe sholde bragge suche wordys, for I had levir than all Fraunce to fyght ayenste the.

Other I, seyde sir Borce, than to welde all Bretayne other Burgay ne the noble.

Than a knyght that hyght sir Gayus that was cosyn unto the Emperour, he seyde thes wordys: rLoo! howl thes Englyshe Bretouns be braggars of kynde, for ye may see how they boste and bragge as they durste bete all the worlde.

Than grevid sir Gawayne at his grete wordys, and with his bowerly bronde that bryght semed he stroke of the hede of sir Gayus the knyght.

And so they turned their horsis and rode over watyrs and woodys into they com ny the busshemente there sir Lyonell and sir Bedwere were hovyng stylle. Than the Romaynes folowed faste on horsebak and on foote over a fayre champeyne unto a fayre wood Than turnys hym sir Borce wyth a freyshe wylle and sawe a gay knyght come fast on, all floryshed in golde, that bare downe of Arthures knyghtes wondirfull many. Than sir Borce aspyed hym, he kaste in feautir a spere and gyrdis hym thorowoute the body, that his guttys fylle oute and the knyght fylle doune to the grounde that gresly gronyd.

Than preced in a bolde barowne all in purpull arayed. He threste into the prece of kyng Arthures knyghtes and fruysshed downe many good knyghtes, and he was called Calleborne, the strengyste of Pavynes Londis. And sir Borce turned hym to and bare hym thorow the brode shylde and the brode of his breste, that he felle to the erthe as dede as a stone.

Than sir Feldenake the myghty that was a praysed man of armys, he gurde to sir Gawayne for greff of sir Gayus and his other felowys, and sir Gawayne was ware and drew Galantyne, his swerde, and hyt hym such a buffette that he cleved hym to the breste, and than he caughte his courser and wente to his ferys.

Than a rych man of Rome, one of the senatours, called to his felowys and bade hem returne, for yondir ar shrewed messengers and bolde boosters. If we folow them ony farther the harme shall be owrys. And so the Romaynes returned lyghtly to theire tentys and tolde the Emperour how they had spedde, and how the marchall of Rome was slayne, and me than fyve thousand in the felde dede.

But yet ore they wente and departe, oure bushemente brake on bothe sydys of the Romaynes, and there the bolde Bedwer and sir Lyonel bare downe the Romaynes on every syde. There oure noble knyghtes of mery Ingelonde bere hem thorow the helmys and bryght sheldis and slew hem downe, and there the hole roughte returned unto the Emperour and tolde hym at one worde his men were destroyed, ten thousand, by batayle of tyred knyghtes, for they ar the brymmyst men that evir we saw in felde.

But allwayes sir Borce and sir Gawayne freyshly folowed on the Romaynes evyn unto the Emperoures tentes. Than oute ran the Romaynes on every syde, bothe on horse and on foote, to many oute of numbir. But sir Borce and sir Berel were formeste in the frunte and freyshly faught as ever dud ony knyghtes. But sir Gawayne was on the ryght honde and dud what he myght, but there were so many hym agaynste he myght nat helpe there his ferys, but was fayne to turne on his horse othir his lyffe muste be lese. Sir Borce and sir Berell, the good barounnes, fought as two boorys that myght no farther passe. But at the laste, thoughe they loth were, they were yolden and takyn and saved their lyves, yet the stale stoode a lytyll on fer with sir Gawayne that made sorow oute of mesure for thes two lordys.

But than cam in a freysh knyght clenly arayed, sir Idres, sir Uwaynes son, a noble man of armys. He brought fyve hondred good men in haubirkes attyred, and whan he wyste sir Borce and sir Berel were cesed of werre, Alas, he sayde this is to muche shame and overmuche losse! For with kynge Arthure, and he know that thes two knyghtes bene thus loste, he woll never mery be tyll this be revenged.

A, fayre knyght, sayde sir Gawayne, thou moste nedis be a good man, for so is thy fadir. I knowe full well thy modir. In Ingelonde was thou borne. Alas, thes Romaynes this day have chaced us as wylde harys, and they have oure noble chyfften takyn in the felde. There was never a bettir knyght that strode uppon a steede. Loo where they lede oure lordys over yondir brode launde I make myne avowe, seyde sir Gawayne, I shall never se my lorde Arthure but yf I reskew hem that so lyghtly ar ledde us fro.

That is knyghtly spokyn, seyde sir Idres, and pulde up her brydyls and halowed over that champayne. There was russhynge of sperys and swappyng of swerdis, and sir Gawayne with Galantyne, his swerde, dud many wondyrs. Than he threste thorow the prece unto hym that lad sir Bors, and bare hym thorow up to the hyltys, and lade away sir Bors strayte unto his ferys. Than sir Idrus the yonge, sir Uwaynes son, he threste unto a knyght that had sir Berell, that the brayne and the blode clevid on his swerde.

There was a proude senatoure preced aftir sir Gawayne, and gaff hym a grete buffet. That sawe sir Idres and aftir rydyth, and had slayne the senatour but that he yelded hym in haste. Yet he was loth to be yoldyn but that he nedys muste, and with that sir Idrus ledde hym oute of the prees unto sir Lyonel and unto sir Lovel, Idrus brothir, and commaunded hem to kepe hym on payne of theire hedis.

Than there began a passynge harde stoure, for the Romaynes ever wexed ever bygger. Whan sir Gawayne that aspyed he sente forth a knyght unto kyng Arthure. And telle hym what sorow we endure, and how we have takyn the chefe chaunceler of Rome. And Petur is presoner, a senatoure full noble, and odir proude pryncis, we knowe nat theire namys. And pray hym, as he is oure lorde, to rescowe us betyme, for oure presoners may pay rychesse oute of numbir; and telle hym that I am wounded wondirly sore.

Whan the messyngers com to the kyng and tolde hym thes wordys  the kynge thanked Cryste clappyng his hondys.

And for thy trew sawys, and I may lyve many wyntyrs, there was never no knyght better rewardid. But there is no golde undir God that shall save their lyvys, I make myne avow to God, and sir Gawayne be in ony perell of deth; for I had levir that the Emperour and all his chyff lordis were sunkyn into helle than ony lorde of the Rounde Table were byttyrly wounded.

So forth the presoners were brought before Arthure, and he commaunded hem into kepyng of the conestablys warde, surely to be kepte as noble presoners. So within a whyle com in the fore-ryders, that is for to say sir Bors, sir Bedwere, sir Lyonell, and sir Gawayne that was sore wounded, with all hir noble felyshyp. They loste no man of worshyppe. So anone the kyng lete rensake sir Gawayne anone in his syght and sayde, Fayre cosyn, me ruys of thy hurtys! And yf I wyste hit myght glad thy hert othir fare the bettir with hit, I sholde presente the with hir hedys thorow whom thou art thus rebuked.

That were lytyll avayle, sayde sir Gawayne, for theire hedys had they lorne, and I had wolde myself, and hit were shame to sle knyghtes whan they be yolden.

Than was there joy and game amonge the knyghtes of Rounde Table, and spoke of the grete prouesse that the messyngers ded that day thorow dedys of armys.

So on the morne whan hit was day the kyng callyd unto hym sir Cador of Cornuayle, and sir Clarrus of Clereounte, a clene man of armys and sir Cloudres, sir Clegis, two olde noble knyghtes, and sir Bors, sir Berell, noble good men of armys, and also sir Bryan de les Ylyes, and sir Bedwere the bolde, and also he called sir Launcelot in heryng of all peple, and seyde, I pray the, sir, as thow lovys me, take hede to thes other knyghtes and boldely lede thes presoners unto Paryse towne, there for to be kepte surely as they me love woll have. And yf ony rescowe befalle, moste I affye the in me, as Jesu me helpe.

Than sir Launcelot and sir Cador with thes other knyghtes attyred oute of their felyshyp ten thousand be tale of bolde men arayed of the beste of their company, and then they unfolde baners and let hem be displayed.

Now turne we to the Emperour of Rome that wyste by a spye whethir this presoners sholde wende. He callyd unto hym sir Edolf and sir Edwarde, two myghty kynges, and sir Sextore of Lybye, and senatours many, and the kynge of Surré, and the senatoure of Rome Sawtre. All thes turned towarde Troyes with many proved knyghtes to betrappe the kynges sondismen that were charged with the presoners.

Thus ar oure knyghtes passed towarde Paryse. A busshemente lay before them of sixty thousand men of armys.

Now, lordis, seyde sir Launcelot, I pray you, herkyns me a whyle.

I drede that in this woodys be leyde afore us many of oure enemyes. Therefore be myne advyse sende we three good knyghtes.

I assente me, seyde sir Cador, and all they seyde the same, and were aggreed that sir Claryon and sir Clement the noble that they sholde dyscover the woodys, bothe the dalys and the downys.

So forth rode thes three knyghtes and aspyed in the woodis men of armys rydyng on sterne horsys. Than sir Clegys cryed on lowde, Is there ony knyght, kyng, other cayser, that dare for his lordis love that he servyth recountir with a knyght of the Rounde Table? Be he kyng other knyght, here is his recounter redy.

An erle hym answeryd angirly agayne and seyde, Thy lorde wennys with his knyghtes to wynne all the worlde! I trow your currage shall be aswaged in shorte tyme.

Fye on the, cowarde! seyde sir Clegis, as a cowarde thou spekyste for, by Jesu, myne armys ar knowyn thorowoute all Inglonde and Bretayne, and I am com of olde barounes of auncetry noble, and sir Clegis is my name, a knyght of the Table Rounde. And frome Troy Brute brought myne elders.

Thou besemeste well, seyde the kyng, to be one of the good be thy bryght browys, but for all that thou canst conjeoure other sey, there shall none that is here medyll with the this tyme.

Than sir Clegis returned fro the ryche kyng and rode streyghte to sir Launcelot and unto sir Cador and tolde hem what he had seyne in the woodis of the fayryste syght of men of armys to the numbir of sixty thousand:

And therefore, lordynges, fyght you behovys, other ellys shunte for shame, chose whether ye lykys.

Nay, be my fayth, sayde sir Launcelot, to turne is no tyme, for here is all olde knyghtes of grete worshyp that were never shamed. And as for me and my cousyns of my bloode, we ar but late made knyghtes, yett wolde we be loth to lese the worshyp that oure eldyrs have deservyd.

Ye sey well, seyde sir Cador and all thes knyghtes; of youre knyghtly wordis comfortis us all. And I suppose here is none woll be glad to returne, and as for me, seyde sir Cador, I had lever dye this day than onys to turne my bak.

Ye sey well, seyde sir Borce, lette us set on hem freyshly, and the worshyp shall be oures, and cause oure kyng to honoure us for ever and to gyff us lordshyppis and landys for oure noble dedys. And he that faynes hym to fyght, the devyl have his bonys! And who save ony knyghtes for lycoure of goodys tylle all be done and know who shall have the bettir, he doth nat knyghtly, so Jesu me helpe! Than anone sir Launcelot and sir Cador, the two myghty dukis, dubbed knyghtys worshyp to wynne. Joneke was the fyrste, a juster full noble; sir Hectimer and sir Alyduke, bothe of Inglonde borne; xand sir Hamerel and sir Hardolf, full hardy men of armys also sir Harry and sir Harygall that good men were bothe.

Now, felowys, seyde sir Launcelot and sir Cador the kene, com hydir, sir Bedwere and sir Berel, take with you sir Raynolde and sir Edwarde that ar sir Roulondis chyldir and loke that ye take kepe to thes noble presoners. What chaunce so us betyde, save them and yourself. This commaundement we geff you as ye woll answere to oure soverayne lorde, and for ony stowre that ever ye se us bestadde stondys in your stale and sterte ye no ferther. And yf hit befalle that ye se oure charge is to muche, than recover yourself unto som kydde castell, and than ryde you faste unto oure kynge and pray hym of soccour, as he is oure kynde lorde.

And than they fruyshed forth all at onys, sof the bourelyest knyghtes that ever brake brede, with me than fyve hondred at the formyst frunte and caste their speares in feawter all at onys, and save trumpettes there was no noyse ellys. Than the Romaynes oste remeved a lytyll, and the lorde that was kynge of Lybye, that lad all the formyste route, he keste his spere in feautyr and bare his course evyn to sir Berel, and strake hym thorow the gorge, that he and his horse felle to the grounde, and so he was brought oute of his lyff.

Alas, sayde sir Cadore, now carefull is myne herte that now lyeth dede my cosyn that I beste loved.

He alyght off his horse and toke hym in his armys and there commaunded knyghtes to kepe well the corse Than the kynge craked grete wordys on lowde and seyde, One of you prowde knyghtes is leyde full lowe.

Yondir kyng, seyde sir Cador, carpis grete wordis. But and I may lyve or this dayes ende I shall countir with yondir kynge, so Cryste me helpe!

Sir, seyde sir Launcelot, meve you nat to sore, but take your spear in your honde and we shall you not fayle.

Than sir Cador, sir Launcelot, and sir Bors, the good men of armys, thes three feawtyrd their sperys and threste into the myddys and ran thorowoute the grete oste twyse other three tymes, and whan their sperys were brokyn they swange oute their swerdis and slowe of noble men of armys me than an hondred, and than they rode ayen to their ferys. Than alowde the kynge of Lybye cryed unto sir Cador, Well have ye revenged the deth of your knyght, for I have loste for one knyght an hondred by seven score.

And therewith the batayle began to joyne, and grete slaughter there was on the Sarysens party, but thorow the noble prouesse of kyng Arthurs knyghtes ten were takyn and lad forth as presoners. That greved sore sir Launcelot, sir Cador, and sir Bors the brym.

The kynge of Lybye behelde their dedis and sterte on a sterne horse and umbelyclosed oure knyghtes and drove downe to the grounde many a good man, for there was sir Aladuke slayne, and also sir Ascamour sore wounded, and sir Herawde and sir Heryngale hewyn to pecis, and sir Lovell was takyn, and sir Lyonell also, and nere had sir Clegis, sir Cleremonde had nat bene, with the knyghthode of sir Launcelot: the newe made knyghtes had be slayne everych one.

Than sir Cador rode unto the kyng of Lybye with a swerde well stelyd and smote hym an hyghe uppon the hede, that the brayne folowed. Now haste thow, seyde sir Cador, corne-boote agaynewarde, and the devyll have thy bonys that ever thou were borne! Than the sowdan of Surré was wood wroth, for the deth of that kynge grevid hym at his herte, and recomforted his peple and sette sore on oure knyghtes.

Than sir Launcelot and sir Bors encountyrs with hym sone, and within a whyle, as tellyth the romaynes, they had slayne of the Sarazens me than fyve thousand. And sir Kay the kene had takyn a captayne, and Edwarde had takyn two erlys, and the sawdon of Surré yeldid hym up unto sir Launcelot, and the senatur of Sautre yeldid hym unto sir Cador.

Whan the Romaynes and the Sarezens aspyed how the game yode they fledde with all hir myght to hyde there hedis. Than oure knyghtes folowed with a freysshe fare and slew downe of the Sarezens on every syde.

And sir Launcelot ded so grete dedys of armys that day that sir Cador and all the Romaynes had mervayle of his myght, for there was nother kynge, cayser, nother knyght that day myght stonde hym ony buffette. Therefore was he honoured dayes of his lyff, for never ere or that day was he proved so well, for he and sir Bors and sir Lyonel was but late afore at an hyghe feste made all three knyghtes.

And thus were the Romaynes and the Sarezens slayne adowne clene, save a fewe were recovirde thereby into a lytyll castell. And than the noble renckys of the Rounde Table, thereas the felde was, toke up hir good bodyes of the noble knyghtes and garte sende them unto kyng Arthure into the erthe to be caste. So they all rode unto Paryse and beleffte the presoners there with the pure proveste, and than they were delyverde into sure sauffgarde. Than every knyght toke a spere and dranke of the colde wyne, and than fersely in a brayde returned unto the kynge.

Whan the kynge his knyghtes sawe he was than mervelously rejoyced and cleyght knyght be knyght in his armys and sayde, All the worshyp in the worlde ye welde! Be my fayth, there was never kyng sauff myselff that welded evir such knyghtes.

Sir, seyde sir Cador, there was none of us that fayled othir, but of the knyghthode of sir Launcelot hit were mervayle to telle. And of his bolde cosyns ar proved full noble knyghtes, but of wyse wytte and of grete strengthe of his ayge sir Launcelot hath no felowe. Whan the kynge herde sir Cador sey such wordys he seyde, Hym besemys for to do such dedis.

And sir Cadore tolde Arthure whyche of the good knyghtis were slayne: the kynge of Lybye, and he slew the fyrste knyght on oure syde, that was sir Berell; and sir Aladuke was another, a noble man of armys, and sir Maurel and sir Mores that were two brethyrn, with sir Manaduke and sir Mandyff, two good knyghtes.

Than the kynge wepte and with a keuerchoff wyped his iyen and sayde, Youre corrage and youre hardynesse nerehande had you destroyed, for and ye had turned agayne ye had loste no worshyp, for I calle hit but foly to abyde whan knyghtes bene overmacched.

Not so, sayde sir Launcelot, the shame sholde ever have bene oures.

That is trouthe, seyde sir Clegis and sir Bors, for knyghtes ons shamed recoverys hit never.

Now leve sir Arthure and his noble knyghtes and speke we of a [8] senatoure that ascaped fro the batayle. Whan he com to Lucius the Emperour of Rome he seyde, Sir, withdraw the! What doste thou here in this marchis and to overren poore peple? Thou shalt wynne nothyng ellys, and if thou dele with kynge Arthure and his doughty knyghtes thou wynnys naught ellys but grete strokys oute of mesure. For this day one of Arthurs knyghtes was worth in batayle an hondred of oures.

Fye on the, seyde Lucyus, for cowardly thou spekyste! Yf my harmys me greve, thy wordys greveth me muche more. Than he called to hym his counceyle, men of noble bloode. So by all theire advyse he sent forth a knyght that hyght sir Leomye. He dressed his peple and hyghe hym he bade, and take hym of the beste men of armys many sad hundrethis, and go before, and we woll follow aftir.

But the kynge of their commynge was prevely warned, and than into Sessoyne he dressid his peple and forstalled the Romaynes from the kyd castels and the walled townes. And there sir Vyllers the valyaunte made his avow evyn byfore the kynge to take other to sle the vycounte of Rome, or ellys to dye therefore.

Than the kynge commaunded sir Cadore to take hede to the rerewarde: And take renkys of the Rounde Table that the beste lykes, sauff sir Launcelot and sir Bors, with many me othir. Sir Kay, sir Clegis shall be there als, and sir Marroke, sir Marhaulte shall be with me in fere, and all thes with me other shall awayte uppon my persone.

Thus kynge Arthure dispercled all his oste in dyverse partyes that they sholde nat ascape, but to fyght them behovys.

Whan the Emperour was entyrd into the vale of Sessoyne he myght se where kyng Arthure hoved in batayle with baners displayed. On every syde was he besette, that he myght nat ascape but other to fyght other to yelde hym, there was none other boote.

Now I se well, seyde sir Lucyus, yondir traytour hath betrayed me.

Than he redressis his knyghtes on dyverse partyes, and sette up a dragon with eglys many one enewed with sabyl, and than he lete blow up with trumpettes and with tabours, that all the vale dyndled. And than he lete crye on lowde, that all men myght here:

Syrs, ye know well that the honoure and worshyp hath ever folowyd the Romaynes. And this day let hit nevir be loste for the defaughte of herte, for I se well by yondyr ordynaunce this day shall dye much peple. And therefore do doughtly this day, and the felde is ourys.

Than anone the Welshe kyng was so nygh that he herde sir Lucyus. Than he dressed hym to the vycounte his avow for to holde. His armys were full clene and therein was a dolefull dragon, and into the vawarde he prykys hym with styff spere in honde, and there he mette wyth the valyaunte Vyllers hymself that was vycounte of Rome and there he smote hym thorow the shorte rybbys with a speare, that the bloode braste oute on every syde, and so fylle to the erthe and never spake me wordys aftir.

Than the noble sir Uwayne boldely approched and gyrde thorowoute the Emperoures batayle where was the thyckest prece, and slew a grete lorde by the Emperours standard, and than flow to the baner and strake hit thorowoute with his bryght swerde, and so takyth hit fro hem and rydyth with hit away unto his felyship.

Than sir Launcelot lepe forth with his stede evyn streyght unto sir Lucyus, and in his wey he smote thorow a kynge that stoode althirnexte hym, and his name was Jacounde, a Sarezen full noble. And than he russhed forth unto sir Lucyus and smote hym on the helme with his swerde, that he felle to the erthe; and syth he rode thryse over hym on a rowe, and so toke the baner of Rome and rode with hit away unto Arthure hymself. And all seyde that hit sawe there was never knyght dud more worshyp in his dayes.

Than dressed hym sir Bors unto a sterne knyght and smote hym on the umbrell, that his necke braste. Than he joyned his horse untyll a sterne gyaunte, and smote hym thorow bothe sydys, and yet he slewe in his way turnyng two other knyghtes.

Be than the bowemen of Inglonde and of Bretayne began to shote, and these othir, Romaynes and Sarezens, shotte with dartis and with crosse-bowys. There began a stronge batayle on every syde and muche slaughter on the Romaynes party, and the Douchemen with quarels dud muche harme, for they were with the Romaynes with hir bowys of horne. And the grete gyauntes of Gene kylled downe many knyghtes, with clubbys of steele crusshed oute hir braynes. Also they sqwatte oute the braynes of many coursers.

Whan Arthure had aspyed the gyauntes workes he cryed on lowde that knyghtes myght here and seyde, Fayre lordys, loke youre name be nat loste! Lese nat youre worshyp for yondir bare-legged knavys, and ye shall se what I shall do as for my trew parte. He toke there oute Excalyber and gurdys towarde Galapas that grevid hym moste. He kut hym of by the kneis clenly there in sondir: Now art thou of a syse, seyde the kynge, lyke unto oure ferys, and than he strake of his hede swyftely.

Than come in sir Cadore and sir Kay, sir Gawayne and good sir Launcelot, sir Bors, sir Lyonel, and sir Ector de Marys, and sir Ascamore the good knyght that never fayled his lorde, sir Pelleas and sir Marhault that were proved men of armys. All thes grymly knyghtes sette uppon the gyauntys, and by the dyntys were dalte and the dome yoldyn they had felled hem starke dede of fyffty all to the bare erthe.

So forth they wente wyth the kynge, the knyghtes of the Rounde Table. Was never kyng nother knyghtes dud bettir syn God made the worlde. They leyde on with longe swerdys and swapped thorow braynes. Shyldys nother no shene armys myght hem nat withstonde tyll they leyde on the erthe ten thousand at onys. Than the Romaynes reled a lytyl, for they were somwhat rebuked, but kyng Arthure with his pryce knyghtes preced sore aftir.

Than sir Kay, sir Clegis and sir Bedwere the ryche encountyrs with them by a clyffsyde, and there they three by good meanys slowe in that chace me than fyve hondred. And also sir Kay roode unto a kyng of Ethyopé and bare hym thorow, and as he turned hym agayne towarde his ferys a tyrraunte strake hym betwyxte the breste and the bowellys, and as he was hurte yet he turned hym agayne and smote the todir on the hede, that to the breste hit raughte, and seyde, Thoughe I dey of thy dente, thy praysyng shall be lytyll.

Whan sir Clegys and sir Bedwere saw that sir Kay was hurt they fared with the Romaynes as grayhoundis doth with harys. And than they returned ayen unto noble kynge Arthure and tolde hym how they had spedde, Sir kyng, sayde sir Kay, I have served the longe. Now bryng me unto som beryellys for my fadyrs sake, and commaunde me to dame Gwenyvere, thy goodly quene, and grete well my worshypfull wyff that wratthed me never and byd hir for my love to worche for my soule.

Than wepte kynge Arthure for routhe at his herte and seyde, Thou shalt lyve for ever, my herte thynkes. And therewith the kynge hymself pulled oute the truncheoune of the speare and made lechis to seche hym sykerly, and founde nother lyvir nor lungys nother bowelles that were attamed. And than the kyng putte hym in hys owne tente with syker knyghtes and sayde, I shall revenge thy hurte and I may aryght rede.

Than the kynge in this malyncoly metys with a kynge, and with Excalyber he smote his bak in sundir. Than in that haste he metys with anothir, and gurde hym in the waste thorow bothe sydes. Thus he russhed here and there thorow the thyckyst prees more than thirty tymes.

Than sir Launcelot, sir Gawayne and sir Lovelys son gerde oute one that one hande where Lucyus the Emperoure hymself in a launde stoode. Anone as sir Lucyus sawe sir Gawayne he sayde all on hyght, Thou art welcom iwys, for thou sekyst aftir sorow. Here thou shalt be sone overmacched! Sir Launcelot was wroth at hys grymme wordys and gurde to hym with his swerde aboven uppon hys bryght helme, that the raylyng bloode felle doune to his feete.

And sir Gawayne wyth his longe swerde leyde on faste, that three amerallys deyde thorow the dynte of his hondis. And so Lovel fayled nat in the pres; he slew a kynge and a deuke that knyghtes were noble. Than the Romaynes releved. Whan they sye hir lorde so hampred they chaced and choppedde doune many of oure knyghtes good, and in that rebukyng they bare the bolde Bedwere to the colde erthe, and wyth a ranke swerde he was merveylously wounded. Yet sir Launcelot and sir Lovel rescowed hym blyve.

With that come in kynge Arthure with the knyghtes of the Table Rounde and rescowed the ryche men that never were lyke to ascape at that tyme, for oftetymes thorow envy grete hardynesse is shewed that hath bene the deth of many kyd knyghtes; for thoughe they speke fayre many one unto other, yet whan they be in batayle eyther wolde beste be praysed.

Anone as kynge Arthure had a syght of the Emperour Lucyus, for kynge nother for captayne he taryed no lenger. And eythir with her swerdys swapped at othir. So sir Lucyus with his swerde hit Arthure overthwarte the nose and gaff hym a wounde nyghe unto the tunge. Sir Arthure was wroth and gaff hym another with all the myght that in his arme was leved, that frome the creste of his helme unto the bare pappys hit wente adoune, and so ended the Emperour.

Than the kynge mette with sir Cadore, his kene cousyn and prayde hym, Kylle doune clene for love of sir Kay, my fosterbrother, and for the love of sir Bedwer that longe hath me served. Therefore save none for golde nothir for sylver: for they that woll accompany them with Sarezens, the man that wolde save them were lytyll to prayse. And therefore sle doune and save nother hethyn nothir Crystyn.

Than sir Cadore, sir Clegis, they caughte to her swerdys, and sir Launcelot, sir Bors, sir Lyonel, sir Ector de Marys, they whyrled thorow many men of armys. And sir Gawayne, sir Gaherys, sir Lovell and sir Florens, his brothir that was gotyn of sir Braundyles systir uppon a mountayne, all thes knyghtes russhed forth in a frunte with many me knyghtes of the Rounde Table that here be not rehersid. They hurled over hyllys, valeyes, and clowys, and slow downe on every honde wondirfull many, that thousandis in an hepe lay thrumbelyng togedir.

But for all that the Romaynes and the Sarezens cowde do other speke to yelde themself there was none saved, but all yode to the swerde. For evir kynge Arthure rode in the thyckeste of the pres and raumped downe lyke a lyon many senatours noble. He wolde nat abyde uppon no poure man for no maner of thyng, and ever he slow slyly and slypped to another tylle all were slayne to the numbir of a hondred thousand, and yet many a thousande ascaped thorow prevy frendys.

And than relevys the kynge with his noble knyghtes and rensaked over all the feldis for his bolde barouns. And the that were dede were buryed as their bloode asked, and they that myght be saved there was no salve spared nother no deyntés to dere that myght be gotyn for golde other sylver. And thus he let save many knyghtes that wente never to recover, but for sir Kayes recovir and of sir Bedwers the ryche was never man undir God so glad as hymself was.

Than the kynge rode streyte thereas the Emperoure lay, and garte lyffte hym up lordely with barounes full bolde, and the sawdon of Surré and of Ethyopé the kyng, and of Egypte and of Inde two knyghtes full noble, wyth seventene other kynges were takyn up als, and also syxty senatours of Roome that were honoured full noble men, and all the elders. The kynge let bawme all thes with many good gummys and setthen lette lappe hem in syxtyfolde of sendell large, and than lete lappe hem in lede that for chaufïynge other chongyng they sholde never savoure, and sytthen lete close them in chestys full clenly arayed and their baners abovyn on their bodyes, and their shyldys turned upwarde, that eviry man myght knowe of what contray they were.

So on the morne they founde in the heth three senatours of Rome. Whan they were brought to the kynge he seyde thes wordis:

Now to save your lyvys I take no force grete, with that ye woll meve on my message unto grete Rome and presente thes corses unto the proude Potestate and aftir shewe hym my lettyrs and my hole entente. And telle hem in haste they shall se me, and I trow they woll beware how they bourde with me and my knyghtes.

Than the Emperour hymself was dressed in a charyot, and every two knyghtys in a charyot cewed aftir other, and the senatours com aftir by cowplys in a corde.

Now sey ye to the Potestate and all the lordys aftir that I sende hem the trybet that I owe to Rome, for this is the trew trybet that I and myne elders have loste this ten score wyntyrs. And sey hem as mesemes I have sent hem the hole somme, and yf they thynke hit nat inowe, I shall amend hit whan that I com. And ferthermore I charge you to saye to them never to demaunde trybute ne taxe of me ne of my londes, for suche tresoure muste they take as happyns us here.

So on the morne thes senatours rayked unto Rome, and within eyghtene dayes they come to the Potestate and tolde hym how they hadde brought the taxe and the trewage of ten score wynters bothe of Ingelonde, Irelonde, and of all the Est londys For kyng Arthure commaundys you nother trybet nother taxe ye never none aske uppon payne of youre hedys, but yf youre tytil be the trewer than ever ought ony of your elders. And for these causys we have foughtyn in Fraunce, and there us is foule happed for all is chopped to the deth bothe the bettir and the worse. Therefore I rede you store you wyth stuff, for war is at honde. For in the moneth of May this myscheff befelle in the contrey of Constantyne by the clere stremys and there he hyred us with his knyghtes and heled them that were hurte that same day and to bery them that were slayne.

Now turne we to Arthure with his noble knyghtes that entryth [9] streyghte into Lushburne and so thorowe Flaundirs and than to Lorayne. He laughte up all the lordshyppys, and sytthen he drew hym into Almayne and unto Lumbardy the ryche, and sette lawys in that londe that dured longe aftir And so into Tuskayne, and there the tirrauntys destroyed, and there were captaynes full kene that kepte Arthurs comyng, and at streyte passages slew muche of his peple, and there they vytayled and garnysshed many good townys.

But there was a cité kepte sure defence agaynste Arthure and his knyghtes, and therewith angred Arthure and seyde all on hyght, I woll wynne this towne other ellys many a doughty shall dye! And than the kynge approched to the wallis withoute shelde sauff his bare harneys.

Sir, seyde sir Florence, foly thou workeste for to nyghe so naked this perleouse cité.

And thow be aferde, seyde kyng Arthure, I rede the faste fle, for they wynne no worshyp of me but to waste their toolys for there  shall never harlot have happe, by the helpe of oure Lord, to kylle a crowned kynge that with creyme is anoynted.

Than the noble knyghtes of the Rounde Table approched unto the cité and their horsis levys. They hurled on a frunte streyght unto the barbycans, and there they slewe downe all that before them stondys, and in that bray the brydge they wanne; and had nat the garnyson bene, they had wonne within the yatys and the cité wonne thorow wyghtnesse of hondys. And than oure noble knyghtes withdrew them a lytyll and wente unto the kynge and prayde hym to take his herborgage. And than he pyght his pavylyons of palle, and plantys all aboute the sege, and there he lette sett up suddeynly many engynes.

Than the kynge called unto hym sir Florens and seyde these wordys: My folk ys wexen feble for wantynge of vytayle, and hereby be forestes full fayre, and thereas oure foomen many And I am sure they have grete store of bestes. And thyder shall thou go to forrey that forestes, and with the shall go sir Gawayne, and sir Wysharde with sir Walchere, two worshypfull knyghtes with all the wyseste men of the Weste marchis Also sir Cleremount and sir Clegis that were comly in armys and the captayne of Cardyff that is a knyght full good Now go ye and warne all this felyshep that hit be done as I commaunde.

So with that forth yode sir Florens, and his felyshyp was sone redy and so they rode thorow holtys and hethis, thorow foreste and over hyllys. And than they com into a lowe medow that was full of swete floures, and there thes noble knyghtes bayted her horses.

And in the grekynge of the day sir Gawayne hente his hors wondyrs for to seke. Than was he ware of a man armed walkynge a paase by a woodis ease by a revers syde, and his shelde braced on his sholdir, and he on a stronge horse rydys withoute man wyth hym save a boy alone that bare a grymme speare. The knyght bare in his shelde of golde glystrand three gryffons in sabyll and charbuckkle, the cheff of sylver. Whan sir Gawayne was ware of that gay knyght, than he gryped a grete spere and rode streyght towarde hym on a stronge horse for to mete with that sterne knyght where that he hoved. Whan sir Gawayne com hym nyghe, in Englyshe he asked hym what he was. And that other knyght answerde in his langage of Tuskayne and sayde, Whother pryckyst thou, pylloure, that profers the so large? Thou getest no pray, prove whan the lykys, for my presoner thou shalt be for all thy proude lokys. Thou spekyste proudly, seyde sir Gawayne, but I counseyle the for all thy grymme wordis that thou gryppe to the thy gere or gretter grame falle.

Than hir launcis and speres they handylde by crauff of armys, [10] and com on spedyly with full syker dyntes, and there they shotte thorow shyldys and mayles, and thorow there shene shuldyrs they were thorowborne the brede of an hande. Than were they so wroth that away wolde they never, but rathly russhed oute their swerdys and hyttys on their helmys with hatefull dyntys and stabbis at hir stomakys with swerdys well steled. So freysshly the fre men fyghtes on the grounde, whyle the flamynge fyre flowe oute of hir helmys.

Than sir Gawayne was grevid wondirly sore and swynges rGalantyne, his good swerde, and grymly he strykys, and clevys the knyghtes shylde in sundir. And thorowoute the thycke haubirke made of sure mayles, and the rubyes that were ryche, he russhed hem in sundir, that men myght beholde the lyvir and longes. Than groned the knyght for his grymme woundis and gyrdis to sir Gawayne  and awkewarde hym strykes, and brastyth the rerebrace and the vawmbrace bothe, and kut thorow a vayne, that Gawayne sore greved, for so worched his wounde that his wytte chonged and therewithall his armure was all blody berenne.

Than that knyght talked to sir Gawayne and bade hym bynde up his wounde, or thy ble chonge, for thou all bebledis this horse and thy bryght wedys for all the barbers of Bretayne shall nat thy blood staunche. For who that is hurte with this blaade bleed shall he ever.

Be God, sayde sir Gawayne, hit grevys me but lytyll yet shalt thou nat feare me for all thy grete wordis. Thow trowyste with thy talkynge to tame my herte, but yet thou betydys tene or thou parte hense but thou telle me in haste who may stanche my bledynge.

That may I do, and I woll, so thou wolt succour me that I myght be fayre crystynde and becom meke for my mysdedis. Now mercy! Jesu beseche, and I shall becom Crysten and in God stedfastly beleve, and thou mayste for thy manhode have mede to thy soule.

I graunte, seyde sir Gawayne, so God me helpe to fullfyll all thy desyre; thou haste gretly hit deservyd. So thou say me the soth, what thou sought here thus sengly thyself alone and what lorde or legeaunte thou art undir.

Sir, he seyde, I hyght Priamus, and a prynce is my fadir, and he hath bene rebell unto Rome and overredyn muche of hir londis And my fadir is com of Alysaundirs bloode that was overleder of kynges, and of Ector also was he com by the ryght lyne; and many me were of my kynrede, bothe Judas Macabeus and deuke Josue. And ayre I am althernexte of Alysaundir and of Aufryke and of all the Oute Iles. Yet woll I beleve on thy Lorde that thou belevyst on and take the for thy labour tresour inow. For I was so hauté in my herte I helde no man my pere so was I sente into this werre by the assente of my fadir with seven score knyghtes, and now I have encountred with one hath geevyn me of fyghtyng my fylle. Therefore, sir knyght, for thy kynges sake telle me thy name.

Sir, seyde sir Gawayne, I am no knyght, but I have be brought up in the wardrope with the noble kyng Arthure wyntyrs and dayes for to take hede to his armoure and all his other wedis and to poynte all the paltokkys that longe to hymself and to dresse doublettis for deukys and erlys. And at Yole he made me yoman and gaff me good gyfftys more than an hondred pounde and horse and harneyse rych And yf I have happe to my hele to serve my lyege lorde I shall be well holpyn in haste.

A, sayde sir Priamus, and his knavys be so kene, his knyghtes ar passynge good Now for thy Kynges love of Hevyn and for thy kyngys love, whether thou be knave other knyght, telle thou me thy name.

Be God, seyde sir Gawayne, now woll I telle the soth. My name is syre Gawayn. I am knowyn in his courte and kyd in his chambir and rolled with the rychest of the Rounde Table and I am a deuke dubbed wyth his owne hondis. Therefore grucche nat, good sir, if me this grace is behappened: hit is the goodnesse of God that lente me this strength.

Now am I bettir pleased, sayde sir Pryamus, than thou haddest gyff me the Provynce and Perysie the ryche, for I had levir have be toryn with four wylde horse than ony yoman had suche a loose wonne of me, other els ony page other prycker sholde wynne of me the pryce in this felde gotyn. But now I warne the, sir knyght of the Rounde Table, here is by the deuke of Lorayne with his knyghtes, and the doughtyeste of Dolphyne landys with many Hyghe Duchemen and many lordis of Lumbardy, and the garneson of Godarde, and men of Westewalle, worshypfull kynges; and of Syssoyne and of Southlonde Sarezyns many numbirde and there named ar in rollys sixty thousand of syker men of armys.

Therefore but thou hyghe the fro this heth, hit woll harme us both and sore be we hurte never lyke to recover. But take thou hede to the haynxman that he no home blow for and he do, than loke that he be hewyn on pecis:  for here hovys at thy honde a hondred of good knyghtes that ar of my retynew and to awayte uppon my persone. For and thou be raught with that rought, raunsom nother rede golde woll they none aske.

Than sir Gawayne rode over a water for to gyde hymself, and that worshypfull knyght hym folowed sore wounded. And so they rode tylle they com to their ferys that were baytand hir horsys in a low medow where lay many lordys lenyng on there shyldys, with lawghyng and japyng and many lowde wordys. Anone as sir Wycharde was ware of sir Gawayne and aspyed that he was hurte he wente towarde hym wepyng and wryngyng his hondys.

Than sir Gawayne tolde hym how he had macched with that myghty man of strengthe. Therefore greve yow nat, good sir, for thoughe my shylde be now thirled and my sholdir shorne, yetts thys knyght sir Pryamus hath many perelouse woundys But he hath salvys, he seyth, that woll hele us bothe. But here is new note in honde nere than ye wene, fore by an houre aftir none I trow hit woll noy us all.

Than sir Pryamus and sir Gawayne alyght bothe and lette hir horsys bayte in the fayre medow. Than they lette brayde of hir basnettys and hir brode shyldys Than eythir bled so muche that every man had wondir they myght sitte in their sadyls or stonde uppon erthe Now fecche me, seyde sir Pryamus, my vyall that hangys by the gurdyll of my haynxman, for hit is full of the floure of the four good watyrs that passis from Paradyse, the mykyll fruyte in fallys that at one day fede shall us all.  Putt that watir in oure fleysh where the syde is tamed, and we shall be hole within four houres.

Than they lette dense their woundys with colde whyght wyne, and than they lete anoynte them with bawme over and over, and holer men than they were within an houres space was never lyvyng syn God the worlde made. So whan they were clensed and hole they broched barellys and brought them the wyne wyth brede and brawne and many ryche byrdys And whan they had etyn, than with a trompet they alle assembled to counceylle, and sir Gawayne seyde, Lordynges, go to armys! And whan they were armed and assembled togedyrs, with a clere claryon callys them togedir to counceyle, and sir Gawayne of the case hem tellys.

Now tell us, sir Pryamus, all the hole purpose of yondir pryce knyghtes.

Sirs, seyde sir Pryamus, for to rescow me they have made a vowe, other ellys manfully on this molde to be marred all at onys. This was the pure purpose, whan I passed thensat hir perellys, to preff me uppon payne of their lyvys.

Now, good men, seyde sir Gawayne, grype up your hertes and yf we gettles go thus away hit woll greffe oure kynge And sir Florens in this fyght shall here abyde for to kepe the stale as a knyght noble, for he was chosyn and charged in chambir with the kynge chyfften of this chekke and cheyff of us all. And whethir he woll fyght other fie we shall folow aftir;  for as for me, for all yondir folkys faare forsake hem shall I never.

A, fadir! seyde Florens, full fayre now ye speke, for I am but a fauntekyn to fraysted men of armys and yf I ony foly do the faughte muste be youres. Therefore lese nat youre worshyp. My wytt is but symple, and ye ar oure allther governoure; therefore worke as ye lykys.

Now, fayre lordys, seyde sir Pryamus, cese youre wordys, I warne you betyme; for ye shall fynde in yondir woodys many perellus knyghtes. They woll putte furth beystys to bayte you oute of numbir, and ye ar fraykis in this fryth nat paste seven hondred, and that is feythfully to fewe to fyght with so many, for harlottys and haynxmen wol helpe us but a lytyll, for they woll hyde them in haste for all their hyghe wordys.

Ye sey well, seyde sir Gawayne, so God me helpe! Now, fayre sonne, sayde sir Gawayne unto Florens, woll ye take youre felyshyp of the beste provyd men to the numbir of a hondred knyghtes and prestly prove yourself and yondir pray wynne?

I assent me with good hert, seyde Florence.

Than sir Florens called unto hym sir Florydas with fyve score [11] knyghtes, and forth they flynged a faste trotte and the folke of the bestes dryvys. Than folowed aftir sir Florens with noble men of armys fully seven hondred, and one sir Feraunte of Spayne before on a fayre stede that was fostred in Farmagos: the fende was his fadir. He flyttys towarde sir Florens and sayde, Whother flyest thou false knyght? Than sir Florens was fayne, and in feautyr castis his spere, and rydys towarde the rought and restys no lenger, and full but in the forehede he hyttys sir Feraunte and brake his necke-bone. Than Feraunte his cosyn had grete care and cryed full lowde:

Thou haste slayne a knyght and kynge anoynted that or this tyme founde never frayke that myght abyde hym a buffette. Therefore ye shall dey, there shall none of you ascape!

Fye on the, seyde Florydas, thou eregned wrecche!

And therewith to hym he flyngis with a swerde, that all the fleysshe of his flanke he flappys in sundir, that all the fylth of the freyke and many of his guttys fylle to the erthe.

Than lyghtly rydis a raynke for to rescowe that barowne that was borne in the Rodis, and rebell unto Cryste. He preced in proudly and aftir his pray wyndys. But the raynke Rycharde of the Rounde Table on a rede stede rode hym agaynste and threste hym thorow the shylde evyn to the herte. Than he rored full rudely, but rose he nevermore.

Than alle his feerys me than fyve hondred felle uppon sir Florence and on his fyve score knyghtes. Than sir Florens and sir Florydas in feautir bothe castys their spearys, and they felled fyve at the frunte at the fyrste entré, and sore they assayled our folke and brake browys and brestys and felde many adowne. Whan sir Pryamus, the pryse knyght, perceyved their gamys he yode to sir Gawayne and thes wordys seyde:

Thy pryse men ar sore begone and put undir, for they ar oversette with Sarazens me than five hondred. Now wolde thou suffir me for the love of thy God with a small parte of thy men to succoure hem betyme?

Sir, grucch ye nat, seyde sir Gawayne, the gre is there owne, for they mowe have gyfftys full grete igraunted of my lorde. Therefore lette them fyght whylys hem lystes, the freysh knyghtes; for som of hem fought nat their fylle of all this fyve wyntyr. Therefore I woll nat styrre wyth my stale half my steede length but yf they be stadde wyth more stuff than I se hem agaynste.

So by that tyme was sir Gawayne ware by the woodys syde men commynge woodly with all maner of wepon, for there rode the erle of Ethelwolde havyng on eyther half many hole thousandys; and the deuke of Douchemen dressys hym aftir and passis with Pryamus knyghtes. Than Gawayne, the good knyght, he chered his knyghtes and sayde, Greve you nat, good men, for yondir grete syght, and be nat abaysshed of yondir boyes in hir bryght weedis, for and we feyght in fayth the felde is ourys!

Than they haled up their brydyls and began walop, and by that they com nygh by a londys length they jowked downe with her hedys many jantyll knyghtes. A more jolyar joustynge was never sene on erthe. Than the ryche men of the Rounde Table ran thorow the thykkeste with hir stronge sperys, that many a raynke for that prouesse ran into the grevys, and durste no knavys but knyghtes kene of herte fyght more in this felde, but fledde.

Be God, seyde sir Gawayne, this gladys my herte that youdir gadlynges be gone, for they made a grete numbir Now ar they fewer in the felde whan they were fyrst numbyrd by twenty thousand, in feyth, for all their grete boste.

Than Jubeaunce of Geane, a myghty gyaunte, he feautred his speare to sir Garrarde, a good knyght of Walys. He smote the Waylshe knyght evyn to the herte. Than our knyghtes myghtyly meddeled wyth hir myddylwarde. But anone at all assemble many Saresyns were destroyed, for the soveraynes of Sessoyne were salved for ever.

By that tyme sir Pryamus, the good prynce, in the presence of lordys royall to his penowne he rode and lyghtly hit hentys,  and rode with the royall rought of the Rounde Table and streyte all his retynew folowed hym aftyr oute of the woode. They folowed as shepe oute of a folde, and streyte they yode to the felde and stood by their kynge lorde. And sytthyn they sente to the deuke thes same wordis:

Sir, we have bene thy sowdyars all this seven wynter, and now we forsake the for the love of oure lyege lorde Arthure, for we may with oure worshype wende where us lykys for garneson nother golde have we none resceyved.

Fye on you, the devyll have your bonys! For suche sowdyars I sette but a lytyll.

Than the deuke dressys his Dowchmen streyte unto sir Gawayne and to sir Pryamus. So they two gryped their spearys, and at the gaynyste in he gurdys, wyth hir noble myghtes. And there sir Pryamus metyth with the marquesse of Moyseslonde and smytyth hym thorow.

Than Chastelayne, a chylde of kyng Arthurs chambir he was a warde of sir Gawaynes of the Weste marchis he chasis to sir Cheldrake that was a chyfteyne noble, and with his spere he smote thorow Cheldrake, and so that chek that chylde cheved by chaunce of armys. But than they chaced that chylde, that he nowhere myght ascape, for one with a swerde the halse of the chylde he smote in too. Whan sir Gawayne hit sawe he wepte wyth all his herte and inwardly he brente for sorow.

But anone Gotelake, a good man of armys,  for Chastelayne the chylde he chongyd his mode, that the wete watir wente doune his chykys. Than sir Gawayne dressis hym and to a deuke rydys, and sir Dolphyn the deuke droff harde agaynste hym. But sir Gawayne hym dressyth with a grete spere, that the grounden hede droff to his herte. Yette he gate hit oute and ran to another one, sir Hardolf, an hardy man of armys, and slyly in he lette hit slyppe thorow, and sodeynly he fallyth to the erthe. Yet he slow in the slade of men of armys me than syxty with his hondys.

Than was sir Gawayne ware of the man that slew Chastelayne his chylde, and swyfftly with his swerde he smyttyth hym thorow Now and thou haddyst ascaped withoutyn scathe, the scorne had bene oures!

And aftir sir Gawayne dressis hym unto the route and russhyth on helmys, and rode streyte to the rerewarde, and so his way holdyth, and sir Pryamus hym allthernexte, gydynge hym his wayes. And there they hurtleyth and hewyth downe hethyn knyghtes many and sir Florence on the other syde dud what he myght. There the lordys of Lorayne and of Lumbardy both were takyn and lad away with oure noble knyghtes.  For suche a chek oure lordys cheved by chaunce of that were that they were so avaunced, for hit avayled hem ever.

Whan sir Florence and sir Gawayne had the felde wonne, than they sente before fyve score of knyghtes, and her prayes and hir presoners passyth hem aftir. And sir Gawayne in a streyte passage he hovyth tyll all the prayes were paste that streyte patthe that so sore he dredith. So they rode tyll they the cité sawe, and sothly the same day with asawte hit was gotyn.

Than sir Florence and sir Gawayne harborowed surely their peple, and sytthen turnys to a tente and tellyth the kynge all the tale truly, that day how they travayled and how his ferse men fare welle all:

And fele of thy foomen ar brought oute of lyff, and many worshypfull presoners ar yolden into oure handys. But Chastelayne, thy chylde, is chopped of the hede, yette slewe he a cheff knyghte his owne hondys this day.

Now thanked be God, sayde the noble kynge, but I mervayle [12] muche of that bourely knyght that stondyth by the, for hym semys to be a straungere, for presonere is he none lyke.

Sir, seyde sir Gawayne, this is a good man of armys: he macched me sore this day in the mournyng, and had nat his helpe bene dethe had I founden. And now is he yolden unto God and to me, sir kyng, for to becom Crysten and on good beleve. And whan he is crystynde and in the fayth belevys, there lyvyth nat a bettir knyght nor a nobler of his hondis.

Than the kynge in haste crystynde hym fayre and lette conferme hym Priamus, as he was afore, and lyghtly lete dubbe hym a deuke with his hondys, and made hym knyght of the Table Rounde.

And anone the kynge lette cry asawte unto the towne, and there was rerynge of laddyrs and brekynge of wallys. The payne that the peple had was pyté to se! Than the duchés hir dressed with damesels ryche and the countes of Clarysyn with hir clere maydyns they kneled in their kyrtyls there the kynge hovyth and besought hym of socoure for the sake of oute Lorde:

And sey us som good worde and cetyl thy peple or the cité suddeynly be with asawte wonne,  for than shall dye many a soule that grevid the never.

The kynge avalyd and lyffte up his vyser with a knyghtly countenaunce, and kneled to hir myldely with full meke wordes and seyde, Shall none myssedo you, madam, that to me longis for I graunte the chartyrs and to thy chefif maydyns unto thy chyldern and to thy chyff men in chambir that to the longis. But thy deuke is in daunger, my drede ys the lesse. But ye shall have lyvelode to leve by as to thyne astate fallys.

Than Arthure sendyth on eche syde wyth sertayne lordis for to cese of their sawte, for the cité was yolden, and therewith the deukeis eldyst sonne com with the keyes and kneled downe unto the kynge and besought hym of his grace. And there he cesed the sawte by assente of his lordis, and the deuke was dressed to Dover with the kynges dere knyghtes for to dwelle in daunger and dole dayes of his lyff Than the kynge with his crowne on his hede recoverde the cité and the castell, and the captaynes and connestablys knew hym for lorde and there she delyverde and dalte byfore dyverse lordis a dowré for the deuches and hir chyldryn. Than he made wardens to welde all that londis.

And so in Lorayne and Lumbardy he lodged as a lorde in his owne and sette lawys in the londis as hym beste lyked. And than at Lammas he yode, unto Lusarne he sought, and lay at his leyser with lykynges inowe. Than he mevys over the mountaynes and doth many mervayles and so goth in by Godarte that Gareth sonne wynnys Than he lokys into Lumbardy and on low de spekyth:

In yondir lykynge londis as lorde woll I dwelle.

Sir Florence and sir Floridas that day passed with fyve hondred good men of armys unto the cité of Virvyn. They sought at the gaynyste and leyde there a buysshement as hem beste lykys So there yssued oute of that cité many hundretthis and skyrmysshed wyth oure foreryders as hem beste semed. Than broke oute oure buysshemente and the brydge wynnys and so rode unto their borowys with baners up dysplayed. There fledde muche folke oute of numbir for ferde of sir Florence and his fers knyghtes Than they busked up a baner abovyn the gatis and of sir Florence in fayth so fayne were they never.

The kynge than hovyth on an hylle and lokyth to the wallys and sayde, I se be yondir sygne the cité is wonne. Than he lete make a cry thorow all the oste that uppon payne of lyff and lymme and also lesynge of his goodys that no lyegeman that longyth to his oste sholde lye be no maydens ne ladyes nother no burgessis wyff that to the cité longis. So whan this conquerrour com into the cité he passed into the castell, and there he lendis and comfortis the carefull men with many knyghtly wordis and made there a captayne a knyght of his owne contrey, and the commons accorded theretyll.

Whan the soveraygnes of Myllayne herde that the cité was wonne they sente unto kynge Arthure grete sommys of sylver, syxty horsys well charged, and besought hym as soverayne to have ruthe of the peple, and seyde they wolde be sudgectes untyll hym for ever and yelde hym servyse and sewte surely for hir londys bothe for Pleasaunce and Pavye and Petresaynte and for the Porte Trembyll and so meldy to gyff yerly for Myllayne a myllyon of golde and make homage unto Arthure all hir lyff tymes. Than the kynge by his counceyle a conduyte hem sendys so to com in and know hym for lorde.

Than into Tuskayne he turned whan he tyme semed, and there he wynnys towrys and townys full hyghe, and all he wasted in his warrys there he away ryddys Than he spedys towarde Spolute with his spedfull knyghtys, and so unto Vyterbe he vytayled his knyghtes, and to the vale of Vysecounte he devysed there to lygge in that vertuouse vale amonge vynys full And there he suggeournys, that soveraigne, with solace at his harte for to wete whether the senatours wolde hym of succour beseke.

But sone after, on a Saturday, sought unto kynge Arthure all the senatoures that were on lyve and of the cunnyngst cardynallis that dwelled in the courte, and prayde hym of pece and profird hym full large and besought hym as a soverayne moste governoure undir God for to gyff them lycence for syx wekys large, that they myght be assembled all, and than in the cité of Syon that is Rome callyd to crowne hym there kyndly, with crysemed hondys with septure, for sothe, as an Emperoure sholde.

I assente me, seyde the kynge, as ye have devysed, and comly be Crystmas to be crowned, hereafter to reigne in my asstate and to kepe my Rounde Table with the rentys of Rome to rule as me lykys; and than, as I am avysed, to gete me over the salte see with good men of armys to deme for His deth that for us all on the roode dyed.

Whan the senatours had this answere, unto Rome they turned and made rydy for his corownemente in the moste noble wyse. And at the day assigned, as the romaynes me tellys, he was crowned Emperour by the Poopys hondis, with all the royalté in the worlde to welde for ever. There they suggeourned that seson tyll aftir the tyme, and stabelysshed all the londys frome Rome unto Fraunce, and gaff londis and rentys unto knyghtes that had hem well deserved. There was none that playned on his parte, ryche nothir poore.

Than he commaunded sir Launcelot and sir Bors to take kepe unto their fadyrs landys that kynge Ban and kynge Bors welded and her fadyrs:

Loke that ye take seynge in all your brode londis, and cause youre lyege men to know you as for their kynde lorde, and suffir never your soveraynté to be alledged with your subjectes, nother the soveraygne of your persone and londys. Also the myghty kynge Claudas I gyff you for to parte betwyxte you evyn, for to mayntene your kynrede, that be noble knyghtes, so that ye and they to the Rounde Table make your repeyre.

Sir Launcelot and sir Bors de Gaynys thanked the kynge fayre and sayde their hertes and servyse sholde ever be his owne.

Where art thou, Priamus? Thy fee is yet behynde. Here I make the and gyff the deukedom of Lorayne for ever unto the and thyne ayres; and whan we com into Ingelonde, for to purvey the of horsemete, a fifty thousand quarterly, for to mayntene thy servauntes. So thou leve not my felyship, this gyffte ys thyne owne.

The knyght thankys the kynge with a kynde wylle and sayde, As longe as I lyve my servys is your owne.

Thus the kynge gaff many londys. There was none that wolde aske that myghte playne of his parte, for of rychesse and welth they had all at her wylle.

Than the knyghtes and lordis that to the kynge longis called a counsayle uppon a fayre morne and sayde, Sir kynge, we beseche the for to here us all. We ar undir youre lordship well stuffid, blyssed be God, of many thynges; and also we have wyffis weddid. We woll beseche youre good grace to reles us to sporte us with oure wyffis, for, worshyp be Cryste, this journey is well overcom.

Ye say well, seyde the kynge, for inowghe is as good as a feste, for to attemte God overmuche I holde hit not wysedom. And therefore make you all redy and turne we into Ingelonde.

Than there was trussynge of harneyse with caryage full noble. And the kynge toke his leve of the holy fadir the Pope and patryarkys and cardynalys and senatoures full ryche, and leffte good governaunce in that noble cité and all the contrays of Rome for to warde and to kepe on payne of deth, that in no wyse his commaundement be brokyn. Thus he passyth thorow the contreyes of all partyes. And so kyng Arthure passed over the see unto Sandwyche haven.

Whan quene Gwenyvere herde of his commynge she mette with hym at London, and so dud all other quenys and noble ladyes. For there was never a solempner metyng in one cité togedyrs, for all maner of rychesse they brought with hem at the full.



HERE ENDYTH THE TALE OF THE NOBLE KYNGE ARTHURE

THAT WAS EMPEROURE HYMSELF THOROW DYGNYTÉ OF HIS HONDYS.

AND HERE FOLOWYTH AFFTYR MANY NOBLE TALYS OF SIR LAUNCELOT DE LAKE.

EXPLYCIT THE NOBLE TALE BETWYXT KYNGE ARTHURE AND LUCIUS THE EMPEROUR OF ROME.


BOOK III. THE NOBLE TALE OF SIR LAUNCELOT DU LAKE

[1] SONE aftir that kynge Arthure was com from Rome into Ingelonde, than all the knyghtys of the Rounde Table resorted unto the kynge and made many joustys and turnementes. And some there were that were but knyghtes encresed in armys and worshyp that passed all other of her felowys in prouesse and noble dedys, and that was well proved on many.

But in especiall hit was prevyd on sir Launcelot de Lake, for in all turnementes, justys, and dedys of armys, both for lyff and deth, he passed all other knyghtes, and at no tyme was he ovircom but yf hit were by treson other inchauntement. So this sir Launcelot encresed so mervaylously in worship and honoure; therefore he is the fyrste knyght that the Freynsh booke makyth mencion of aftir kynge Arthure com frome Rome. Wherefore quene Gwenyvere had hym in grete favoure aboven all other knyghtis, and so he loved the quene agayne aboven all other ladyes dayes of his lyff, and for hir he dud many dedys of armys and saved her from the fyre thorow his noble chevalry.

Thus sir Launcelot rested hym longe with play and game; and than he thought hymself to preve in straunge adventures, and bade his nevew, sir Lyonell, for to make hym redy, ‘for we muste go seke adventures’. So they mounted on their horses, armed at all ryghtes, and rode into a depe foreste and so into a playne.

So the wedir was hote aboute noone, and sir Launcelot had grete luste to slepe. Than sir Lyonell aspyed a grete appyll-tre that stoode by an hedge, and seyde, ‘Sir, yondir is a fayre shadow, there may we reste us and oure horsys.’

‘Hit is trouthe,’ seyde sir Launcelot, ‘for this seven yere I was not so slepy as I am no we.’

So there they alyted and tyed there horsys unto sondry treis, and sir Launcelot layde hym downe undir this appyll-tre, and his helmet undir his hede. And sir Lyonell waked whyles he slepte. So sir Launcelot slepte passyng faste.

And in the meanewhyle com there three knyghtes rydynge, as faste fleynge as they myght ryde, and there folowed hem three but one knyght. And whan sir Lyonell hym sawe, he thought he sawe never so grete a knyght nother so well-farynge a man and well appareyld unto all ryghtes. So within a whyle this stronge knyght had overtakyn one of the three knyghtes, and there he smote hym to the colde erth, that he lay stylle; and than he rode unto the secunde knyght and smote hym so that man and horse felle downe. And so streyte unto the thirde knyght, and smote hym behynde his horse ars a spere-lengthe; and than he alyght downe and rayned his horse on the brydyll and bounde all three knyghtes faste with the raynes of theire owne brydelys.

Whan sir Lyonell had sene hym do thus, he thought to assay hym and made hym redy, and pryvaly he toke his horse and thought nat for to awake sir Launcelot, and so mounted uppon his hors and overtoke the strong knyght. He bade hym turne, and so he turned and smote sir Lyonell so harde that hors and man he bare to the erth. And so he alyght downe and bounde hym faste and threw hym over-thwarte his owne horse as he had served the other three, and so rode with hem tyll he com to his owne castell. Than he unarmed them and bete them with thornys all naked, and aftir put them in depe preson where were many me knyghtes that made grete dole.

So whan sir Ector de Marys wyste that sir Launcelot was paste [2] oute of the courte to seke adventures, he was wroth with hymself and made hym redy to seke sir Launcelot. And as he had redyn longe in a grete foreste, he mette with a man was lyke a foster.

‘Fayre felow,’ seyde sir Ector, ‘doste thou know this contrey or ony adventures that bene nyghe here honde?’

‘Sir,’ seyde the foster, ‘this contrey know I well. And hereby within this myle is a stronge maner and well dyked, and by that maner on the lyffte honde there is a fayre fourde for horse to drynke off, and over that fourde there growys a fayre tre. And thereon hongyth many fayre shyldys that welded somtyme good knyghtes, and at the bele of the tre hongys a basyn of couper and latyne. And stryke uppon that basyn with the butte of thy spere three tymes, and sone aftir thou shalt hyre new tydynges; and ellys haste thou the fayreste grace that ever had knyghte this many yeres that passed thorow this foreste.’

‘Gramercy,’ seyde sir Ector and departed. And com unto this tre and sawe many fayre shyldys, and amonge them all he sawe hys brothirs shylde, sir Lyonell, and many me that he knew that were of his felowys of the Rounde Table, the whyche greved his herte, and promysed to revenge his brother. Than anone sir Ector bete on the basyn as he were woode, and than he gaff his horse drynke at the fourde.

And there com a knyghte behynde hym and bade hym com oute of the water and make hym redy. Sir Ector turned hym shortly, and in feawtir caste his spere and smote the other knyght a grete buffette, that his horse turned twyse abowte.

‘That was well done,’ seyde the stronge knyght, and knyghtly thou haste strykyn me.’

And therewith he russhed his horse on sir Ector and caught hym undir his ryght arme and bare hym clene oute of the sadyll, and so rode with hym away into his castell and threw hym downe in myddyll of the floure. The name of this knyghte was sir Tarquyn. Than this seyde Tarquyn seyde unto sir Ector, ‘For thou hast done this day more unto me than ony knyght dud this twelve yere, now woll I graunte the thy lyff, so thou wolt be sworne to be my trew presoner.’

‘Nay,’ sayde sir Ector, ‘that woll I never promyse the but that I woll do myne advauntage.’

‘That me repentis,’ seyde sir Tarquyn. Than he gan unarme hym and bete hym with thornys all naked, and sytthyn put hym downe into a depe dongeon, and there he knewe many of his felowys.

But whan sir Ector saw sir Lyonell, than made he grete sorow. ‘Alas, brother!’ seyde sir Ector, ‘how may this be, and where is my brothir sir Launcelot?’

‘Fayre brother, I leffte hym on slepe, whan that I frome hym yode, undir an appil-tre, and what is becom of hym I can nat telle you.”Alas,’ seyde the presoneres, ‘but yf sir Launcelot helpe us we shall never be delyverde, for we know now no knyght that is able to macch with oure maystir Tarquyne.’

[3] Now leve we thes knyghtes presoners, and speke we of sir Launcelot de Lake that lyeth undir the appil-tre slepynge. Aboute the none so there com by hym four queenys of a grete astate; and for the hete sholde nat nyghe hem, there rode four knyghtes aboute hem and bare a cloth of grene sylke on four sperys betwyxte hem and the sonne. And the quenys rode on four whyghte mulys.

Thus as they rode they herde a grete horse besyde them grymly nyghe. Than they loked and were ware of a slepynge knyght lay all armed undir an appil-tre. And anone as they loked on his face they knew well hit was sir Launcelot, and began to stryve for that knyght, and every of hem seyde they wolde have hym to hir love.

‘We shall nat stryve,’ seyde Morgan le Fay, that was kyng Arthurs sister. ‘I shall put an inchauntement uppon hym that he shall nat awake of all this seven owres, and than I woll lede hym away unto my castell. And whan he is surely within my holde, I shall take the inchauntement frome hym, and than lette hym chose whych of us he woll have unto peramour.’

So this enchauntemente was caste uppon sir Launcelot, and than they leyde hym uppon his shylde and bare hym so on horsebak betwyxte two knyghtes, and brought hym unto the Castell Charyot; and there they leyde hym in a chambir colde, and at nyght they sente unto hym a fayre dameselle with his souper redy idyght. Be that the enchauntement was paste.

And whan she com she salewed hym and asked hym what chere.

‘I can not sey, fayre damesel,’ seyde sir Launcelot, ‘for I wote not how I com into this castell but hit be by inchauntemente.’

‘Sir,’ seyde she, ye muste make good chere; and yf ye be suche a knyght as is seyde ye be, I shall telle you more to-morn be pryme of the day.’

‘Gramercy, fayre damesel,’ seyde sir Launcelot, ‘of your good wylle.’

And so she departed, and there he laye all that nyght withoute ony comforte. And on the morne erly com thes four quenys passyngly well besene, and all they byddynge hym good morne, and he them agayne.

‘Sir knyght,’ the four quenys seyde, ‘thou muste undirstonde thou art oure presonere, and we know the well that thou art sir Launcelot du Lake, kynge Banis sonne. And because that we undirstonde youre worthynesse, that thou art the noblest knyght lyvyng, and also we know well there can no lady have thy love but one, and that is quene Gwenyvere, and now thou shalt hir love lose for ever, and she thyne. For hit behovyth the now to chose one of us four, for I am quene Morgan le Fay, quene of the londe of Gore, and here is the quene of North Galys, and the quene of Estlonde, and the quene of the Oute lies. Now chose one of us, whyche that thou wolte have to thy peramour, other ellys to dye in this preson.’

‘This is an harde case,’ seyde sir Launcelot, ‘that other I muste dye other to chose one of you. Yet had I lever dye in this preson with worshyp than to have one of you to my peramoure, magré myne hede. And therefore ye be answeryd: I woll none of you, for ye be false enchauntfresses. And as for my lady, dame Gwenyvere, were I at my lyberté as I was, I wolde prove hit on youres that she is the treweste lady unto hir lorde lyvynge.’

‘Well,’ seyde the quenys, ys this your answere, that ye woll refuse us?’

‘Ye, on my lyff,’ seyde sir Launcelot, ‘refused ye bene of me.’

So they departed and leffte hym there alone that made grete sorow.

[4] So aftir that noone com the damesel unto hym with his dyner and asked hym what chere.

‘Truly, damesel,’ seyde sir Launcelot, ‘never so ylle.’

‘Sir,’ she seyde, ‘that me repentis, but and ye woll be ruled by me I shall helpe you oute of this dystresse, and ye shall have no shame nor velony, so that ye wold hold my promyse.’

‘Fayre damesel, I graunte you; but sore I am of thes quenys crauftis aferde, for they have destroyed many a good knyght.’

‘Sir,’ seyde she, ‘that is soth, and for the renowne and bounté that they here of you they woll have your love. And, sir, they sey youre name is sir Launcelot du Lake, the floure of knyghtes, and they be passyng wroth with you that ye have refused hem. But, sir, and ye wolde promyse me to helpe my fadir on Tewysday nexte commynge, that hath made a turnemente betwyxt hym and the kynge of North Galys — for the laste Tewysday past my fadir loste the felde thorow three knyghtes of Arthurs courte — and yf ye woll be there on Tewysday next commynge and helpe my fadir, and to-morne be pryme by the grace of God I shall delyver you clene.’

‘Now, fayre damesell,’ seyde sir Launcelot, ‘telle me your fadyrs name, and than shall I gyff you an answere.’

‘Sir knyght,’ she seyde, ‘my fadyrs name is kynge Bagdemagus, that was foule rebuked at the laste turnemente.’

‘I knowe your fadir well,’ seyde sir Launcelot, ‘for a noble kyng and a good knyght, and by the fayth of my body, your fadir shall have my servyse, and you bothe at that day.’

‘Sir,’ she seyde, ‘gramercy, and to-morne loke ye be redy betymys, and I shall delyver you and take you your armoure, your horse, shelde and spere. And hereby wythin this ten myle is an abbey of whyght monkys, and there I pray you to abyde me, and thydir shall I brynge my fadir unto you.’

And all this shall be done,’ seyde sir Launcelot, ‘as I am trew knyght.’

And so she departed and come on the morne erly and founde hym redy. Than she brought hym oute of twelve lockys, and toke hym his armour and his owne horse; and lyghtly he sadyld hym and toke his spere in his honde, and so rode forth, and sayde, ‘Damesell, I shall not fayle, by the grace of God.’

And so he rode into a grete foreste all that day, and never coude fynde no hygheway. And so the nyght fell on hym, and than was he ware in a slade of a pavylyon of rede sendele. ‘Be my feyth,’ seyde sir Launcelot, ‘in that pavylyon woll I lodge all this nyght.’ And so he there alyght downe, and tyed his horse to the pavylyon, and there he unarmed hym. And there he founde a bed, and layde hym therein, and felle on slepe sadly.

Than within an owre there com that knyght that ought the [5] pavylyon. He wente that his lemman had layne in that bed, and so he leyde hym adowne by sir Launcelot and toke hym in his armys and began to kysse hym. And whan sir Launcelot felte a rough berde kyssyng hym he sterte oute of the bedde lyghtly, and the othir knyght after hym. And eythir of hem gate their swerdys in their hondis, and oute at the pavyiyon dore wente the knyght of the pavylyon, and sir Launcelot folowed hym. And there by a lytyll slad sir Launcelot wounded hym sore nyghe unto the deth. And than he yelded hym to sir Launcelot, and so he graunted hym, so that he wolde telle hym why he com into the bed.

‘Sir,’ sayde the knyghte, ‘the pavylyon is myne owne. And as this nyght I had assigned my lady to have slepte with hir, and now I am lykly to dye of this wounde.’

‘That me repentyth,’ seyde sir Launcelot, ‘of youre hurte, but I was adrad of treson, for I was late begyled. And therefore com on your way into youre pavylyon, and take youre reste, and as I suppose I shall staunche your bloode.’

And so they wente bothe into the pavylyon, and anone sir Launcelot staunched his bloode.

Therewithal! com the knyghtes lady that was a passynge fayre lady. And whan she aspyed that her lorde Belleus was sore wounded she cryed oute on sir Launcelot and made grete dole oute of mesure.

‘Pease, my lady and my love,’ seyde sir Belleus, ‘for this knyght is a good man and a knyght of aventures.’ And there he tolde hir all the case how he was wounded. ‘And whan that I yelded me unto hym he laffte me goodly, and hath staunched my bloode.’

‘Sir,’ seyde the lady, ‘I require the, telle me what knyght thou art, and what is youre name.’

‘Fayre lady,’ he sayde, ‘my name is sir Launcelot du Lake.’

‘So me thought ever be youre speche,’ seyde the lady, ‘for I have sene you oftyn or this, and I know you bettir than ye wene. But now wolde ye promyse me of youre curtesye, for the harmys that ye have done to me and to my lorde, sir Belleus, that whan ye com unto kyng Arthurs court for to cause hym to be made knyght of the Rounde Table? For he is a passyng good man of armys and a myghty lorde of londys of many oute iles.’

‘Fayre lady,’ sayde sir Launcelot, latte hym com unto the courte the next hyghe feste, and loke ye com with hym, and I shall do my power; and he preve hym doughty of his hondis he shall have his desyre.’

So within a whyle the nyght passed and the day shone. Than sir Launcelot armed hym and toke his horse, and so he was taughte to the abbey, and thydir he rode within the pace of two owrys.

